ಕರ್ನಾಟಕ – ಕನ್ನಡ ವಿಶ್ವವಿದ್ಯಾಲಯ (೧)
ಕನ್ನಡದ ಇತಿಹಾಸದ ಸಗಟು ಪರಿಕಲ್ಪನೆಯ ಮೇಲೆ ನಾವು ಕರ್ನಾಟಕವನ್ನು ಕಟ್ಟಿಕೊಂಡಿದ್ದೇವೆ. ಇದರೊಳಗೆ ಕನ್ನಡ ಸಂಸ್ಕೃತಿ ಇದೆ, ಕನ್ನಡ ರಾಜಕೀಯ ಇದೆ, ಕನ್ನಡ ಸಾಮಾಜಿಕತೆ ಇದೆ. ಇವುಗಳ ನೆಲೆ ಕನ್ನಡ ಭೌಗೋಲಿಕತೆ. ಈ ಭೌಗೋಳಿಕತೆ ಹಿಗ್ಗಿ-ಕುಗ್ಗಿ ನಮ್ಮಲ್ಲಿಯವರೆಗೆ ಉಳಿದುಬಂದಿದೆ. ಮಹಾಜನ ವರದಿಯ ಜಾರಿಯ ಒತ್ತಾಯದಲ್ಲಿ ನಾವೀಗ ಕರ್ನಾಟಕವನ್ನು ಒಳಗೆ ಮತ್ತು ಹೊರಗೆ ಗ್ರಹಿಸುತ್ತಿದ್ದೇವೆ. ಅಂತೂ ನಮ್ಮ ದೃಷ್ಟಿಯಲ್ಲಿ ಕರ್ನಾಟಕವಿನ್ನೂ ಪೂರ್ಣಗೊಂಡಿಲ್ಲ. ಈ ಅಪೂರ್ಣತೆಯ ಹೋರಾಟವೆ ಕನ್ನಡವನ್ನು ನಾವು ಬೇರೆ ಬೇರೆ ಶಕ್ತಿ ಹಾಗೂ ಸಾಂಸ್ಥಿಕ ರೂಪಗಳಲ್ಲಿ ಗ್ರಹಿಸಲು ಕಾರಣವಾಗಿದೆ. ಇದು ಕನ್ನಡ ಕರ್ನಾಟಕ ರಾಜಕೀಯ. ಇದರ ದುರ್ಬಳತೆಯ ಅರಿವಿನಲ್ಲಿ ಕರ್ನಾಟಕದ ಒಳಗೆ ಹಾಗೂ ಹೊರಗೆ ನಮ್ಮನ್ನು ತುಂಬಿಕೊಳ್ಳಲು ಹಲವು ಬಗೆಯ ಶಕ್ತಿ ಕೇಂದ್ರಗಳನ್ನು ಕಂಡುಕೊಳ್ಳುತ್ತಿದ್ದೇವೆ. ಕನ್ನಡ ವಿಶ್ವವಿದ್ಯಾಲಯ ಅಂಥ ಶಕ್ತಿ ಕೇಂದ್ರಗಳಲ್ಲಿ ಒಂದು. ಕನ್ನಡ ವಿಶ್ವವಿದ್ಯಾಲಯ ಹಂಪಿಯ ನೆಲದಲ್ಲೆ ಹುಟ್ಟಿ ಬೆಳೆಯಬೇಕೆಂಬ ಸಾಂಸ್ಕೃತಿಕ ಹಠದ ಪ್ರತ್ಯಕ್ಷ – ಪರೋಕ್ಷ ತುಡಿತದ ಹಿಂದೆ ನಮ್ಮ ಐತಿಹಾಸಿಕ ಶಕ್ತಿ ಕೇಂದ್ರದ ಸೆಳೆತ ಇದೆ ಎಂಬುದನ್ನು ಮರೆಮಾಚಲು ಸಾಧ್ಯವೆ?
ಕನ್ನಡ ಮತ್ತು ಕರ್ನಾಟಕ ಪರಿಕಲ್ಪನೆಯ ಮಧ್ಯೆ ಈಗ ಹೆಚ್ಚು ಅಂತರ ಉಳಿದಿಲ್ಲ. ಕನ್ನಡ ಎಂಬುದು ನಮಗೆ ಈಗ ಕೇವಲ ಭಾಷೆ ಅಲ್ಲ. ಭಾಷಾಗಣರಾಜ್ಯಗಳನ್ನು ಒಪ್ಪಿಕೊಳ್ಳುವಾಗಲೇ ನಮ್ಮ ಸಂಕ್ತಿ ಚಿಂತಕರು ಇದನ್ನು ಅರಿತಿದ್ದಾರೆ. ವಸಾಹತು ಶಾಹಿಯ ಪ್ರತ್ಯಕ್ಷ ಆಳ್ವಿಕೆಯ ಸಂದರ್ಭದಲ್ಲಿ ಕನ್ನಡ ಕನ್ನಡ ನಾಡು ಎಂಬುದು ಕೇವಲ ಒಂದು ಭಾಷೆ ಹಾಗೂ ಒಂದು ಭೂ ಪ್ರದೇಶಕ್ಕೆ ಕೊಟ್ಟ ಹೆಸರುಗಳಲ್ಲ ಎಂಬುದು ಸ್ಪಷ್ಟವಾಯಿತು. ನವ ವಸಾಹತುಶಾಹಿಯ ಹೊಸ ಶಕ್ತಿ ರಾಜಕೀಯದ ಸಂದರ್ಭದಲ್ಲಿ ಕನ್ನಡ ಎಂಬುದು ಒಂದು ಭಾಷೆ, ಒಂದು ಭೌಗೋಳಿಕ ಪ್ರದೇಶ ಎಂಬುದಕ್ಕಿಂತಲೂ ಇದೊಂದು ಪ್ರಚ್ಛನ್ನ ಜ್ಞಾನ ಮಾದರಿ ಅಥವಾ ಸಂಸ್ಕೃತಿ ಪದ್ಧತಿ ಎಂಬುದು ನಿಚ್ಚಳವಾಗಿದೆ. ಇದು ಇವತ್ತಿನ ನಮ್ಮ ಕನ್ನಡದ ನೆಲೆ.
ಸಂಸ್ಕೃತಿ ಒಂದು ನಿರಂತರ ಜೀವನ ಕ್ರಮ. ನಿರಂತರತೆ ತಪ್ಪಿದಾಗ ಅದು ಪಳೆಯುಳಿಕೆ. ಈ ಬಗೆಯ ಪಳಿಯುಳಿಕೆಯಾಗುವುದನ್ನು ತಪ್ಪಿಸಿಕೊಳ್ಳುವ ಎಚ್ಚರವೇ ಹೋರಾಟ. ಇದು ಎರಡು ಕಾರಣಕ್ಕೆ ಉಂಟಾಗುತ್ತದೆ. ಒಂದು, ಸಂಸ್ಕೃತಿಯೊಂದು ತನ್ನೊಳಗಿನಿಂದ ಸಮಕಾಲೀನ ಸಂದರ್ಭಕ್ಕೆ ಅಗತ್ಯವಾಗಿ ಪುನರ್ ಸೃಷ್ಟಿಗೊಳ್ಳಲಾರದಂಥ ನಿಶ್ಯಕ್ತಿಹೊಂದಿರುವುದು. ಎರಡು, ತನ್ನ ಸಾಂಸ್ಕೃತಿಕ ಪುನರ್ ಸೃಷ್ಟಿಯನ್ನು ನಿಲ್ಲಿಸಿ ಹೊರಗಿನ ಸಂಸ್ಕೃತಿಯ ಶೋಧನೆಗೆ ಸದಾ ಕೈ ಬಾಯಿ ತೆರೆದು ಕೂತಿರುವುದು. ಕನ್ನಡಕ್ಕೆ ಈ ಪರಿಸ್ಥಿತಿ ಇರುವಂತಿದೆ. ಅದಕ್ಕಾಗಿಯೇ ನಾವೆಲ್ಲ ಗಾಬರಿಗೊಂಡಿದ್ದೇವೆ.
ಸಂಸ್ಕೃತಿಯೊಂದರಲ್ಲಿ ಸಾಮಾಜಿಕ ಜ್ಞಾನವೂ ಇದೆ. ವಿಜ್ಞಾನವೂ ಇದೆ. ಧುತ್ತನೆ ಅವತರಿಸಿದ ಪಾಶ್ಚಾತ್ಯ ವಿಜ್ಞಾನ, ವಿಜ್ಞಾನ ಎಂದರೆ ತಾನೆ ಎಂದು ಘೋಷಿಸಿಕೊಂಡಿತು. ಇದು ಅಕ್ರಮಣಶೀಲ ವಿಜ್ಞಾನ. ಮಾನಸಿಕತೆಗಿಂತ ಭೌತಿಕ ಸ್ವರೂಪವೇ ಇದರ ಅಡಂಬರ. ಇದರ ಆಕ್ರಮಣ ಹಾಗೂ ಆಡಂಬರಶೀಲತೆಯ ಒತ್ತಡಕ್ಕೆ ಬೇರೆ ಬೇರೆ ಸಂಸ್ಕೃತಿಗಳ ಒಳಗೆ ಅಂತರ್ಗತವಾಗಿದ್ದ ವಿಜ್ಞಾನ ಶೋಧನೆ ನೆಲಕಚ್ಚಿತು. ಈ ಪಾಶ್ಚಾತ್ಯ ವಿಜ್ಞಾನದ ಭಾಷೆ ಸಂಸ್ಕೃತಿಯೊಳಗಿನ ಭಾಷೆಯಾಗಿರಲಿಲ್ಲ. ಅದರದು ವ್ಯಾಪರದ ಭಾಷೆ ಲಾಭದ ನ್ಯಾಯ. ಅದನ್ನು ನಾವು ಕೊಳ್ಳಬೇಕು. ಕೊಳ್ಳಲು ನಮಗೆ ಶಕ್ತಿ ಇರಬೇಕು. ಇಲ್ಲದಿದ್ದರೆ ಅದು ನಮ್ಮನ್ನು ಆಕ್ರಮಿಸುತ್ತದೆ. ನಮ್ಮ ಸೃಜನೆ ಮತ್ತು ಅದರಿಂದ ಉಂಟಾದ ಉದ್ಯೋಗಗಳನ್ನು ಕಿತ್ತುಕೊಳ್ಳುತ್ತದೆ. ನಮ್ಮೊಳಗೆ ನಾವು ನಿರುದ್ಯೋಗಿಗಳಾಗುವಂಥ ಈ ಸಮಸ್ಯೆ ನಮ್ಮಂಥ ಹಲವು ಭಾಷಾಸಂಸ್ಕೃತಿಗಳಿಗೆ ಬಂದೊದಗಿದೆ. ಕನ್ನಡಿಗರು ಕನ್ನಡ ನೆಲ, ಕನ್ನಡ ಜಲ, ಕನ್ನಡದ ಕೆಲಸಗಳಿಂದ ವಂಚಿತರಾಗಿ ಚಡಪಡಿಸುತ್ತಿರುವುದರ ಹಿನ್ನೆಲೆ ಇದು.
ಸಂಸ್ಕೃತಿಗಳಲ್ಲಿ ಸಾಮಾನ್ಯ ಸಂಸ್ಕೃತಿ ಮತ್ತು ಶಕ್ತಿ ಸಂಸ್ಕೃತಿಗಳೆಂದು ಎರಡುಂಟು. ಸಾಮಾನ್ಯ ಸಂಸ್ಕೃತಿ ಸಾಮಾನ್ಯ ಮನುಷ್ಯನ ಆಹಾರ, ಬಟ್ಟೆ, ವಸತಿಯಂಥ ಪ್ರಾಥಮಿಕ ಸೌಲಭ್ಯಗಳನ್ನು ಹುಡುಕಿಕೊಳ್ಳುವಲ್ಲಿಂದ ಶುರುವಾಗುತ್ತದೆ. ಅವಕಾಶಗಳು ಹೆಚ್ಚಿದಂತೆ ಅದು ಬೆಳೆಯುತ್ತದೆ. ಇಲ್ಲದಿದ್ದಲ್ಲಿ ಕಮರಿಹೋಗುತ್ತದೆ.ಒಂದು ಸಂಸ್ಕೃತಿ ಒಂದು ಸ್ವರೂಪವನ್ನು ಪಡೆದುಕೊಂಡರೆ ಬೇಗ ಸಾಯುವುದಿಲ್ಲ. ಸಾಮಾನ್ಯ ಸಂಸ್ಕೃತಿಗಳು ಪ್ರಾಥಮಿಕ ಅವಶ್ಯಕತೆಗಳನ್ನು ಒದಗಿಸುವ ಸಾಮರ್ಥ್ಯವುಳ್ಳವಾದರೂ ಅವೆ ಬಹಳ ಕಾಲ ಬದುಕುವಂತವು. ಯಾವುದೇ ಕಾಲದ, ಯಾವುದೇ ಸಂಸ್ಕೃತಿಯಲ್ಲಿ ಬಹುಸಂಖ್ಯಾತರು ಪ್ರಾಥಮಿಕ ಅವಶ್ಯಕತೆಗಳಲ್ಲೇ ಬದುಕುತ್ತಿರುತ್ತಾರೆ ಎಂಬುದು ನಗ್ನ ಸತ್ಯ.
ಶಕ್ತಿ ಸಂಸ್ಕೃತಿ ಒಂದು ರಾಜಕೀಯ ಚಾರಿತ್ರಿಕ ತುರ್ತಿನಿಂದ ಹುಟ್ಟುತ್ತದೆ. ಇದರ  ಅವತರಣಿಕೆಯಲ್ಲಿ ಸಾಮಾನ್ಯನಿಗಿಂತ ಮೇಲಿನವರೆ ಇರುತ್ತಾರೆ. ಇಂತ ವಿಶೇಷ ವ್ಯಕ್ತಿಗಳ ವಿಶೇಷ ಸೌಲಭ್ಯಾಕಾಂಕ್ಷೆಯ ಫಲವಾಗಿಯೇ ಶಕ್ತಿಸಂಸ್ಕೃತಿ ಹುಟ್ಟುತ್ತದೆ. ನಮ್ಮ ನಡುವೆ ಇದ್ದ ಹಾಗೂ ಇರುವ ಸಾಮಂತಶಾಹಿ, ರಾಜಶಾಹಿ ಮತ್ತು ವಸಾಹತುಶಾಹಿ ಸಂಸ್ಕೃತಿಗಳು ಇದಕ್ಕೆ ಉದಾಹರಣೆ. ಇಂಥ ಸಂಸ್ಕೃತಿಗಳು ಪ್ರಬಲವಾಗಿದ್ದಾಗ ಸಾಮಾನ್ಯನ ಸ್ಥಿತಿ ತೀರ ಹದಗೆಡುತ್ತದೆ ಇಲ್ಲವೆ ಅವನದು ಸೇವಕ ವೃತ್ತಿಯಾಗಿರುತ್ತದೆ. ಕನ್ನಡ ಸಂಸ್ಕೃತಿಯ ಇತಿಹಾಸದಲ್ಲಿ ಕಂಡು ಬರುವ ಕೆರೆಗೆಹಾರ, ಜೋಳವಾಳಿ, ವೇಳವಾಳಿ ತಿಂಕವಾಳಿ ಮುಂತಾದ ಪದ್ದತಿಗಳು ಇದಕ್ಕೆ ಸಾಕ್ಷಿ. ಸಾಮಂತಶಾಹಿ ಮತ್ತು ರಾಜಶಾಹಿಗಳಂಥವು ವ್ಯಕ್ತಿಗಳನ್ನು ಸೇವೆಗಳನ್ನಾಗಿ ಇಟ್ಟುಕೊಂಡಿದ್ದವು. ಜಾಗತೀಕರಣವೆಂಬ ನವವಸಾಹತುಶಾಹಿ ಬೇರೆ ಬೇರೆ ಸಂಸ್ಕೃತಿಗಳನ್ನು ಇಡಿಯಾಗಿ ಸೇವೆಗೆ ಇಟ್ಟುಕೊಳ್ಳುತ್ತಿದೆ.
ಸಾಮಾನ್ಯ ಎಂಬ ಸಂಸ್ಕೃತಿಯೆ ಒಂದು ಚಾರಿತ್ರಿಕ ಘಟ್ಟದಲ್ಲಿ ಶಕ್ತಿ ಸಂಸ್ಕೃತಿಯಾಗಿ ಬೆಳೆಯುತ್ತದೆ. ಸಾಮಾನ್ಯ ಜನರ ಸಾಮಾಜಿಕ ಅಸಂಘಟನೆತ್ತು ಅಸಾಹಯಕತೆಯ ಲಾಭ ಪಡೆದು ಅಥವಾ ಅವರ ಬದುಕಿಗೆ ಹೊಸ ಭರವಸೆಗಳನ್ನು ಕೊಡುತ್ತ ಇಂಥ ಶಕ್ತಿಗಳು ಅವತಾರವಾಗುತ್ತವೆ. ಕರ್ನಾಟಕದ ಸಂದರ್ಭದಲ್ಲಿ ವಿಜಯನಗರ ಸಾಮ್ರಾಜ್ಯ, ಇವತ್ತಿನ ಸ್ಥಿತಿಯಲ್ಲಿ ಯೂರೋ ಕೇಂದ್ರಿತ ಜಾಗತಿಕ ಯಜಮಾನರುಗಳ ಪ್ರಾಬಲ್ಯವನ್ನು ಉದಾಹರಣೆಯಾಗಿ ಕೊಡಬಹುದು.ಈ ಶಕ್ತಿಸಂಸ್ಕೃತಿಗಳು ಕಾಲ ಮಿತಿಯವಾಗಿರುತ್ತವೆ. ಸಾಮಾನ್ಯ ಸಂಸ್ಕೃತಿಗಳು ನಿರಂತರ ಪ್ರಕ್ರಿಯೆಗಳಾಗಿವೆ. ಇವು ಒಟ್ಟೊಟ್ಟಿಗೆ ಇರುತ್ತವೆ. ಆದರೆ ಸಾಮಾನ್ಯನನ್ನು ಶಕ್ತಿಸಂಸ್ಕೃತಿ ಗಾಬರಿ ಮತ್ತು ಅಸಹಾಯಕತೆಯಲ್ಲಿಡುತ್ತದೆ. ಇದು ಈಗಿನ ಕನ್ನಡಿಗರ ಸ್ಥಿತಿಯೂ ಹೌದು.
ಈಗ ನಮಗೆ ಅರ್ಥವಾಯಿತು, ಭಾಷೆ ಎಂಬುದು ಕೇವಲ ಮಾತು ಅಲ್ಲ ಅದು ಜನವರ್ಗವೊಂದು ಬದುಕಿದ್ದ ಹಾಗೂ ಬದುಕುತ್ತಿರುವ ಒಂದು ಜೀವನ ವಿಧಾನ. ಈ ಜೀವನ ಕ್ರಮವನ್ನು ಪ್ರಸ್ತುತವಾಗಿಸಿಕೊಳ್ಳುತ್ತಾ ಹೋಗುವುದೇ ನಮ್ಮ ಅಸ್ತಿತ್ವ ಎನ್ನುತ್ತೇವೆ. ಈ ಭಾಷಾಸಂಸ್ಕೃತಿ ನಮಗೆ ಜೀವನವನ್ನು ಕೊಡಬೇಕು. ಎಂದರೆ ನಮಗೊಂದು ವೃತ್ತಿಕೊಡಬೇಕು. ಇವತ್ತಿನ ತುರ್ತಿನಲ್ಲಿ ಪೂರ್ವಾತ್ಯ ರಾಷ್ಟ್ರಗಳು ತಮ್ಮ ತಮ್ಮ ಭಾಷಾ ಸಂಸ್ಕೃತಿಯನ್ನೆ ನೆಲೆ ಮತ್ತು ಬಲ ಮಾಡಿಕೊಂಡು ತಮ್ಮ ಅಸ್ತಿತ್ವಕ್ಕಾಗಿ ಹೋರಾಡಬೇಕಾಗಿ ಬಂದಿದೆ. ಯೂರೋಕೇಂದ್ರತ ರಾಷ್ಟ್ರಗಳ ಹಾಗೆ  ಹೆಚ್ಚಿಸಿಕೊಂಡ ಸಂಪತ್ತು ಮತ್ತು ಅದನ್ನು ಬಿಕರಿಮಾಡುವ ಜಾಗತಿಕ ಮಾರುಕಟ್ಟೆಯ ಹುಡುಕಾಟದ ಮೂಲಕ ತಮ್ಮ ಸೂಪ್ರಮಸಿಯನ್ನು ಸ್ಥಾಪಿಸಲು ಹೊರಟಿವೆ. ನಮಗೆ ಅಂಥ ಹೆಚ್ಚಿನ ಸಾಮಗ್ರಿಗಳೂ ಇಲ್ಲ ಜ್ಞಾನವೂ ಇಲ್ಲ, ಅದು ಬೆಳೆಯಲು ಅವಕಾಶ ಕೊಡುವ ಸಾಧ್ಯತೆಗಳೂ ಇಲ್ಲ.
ಇಂಥ ಮಾತುಗಳನ್ನು ಹೇಳಿದಾಗ ಹಲವರು ಇದೆಲ್ಲ ಗೊತ್ತಿಲ್ಲದ ವಿಚಾರ, ನಮಗೆ ಸಂಬಂಧಪಡದ ಅಸಂಬದ್ಧ ವಿವರಣೆ ಎಂದೆ ಭಾವಿಸಿದ್ದಾರೆ. ಭಾರತ ೧೯೯೦-೯೧ರಲ್ಲಿ ಸ್ವದೇಶಿ ರಕ್ಷಣಾ ಆರ್ಥಿಕ ನೀತಿಯಿಂದ ಹಂತ ಹಂತವಾಗಿ ಜಾಗತೀಕರಣಕ್ಕೆ ದಾಟಿದ ಪರಿಸ್ಥಿತಿಯ ಹಿಂದಿನ ಒತ್ತಡಗಳೇನು ಎಂಬುದನ್ನು ನಮ್ಮ ಹೆಚ್ಚಿನ ವಿದ್ಯಾವಂತರು ಅರ್ಥಮಾಡಿಕೊಳ್ಳಲಿಲ್ಲ. ಭಾರತ ಎದುರಿಸುತ್ತಿರುವ ಈ ಸ್ಥಿತಿ ಕರ್ನಾಟಕಕ್ಕೂ ಸಂಬಂಧಿಸಿದೆ. ತಮಿಳುನಾಡು ಅಥವಾ ಮಹಾರಾಷ್ಟ್ರಕ್ಕೆ ಈ ಸಮಸ್ಯೆ ಇಲ್ಲ ಎಂದು ಇದರ ಅರ್ಥವಲ್ಲ. ಹೊರ ದೇಶಗಳ ಸೌಲಭ್ಯಗಳಿಗೆ ಸ್ವಲ್ಪ ಹತ್ತಿರದಲ್ಲಿರುವುದರಿಂದ ಅವರು ನಮಗಿಂತ ಹೆಚ್ಚು ಮಂಪರಿನಲ್ಲಿ ಇದ್ದಾರೆ ಅಷ್ಟೆ.
ನಾವು ಕನ್ನಡಿಗರು ಎಚ್ಚೆತ್ತಿಲ್ಲ, ಮೈಮರೆತಿದ್ದೇವೆ, ಮೂಕರಿಂತಿದ್ದೇವೆ, ಸೌಮ್ಯವಾಗಿದ್ದೇವೆ, ನಿಸ್ಸಹಾಯಕರಾಗಿದ್ದೇವೆ, ಹೆಚ್ಚು ಸಹಿಷ್ಣುಗಳು, ಬಂದವರಿಗೆಲ್ಲಾ ಬಾಗಿಲು ತೆರೆಯುತ್ತೇವೆ,  ಇರುವ ನಮ್ಮ ಜಾಗವನ್ನು ಹೊರಗಿನಿಂದ ಬಂದವರಿಗೆ ಖಾಲಿ ಮಾಡಿಕೊಡುತ್ತೇವೆ. ದಿನೇ ದಿನೇ ನಾವು ಎತ್ತಂಗಡಿ ಆಗುತ್ತಿದ್ದೇವೆ. ನಮ್ಮ ಉದ್ಯೋಗಗಳನ್ನು ಅನ್ಯಭಾಷಿಕರು ಪಡೆದುಕೊಂಡಿದ್ದಾರೆ….. ಹೀಗೆ ನಾವು ‘ಇಲ್ಲಗಳ’ ಪಟ್ಟಿಯಲ್ಲಿ ನಮ್ಮನ್ನು ಸೇರಿಸಿಕೊಳ್ಳುತ್ತಿದ್ದೇವೆ. ಬ್ರಿಟಿಷರಿದ್ದಾಗ ಕಿತ್ತೂರು ರಾಣಿ ಚನ್ನಮ್ಮ ಸಂಗೊಳ್ಳಿರಾಯಣ್ಣ ಟಿಪ್ಪು ಸುಲ್ತಾನ್ ಮುಂತಾದ ವೀರರನ್ನು ಮುಂದಿಟ್ಟುಕೊಂಡು ಹೋರಾಡಿದೆವು. ಅದಕ್ಕೂ ಮೊದಲು ದಾಳಿಕೋರ ಮುಸ್ಲಿಮರ ವಿರುದ್ಧವೂ ಹೋರಾಡಲು ನಮಗೆ ವೀರರು ಇದ್ದರು. ಈಗ ಅಂಥ ವೀರರು ನಮ್ಮ ಹಿಡಿಕ್ಕೆಗೆ ಸಿಗುತ್ತಿಲ್ಲ ನಮ್ಮ ದೊಡ್ಡ ಪರಂಪರೆಯ ಕನ್ನಡ ಚಳುವಳಿಯೇನೊ ಬಹಳ ಕಾಲದಿಂದ ಹಲವರ ಶ್ರಮ, ತ್ಯಾಗದಿಂದ ನಡೆಯುತ್ತಾ ಬಂದಿದೆ. ಆದರೇನು ನಮಗೆ ನಮ್ಮ ನಿಜವಾದ ಶತ್ರು. ಯಾರು ಎಂದೆ ಸ್ಪಷ್ಟವಾಗಿಲ್ಲ ಆ ಶತ್ರು ಸ್ಪಷ್ಟ ಸ್ವರೂಪದಲ್ಲಿ ನಮ್ಮ ಎದುರಿಗೆ ನಿಲ್ಲುತ್ತಿಲ್ಲ. ಸದ್ಯಕ್ಕೆ ತಮಿಳು, ಮಲೆಯಾಳಿ ಅಥವಾ ಮರಾಠಿ, ನಮ್ಮ ಶತ್ರು ಎಂದು ಕೊಂಡಿದ್ದೇವೆ. ಆದರೆ ಅವನು ಎದುರಿಗಿದ್ದು ನಮಗೆ ಹಿಡಿಯಲಾಗುತ್ತಿಲ್ಲ ಇಲ್ಲಿ ನಾವು ಬೆಂಗಳೂರಿನ ತಮಿಳರ ವಿರುದ್ಧ ಹೋರಾಟ ಶುರುಮಾಡಿದರೆ ಚೆನ್ನೈನವರು ಅಲ್ಲಿನ ಕರ್ನಾಟಕದ ಬೇಕರಿ ಮಾಲೀಕರ ವಿರುದ್ಧ ಊಟಿಯ ಟೀ ತೋಟದ ಕನ್ನಡಿಗರ  ವಿರುದ್ಧ ಚಳುವಳಿ ಮಾಡುತ್ತಾರೆ. ರಾಷ್ಟ್ರೀಯ ಸಾಮರಸ್ಯದ ದೃಷ್ಟಿಯಿಂದ ಭಾರತ ಸರ್ಕಾರ ಈ ಇಬ್ಬರನ್ನೂ ಹತ್ತಿಕ್ಕುತ್ತದೆ. ಅಲ್ಲಿಗೆ ನಮ್ಮ ಕನ್ನಡ ಹೋರಾಟ ಮುಗಿಯಿತು. ಬೆನಗಲ್ ರಾಮರಾಯರು, ಆಲೂರು ವೆಂಕಟರಾಯರು, ಡೆಪ್ಯುಟಿ ಚನ್ನಬಸಪ್ಪನವರು, ಹುಯಿಲಗೋಳ ನಾರಾಯಣರಾಯರು, ಬಿ.ಎಂ.ಶ್ರೀ, ಕುವೆಂಪು, ಅಂದಾನಪ್ಪ ದೊಡ್ಡಮೇಟಿ, ಅದರಗುಂಜಿ ಶಂಕರಗೌಡ ಪಾಟೀಲ, ನಿಜಲಿಂಗಪ್ಪ, ಕೆಂಗಲ್ ಹನುಮಂತಯ್ಯ ಮ. ರಾಮಮೂರ್ತಿ, ಅ.ನ.ಕೃ…. ಅವರಿಗಿದ್ದ ಹೋರಾಟದ ವ್ಯಾಪಕ ಕ್ಷೇತ್ರ ಈಗಿನವರಿಗೆ ಸಿಗುತ್ತಿಲ್ಲ. ಆದ್ದರಿಂದಲೇ ಹಲವರು ದಿಕ್ಕು ಕಾಣದೆ ಚಡಪಡಿಸುತ್ತಾರೆ. ಇನ್ನು ಕೆಲವರು ಕನ್ನಡ ಹೋರಾಟವನ್ನು ಸ್ವುದ್ಯೋಗ ಅಥವಾ ರಾಜಕೀಯ ಭವಿಷ್ಯವನ್ನಾಗಿ ಮಾಡಿಕೊಂಡಿದ್ದಾರೆ. ತಪ್ಪು ಅವರದಲ್ಲ; ಶತ್ರುವನ್ನು ಹುಡುಕಿಕೊಳ್ಳಲಾರದ ನಮ್ಮ ಅಸಮರ್ಥತೆಯಲ್ಲಿ ಇದೆ.
ಬದುಕುವ ಹೋರಾಟದಲ್ಲಿ ಕನ್ನಡಿಗರು ತಮಿಳ, ಮರಾಠಿ, ಮಲಯಾಳಿಗಳ ಮುಂದೆ ತೀರಾ ಸಪ್ಪೆಯಾಗಿರುವುದು ನಿಜ. ಇದು ಸಮಸ್ಯೆಯನ್ನು ಪತ್ತೆಹಚ್ಚುವ ಒಂದು ಮುಖ. ಇದು ಮೇಲು ಮಟ್ಟದ ಸಮಸ್ಯೆ. ಬೆಂಗಳೂರಿನ ನಮ್ಮ ಉದ್ಯೋಗ್ದ ಮೇಲೆ ಇರುವ ತಮಿಳು ಬ್ರಾಹ್ಮಣನನ್ನು ಓಡಿಸಿ, ಕನ್ನಡ ಬ್ರಾಹ್ಮಣನಿಗೆ, ತಮಿಳು ವ್ಯಾಪಾರಿಯನ್ನು ಓಡಿಸಿ ಕನ್ನಡ ವ್ಯಾಪಾರಿಗೆ ಅವಕಾಶ ಮಾಡಿಕೊಟ್ಟೆವು ಅನ್ನಿ ಅಷ್ಟರ ಮಟ್ಟಿಗೆ ಅದು ಸರಿ ಎಂದು ನೀವು ಹೇಳಿದರೆ ಅದನ್ನು ಒಪ್ಪಿಕೊಳ್ಳೋಣ. ಬೆಂಗಳೂರಿನ ನಗೆ ಸಾರಿಗೆ ಕಂಡಕ್ಟರ್‌ಗಳಲ್ಲಿ ಮೂವತ್ತು ಪರ‍್ಸೆಂಟ್ ತಮಿಳರೇ ಇದ್ದಾರೆ ಎಂದರೆ ಅದಕ್ಕೆ ಕಾರಣವಾದ ಶತ್ರುವನ್ನು ಎಲ್ಲಿ ಹುಡುಕುತ್ತೀರಿ? ಹಿಂದೆ ಗಾದೆ ಹೇಳುವ ‘ದುಷ್ಮನ್ ಕಹಾಹೈ ದುಷ್ಮನ್ ಬಗಲ್ ಮೆ ಹೈ? ನಮ್ಮದೆ ಆಗುತ್ತಿದೆಯಲ್ಲ; ನಮ್ಮ ಮೊದಲ ಶತ್ರುವೆ ಕೈ ತಪ್ಪಿಸಿಕೊಂಡ.
ಕರ್ನಾಟಕದ ಜನ ಕರ್ನಾಟಕವನ್ನು ಕಲ್ಪಿಸಿಕೊಳ್ಳಲೂ ಆಶಕ್ತರಾಗಿದ್ದಾರೆ. ಯುದ್ಧ ಕಣದಿಂದ ಪಲಾಯನ ಮಾಡಿ ಬಂದ ಪ್ರಜೆಗಳಂತೆ ಕಾಣುತ್ತಾರೆ. ಕನಿಷ್ಠ ಅವರು ಮೊದಲು ಮಾಡಬೇಕಾದ ಕೆಲಸ ಕರ್ನಾಟಕವನ್ನು ಪರಿಕಲ್ಪಿಸಿಕೊಳ್ಳುವುದು, ಕರ್ನಾಟಕದ ಶಕ್ತಿಯನ್ನು ಗುರುತಿಸುವುದು ಮತ್ತು ಅದನ್ನು ಕ್ರಿಯೆಗೆ ರೂಢಿಸುವುದು. ಕರ್ನಾಟಕವನ್ನು ಮೂರು ಬಗೆಯಲ್ಲಿ ಪರಿಕಲ್ಪಿಸಿಕೊಳ್ಳಬಹುದು.
೧. ಕರ್ನಾಟಕದ ಸಾಂಸ್ಕೃತಿಕ ಪರಂಪರೆಯ ಮೂಲಕ
೨. ಕರ್ನಾಟಕ ಭಾರತದಲ್ಲಿ ಬದುಕಿದ ನಮೂನೆಯ ಮೂಲಕ
೩. ಕರ್ನಾಟಕ ಜಾಗತಿಕ ಸ್ಥಿತಿಯಲ್ಲಿ ಏನಾಗಿದೆ ಎಂಬುದನ್ನು ಪ್ರಚಲಿತ ವಿದ್ಯಮಾನಗಳ ಜೊತೆಗೆ ಮುಖಾಮುಖಿ ಮಾಡುವುದು.
ಈ ಪರಿಕಲ್ಪನೆಯ ಒಳಗೆ ಮತ್ತು ಹೊರಗೆ ಯೋಚಿಸಿದಾಗ ಕರ್ನಾಟಕದ ಸತ್ವವೂ ಅದರ ಶತ್ರುಗಳೂ ನಮಗೆ ಎದುರಾಗುತ್ತಾರೆ. ಪರಿಹಾರ ನಮ್ಮ ಸಾಮರ್ಥ್ಯವನ್ನು ಅವಲಂಬಿಸಿದೆ.
ಸ್ವಾತಂತ್ರ ಪೂರ್ವಕ್ಕೆ ಕನ್ನಡ ಭಾಷೆ ಮತ್ತು ಕನ್ನಡನಾಡು ಅದನ್ನು ಆಳುತ್ತಿದ್ದ ರಾಜರ ಮೂಲಕ ಗುರುತಿಸಿಕೊಳ್ಳುತ್ತಿದ್ದವು. ರಾಜನ ಏಳು ಬೀಳುಗಳು ನಾಡಿನ ಹಾಗೂ ಭಾಷೆಯ ಏಳುಬೀಳುಗಳಾಗಿರುತ್ತಿದ್ದವು. ಈಗ ಇವು ಪ್ರಜೆಗಳು ಮತ್ತು ಅವರಿಂದ ಚುನಾಯಿತರಾದ ಪ್ರತಿನಿಧಿಗಳ ಮೂಲಕವೆ ಗುರುತಿಸಿಕೊಳ್ಳಬೇಕಾಗಿದೆ. ಶ್ರೀ ದೇವರಾಜ ಅರಸು ಕರ್ನಾಟಕದ ಮುಖ್ಯಮಂತ್ರಿ ಆಗುವವರೆಗೆ ಉತ್ತರ ಭಾರತದವರ ಗುರುತಿನಲ್ಲಿ ಕರ್ನಾಟಕದವರು ಮದ್ರಾಸಿಗಳು. ಮದ್ರಾಸ್, ಕೇರಳ ಮತ್ತು ಪಂಜಾಬ ರಾಜ್ಯಗಳು ಸ್ವಾತಂತ್ರ್ಯದ ತರುಣದಲ್ಲೆ ತಮ್ಮ ರಾಜಕೀಯ ಅನನ್ಯತೆಯನ್ನು ಮೆರೆದವು. ಕರ್ನಾಟಕ ಹಾಗಾಗಲಿಲ್ಲ.
ಕರ್ನಾಟಕವನ್ನು ಸ್ಪಷ್ಟವಾಗಿ ಪರಿಕಲ್ಪಿಸಿಕೊಳ್ಳಬೇಕಾದವರು ಕರ್ನಾಟಕದ ರಾಜಕಾರಣಿಗಳು. ಭಾರತದ ಸ್ವಾತಂತ್ರ್ಯದ ಹೊಸತರಲ್ಲಿ ಕರ್ನಾಟಕ ಮಂತ್ರಿ ಮಂಡಲದ ಕೆಲವು ಮಂತ್ರಿಗಳು ಕನ್ನಡನಾಡಿನ ಬಗ್ಗೆ ಮಾತನಾಡುವಾಗ ಕವಿರಾಜ ಮಾರ್ಗಕಾರನ ‘ಕಾವೇರಿಯಿಂದ ಮಾ ಗೋದಾವರಿವರಮಿರ್ದ ನಾಡದಾ ಕನ್ನಡದೊಳ್ ಭಾವಿಸಿದ ಜನಪದಂ ವಸುದಾವಲಯ ವಿಲೀನ ವಿಷಯ ವಿಷಯ ವಿಶೇಷಂ : ಅಥವಾ ಕನ್ನಡಿಗರು ‘ಚದುರರ್ ನಿಜದಿಂ ಕುರಿತೋದದೆಯುಂ ಕಾವ್ಯ ಪ್ರಯೋಗ ಪರಿಣತ ಮತಿಗಳ್’ ಎಂಬ ವಾಕ್ಯಗಳನ್ನು ಉದ್ಧರಿಸುತ್ತಿದ್ದರು. ಪ್ರಾಥಮಿಕ ಶಾಲೆಯ ವಿದ್ಯಾರ್ಥಿಗಳಾಗಿದ್ದ ನಾವು ಆ ಮಾತುಗಳಿಂದ ನಮ್ಮ ಮೈಮನ ತುಂಬಿಕೊಳ್ಳುತ್ತಿದ್ದೆವು. ಆಮೇಲಾಮೇಲೆ ಕರ್ನಾಟಕದ ಸಂಸ್ಕೃತಿ ಮಂತ್ರಿಗಳಿಂದ ಕೂಡ ಇಂಥ ವಾಕ್ಯಗಳು ಗಂಟಲು ಕೀಳಲಿಲ್ಲ ಕನ್ನಡ ಸಂಸ್ಕೃತಿ ಮಂತ್ರಿಯಾಗಿ ಶ್ರೀ ಎಚ್. ವಿಶ್ವನಾಥ ಎಂ.ಪಿ. ಪ್ರಕಾಶ್, ಅಂಥ ಕೆಲವರು ಕರ್ನಾಟಕದ ಮರ‍್ಯಾದೆ ಉಳಿಸಿದರು. ಕನ್ನಡ ಸಾಹಿತ್ಯ ಮತ್ತು ಸಂಸ್ಕೃತಿಯನ್ನು ಹೆದರಿಸಿದ ಕನ್ನಡ ಸಂಸ್ಕೃತಿ ಮಂತ್ರಿಗಳೂ ಕೂಡ ಆಗಿ ಹೋಗಿದ್ದು ಮತ್ತೊಂದು ವಿಶೇಷ.
ಕರ್ನಾಟಕವನ್ನು ಸರಿಯಾಗಿ ಪರಿಕಲ್ಪಿಸಿ ಕಟ್ಟಿಕೊಡಬೇಕಾದ ಜನವರ್ಗವೆಂದರೆ ಕನ್ನಡನಾಡಿನ ಚಿಂತಕರು. ಇಲ್ಲಿ ರಾಷ್ಟ್ರೀಯವಾದಿಗಳು, ಗಾಂಧಿವಾದಿಗಳು, ಲೋಹಿಯಾವಾದಿಗಳು, ಮಾರ್ಕ್ಸ್ ವಾದಿಗಳು, ಅಂಬೇಡ್ಕರ್‌ವಾದಿಗಳು ಹಾಗೂ ಸ್ವತಂತ್ರ ಚಿಂತಕರು ಹಲವರಿದ್ದರು ಮತ್ತು ಇದ್ದಾರೆ. ಇವರು ವಿಶೇಷವಾಗಿ ಭಾರತದ ಜಾತಿ, ವರ್ಗ, ವರ್ಣ, ಧರ್ಮಗಳ ಅಸಮಾನತೆಯ ಬಗ್ಗೆ ಮಾತನಾಡಿದ್ದಾರೆ. ಕರ್ನಾಟಕವನ್ನು ಒಂದು ಅನನ್ಯತೆಯನ್ನಾಗಿ ಪರಿಕಲ್ಪಿಸಿ ಕಟ್ಟಿ ಬೆಳೆಸುವ ನಿಟ್ಟಿನಲ್ಲಿ ಇವರ ಕೊಡುಗೆ ತೀರಾ ಕಡಿಮೆ. ಭಾಷಾ ಸಂಸ್ಕೃತಿ, ಭಾಷಾ ರಾಷ್ಟ್ರ ಇವುಗಳ ಸಾಂಸ್ಕೃತಿಕ ಆಸ್ತಿತ್ವ ಮತ್ತು ಅನನ್ಯತೆಯ ಬಗ್ಗೆ ದೇಶದ ಹೊರಗೆ ಮತ್ತು ಒಳಗೆ ಇದ್ದ ಹಲವು ಚಿಂತಕರು ಗಮನಿಸಿದ್ದರು. ಅನಂತರದ ಚಿಂತಕರು ಈ ಬಗ್ಗೆ ಅಗತ್ಯವಾದಷ್ಟು ಗಮನ ಹರಿಸಲಿಲ್ಲ ಸಾಮಾಜಿಕ ನ್ಯಾಯದ ಹೆಸರಿನಲ್ಲಿ ಜನವರ್ಗ ಮತ್ತು ಸಂಸ್ಕೃತಿಗಳನ್ನು ತುಂಡು ತುಂಡಾಗಿ ಕಲ್ಪಿಸಿಕೊಂಡರೆ ಹೊರತು ಅವುಗಳ ಅಂತರ್ ಸಂಬಂಧಗಳನ್ನು ಗ್ರಹಿಸಿದಂತೆ ಕಾಣಲಿಲ್ಲ ಇದರಿಂದಾಗಿ ಸಾಹಿತ್ಯವಲಯದಲ್ಲಿ ಇರುವವರೆ ಕರ್ನಾಟಕ ಸಂಸ್ಕೃತಿ ಮತ್ತು ಅದರ ಅನನ್ಯತೆಯ ಬಗ್ಗೆ ಮಾತನಾಡುವಂತಾಯಿತು. ಇದರಿಂದ ಆದ ಅನ್ಯಾಯ ಎಂದರೆ, ಕನ್ನಡ-ಕರ್ನಾಟಕದ ಸಮಸ್ಯೆ ಎಂದರೆ ಈ ಸಾಹಿತಿಗಳ ಸಮಸ್ಯೆ ಎನ್ನುವಂತಾಗಿದೆ. ಕರ್ನಾಟಕದ ಸಮಸ್ಯೆ ಎಂದರೆ ಕರ್ನಾಟಕದ ಜನರ ಸಂಸ್ಕೃತಿಯ ಸಮಸ್ಯೆ; ಹಾಗೆಂದರೆ ಕರ್ನಾಟಕದ ಆರ್ಥಿಕ, ಸಾಮಾಜಿಕ ಮತ್ತು ರಾಜಕೀಯ ಬೆಳವಣಿಗೆಯ ವಿಷಯ ಎಂದು ಬಹುತೇಕರಿಗೆ ಅರ್ಥವಾಗಬೇಕಾಗಿದೆ. ಈ ಬಗ್ಗೆ ವಿದ್ಯಾವಂತರೆನಿಸಿಕೊಂಡ ಹಲವರಲ್ಲಿ ಎಂಥ ಅಭಿಪ್ರಾಯವಿದೆ ಎಂದರೆ ಆರ್ಥಿಕತೆ ಬಗ್ಗೆ ಮಾತನಾಡಲು ನಾವು ಮಾರ್ಕ್ಸ್‌ವಾದಿಗಳಾ? ರಾಜಕೀಯ! ಅಯ್ಯೊ, ಅದು ಏನಿದ್ದರೂ ರಾಜಕಾರಣಿಗಳು ಮಾತನಾಡುವ ಸಂಗತಿ. ನಮಗ್ಯಾಕೆ ಅವರ ತಂಟೆ ಎಂದು ಹೆದರುತ್ತಾರೆ. ಇವರಿರಲಿ, ಇವರನ್ನು ಕಂಡು ನಾವು ‘ಶಿವ ಶಿವ’ ಎನ್ನಬೇಕಾಗಿದೆ. ಪಕ್ಷ ರಾಜಕೀಯದ ಬಗ್ಗೆ ಮಾತನಾಡಲು ಭಯವಿದ್ದರೆ, ಶ್ರೀಮಂತರ ಸಂಪಾದನೆಯ ಬಗ್ಗೆ ಟೀಕೆ ಮಾಡಲು ಆಗದಿದ್ದರೆ, ಬಿಡಿ ಸೃಜನಾತ್ಮಕ ಆರ್ಥಿಕ ರಾಜಕೀಯ ಚಿಂತನೆಯ ಬಗ್ಗೆ ಮಾತನಾಡಲು ಏನು ಧಾಡಿ?
ಕರ್ನಾಟಕದಲ್ಲಿ ಕನ್ನಡ ವಾತಾವರಣವನ್ನು ನಿರ್ಮಾಣ ಮಾಡುವ ಕೆಲಸ ಕರ್ನಾಟಕದ ಅಧಿಕಾರಿಗಳಿಂದ ಸಾಧ್ಯ ಅವರಾಗಲಿ ಅವರ ಮಕ್ಕಳಾಗಲಿ ಇಂಗ್ಲಿಷ್ ಕಲಿತಿರುವುದು ಅಪರಾಧವಲ್ಲ, ಅದು ಅಗತ್ಯ. ಆ ಕಾರಣಕ್ಕೆ ಕನ್ನಡಿಗನಿಗೆ ಹುಟ್ಟಿದ, ಕನ್ನಡ ಸಂಸ್ಕೃತಿ ಸಂಪಾದಿಸಿಕೊಂಡ, ಕನ್ನಡಿಗನಾಗಿರುವ ಭಾಗ್ಯದಿಂದ ವಂಚಿಸಿಕೊಳ್ಳಬೇಕಾಗಿಲ್ಲ. ನಮ್ಮ ಸುಖದ ಕ್ಷಣಗಳು, ದುಃಖದ ಕ್ಷಣಗಳು ಮತ್ತು ಚಿಂತನೆಯ ಕ್ಷಣಗಳು ಕನ್ನಡದ ಸಂದರ್ಭಗಳೇ ಅಗಿರುತ್ತವೆ ಎಂಬುದನ್ನು ನಿರಾಕರಿಸಲು ಸಾಧ್ಯವೆ? ಇದು ಬೌದ್ಧಿಕ ಸ್ವಾತಂತ್ರ್ಯದ ವಿಷಯ, ಬೌದ್ಧಿಕವಾಗಿ ಗುಲಾಮನಾದವನು ತನ್ನ ಸಂಸ್ಕೃತಿಯನ್ನಾಗಲೀ ಭಾಷೆಯನ್ನಾಗಲೀ ಬೆಳಸಲಾರ. ಕರ್ನಾಟಕದ ಅಧಿಕಾರಿಗಳು ಐ.ಎ.ಎಸ್. ನವರಿಗೆ ಹೆದರಿಕೊಂಡು, ಅವರನ್ನು ವೈಭವೀಕರಿಸುತ್ತಾ ತಮ್ಮತನವನ್ನು ಸಂಪೂರ್ಣ ಮರೆತಿದ್ದಾರೆ. ಭಾರತ ಮಟ್ಟದ ಅಧಿಕಾರಿಗಳನ್ನು ಅವರು ಮಣಿಸಬಹುದು.
ಕರ್ನಾಟಕ ಒಂದು ಭಾಷಾಗಣರಾಜ್ಯವಾಗಲು ಶ್ರಮಿಸಿದ ಹಲವರಿದ್ದಾರೆ. ಅವರಿಗೆ ಸಮೃದ್ಧ ಕರ್ನಾಟಕದ ಬೆಳವಣಿಗೆಯ ಕನಸುಗಳಿದ್ದವು. ಆದರೆ ಕರ್ನಾಟಕವೆಂದರೆ ಕನ್ನಡ ಮಾತನಾಡುವ ಒಂದು ದೊಡ್ಡ ಪ್ರದೇಶ ಮತ್ತು ಅದರೊಳಗೆ ದೊಡ್ಡದಾಗಿ ಕಾಣುವ ಜನವೆ ಅವರ ಅಭಿವೃದ್ಧಿಯ ಘಟಕಗಳಾಗಿದ್ದವು. ಸ್ವತಂತ್ರ ಭಾಷಾ ರಾಜ್ಯದ ಪರಿಕಲ್ಪನೆಯಲ್ಲಿ ಆರ್ಥಿ-ಸಾಂಸ್ಕೃತಿಕ ಸಮಾನತೆ ಹಾಗೂ ಸಹಭಾಗಿತ್ವದ ಒತ್ತಡ ಇದೆ ಎಂಬುದು ಅವರಿಗೆ ಅಷ್ಟಾಗಿ ತಿಳಿದಂತಿರಲಿಲ್ಲ. ಈ ಅರಿವಿನ ಕೊರೆತೆಯೆ ಕರ್ನಾಟಕವನ್ನು ಒಟ್ಟಿಗೆ ಕೂಡಿಸಿಕೊಂಡು ಬರಲು ಅಡ್ಡಿಯಾಯಿತು. ಕನ್ನಡ ಹಾಗೂ ಕರ್ನಾಟಕದ ಬಗ್ಗೆ ಆಗ ಮಾತನಾಡಿದವರೆಲ್ಲ ವಿಶಾಲ ಮನೋಭವಾದ ದೊಡ್ಡಮನುಷ್ಯರು. ಆದರೆ ಸ್ವಾತಂತ್ರ್ಯ ಅನೇಕ ಅಸಮಾನ, ಅಸಂಘಟಿತ ಸಾಂಸ್ಕೃತಿಕ ವಿಶಿಷ್ಟ ಇದ್ದ ಜನರನ್ನು ಹೇಗೆ ಒಟ್ಟಾಗಿ ಕರೆದುಕೊಂಡು ಹೋಗುವುದು ಎಂಬ ಬಗ್ಗೆ ಆಲೋಚನೆ ಇರಲಿಲ್ಲ. ಇದರಿಂದಾಗಿ ಅನಂತರ ಬಂದ ನಮ್ಮ ಬರ್ಬರ ರಾಜಕಾರಣ ಬೇರೆ ಬೇರೆ ಜನ, ಭಾಷೆ, ಸಂಸ್ಕೃತಿಗಳನ್ನು ಅವು ಇರುವಂತೆ,  ಇರುವಲ್ಲಿಯೆ ಇಟ್ಟು ಬೆಳಸಿದರೆ ಹೊರತು ಅವುಗಳನ್ನು ಕರ್ನಾಟಕದ ಸಂರಚನಾ ಘಟಕಗಳನ್ನಾಗಿ ರೂಪಿಸಲಿಲ್ಲ, ಕರ್ನಾಟಕದೊಳಗೆ ಕನ್ನಡ ಭಾಷೆ ಮತ್ತು ಸಂಸ್ಕೃತಿಯ ಬಗ್ಗೆ ಒಡಕು ಧ್ವನಿಗಳು ಹುಟ್ಟಿ ಕೊಳ್ಳಲು ಈ ಬಗೆಯ ಸಮಗ್ರ ಹಾಗೂ  ದೂರದರ್ಶಿ ಚಿಂತನೆಯ ಕೊರತೆಯೆ ಕಾರಣ. ಇದು ಕನ್ನಡ ರಾಜಕಾರಣ ಹಾಗೂ ಚಿಂತಕರ ಮಿತಿಯೂ ಹೌದು.
ಕರ್ನಾಟಕ ಒಂದು ಭಾಷಾ ನಾಡಾಗಿ ಹುಟ್ಟಿಕೊಂಡುದನ್ನು ಸಮಸ್ತ ಕನ್ನಡಿಗರು ಸ್ವಾಗತಿಸಿದರು. ಅದರ ಹುಟ್ಟಿನ ಜೊತೆಗೆ ಕನ್ನಡಪರ ಚಳುವಳಿಗಳು ಹುಟ್ಟಿಕೊಂಡುದು ಒಂದು ದುರ್ದೈವ. ಕರ್ನಾಟಕವನ್ನು ಒಂದು ಭಾಷೆಯ ಮೂಲಕ ಗುರುತಿಸಿದರಾದರೂ ಅದು ಕೇವಲ ಕನ್ನಡ ಮತಾನಾಡುವವರ ನಾಡು ಅಂತ ಆಗಿರಲಿಲ್ಲ. ಕರ್ನಾಟಕವೆಂಬುದು ಒಂದು ಅಖಂಡ ಸಂಸ್ಕೃತಿಯ ಪ್ರದೇಶ. ಕರ್ನಾಟಕ ಅದರೊಳಗೆ ಇರುವ ಎಲ್ಲ ಜನರ ಅಭಿವೃದ್ಧಿಯನ್ನು ಒಳಗೊಂಡಿದೆ ಎಂಬುದನ್ನು ಕೆಲವರು ತಿಳಿಯಲಿಲ್ಲ ಕನ್ನಡ ಪರ ಹೋರಾಟಗಾರರು ಕೂಡ ಕರ್ನಾಟಕದ ಅಭಿವೃದ್ಧಿ ಎಂದರೆ ಕರ್ನಾಟಕ ಒಳಗೊಂಡಿರುವ ಎಲ್ಲರ ಅಭಿವೃದ್ಧಿ ಎಂಬುದನ್ನು ಬಿಂಬಿಸಲಿಲ್ಲ. ಇದು ಆ ಕಾಲದ ಕನ್ನಡಪರ ಚಿಂತಕರ ಮಿತಿ; ಭಾಷಾ ಪ್ರಾಂತವೊಂದರಲ್ಲಿ ಬಹು ಜನರನ್ನು ಮಾತನಾಡಿಸುವ ಭಾಷೆ ಒಂದು ವಿಶಾಲ ಅರ್ಥದಲ್ಲಿ ಆ ನಾಡಿನ ಅಭಿವೃದ್ಧಿಯ ಅಳತೆ. ಅದರೊಳಗಿನ ಇನ್ನಿತರ ಭಾಷಿಕರು ಬೇರೆಯವರು ಅಲ್ಲ. ಒಂದು ರಾಜ್ಯಕ್ಕೆ ರಾಜ್ಯಭಾಷೆ ಸಾಧ್ಯವಾಗಿದೆ ಎಂದರೆ ಅದು ಆ ರಾಜ್ಯದ ಆರ್ಥಿಕ ಸಾಮಾಜಿಕ ಬೆಳವಣಿಗೆಯನ್ನು ಚಾರಿತ್ರಿಕವಾಗಿ ಸಾಧ್ಯಮಾಡಿಕೊಟ್ಟಿದೆ ಎಂದು ಅರ್ಥ. ಈ ಕಾರಣಕ್ಕೆ ಅದರ ಪ್ರಾಧಾನ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. ಈ ಪ್ರಧಾನ ಭಾಷೆ ಕೇವಲ ಭಾಷೆ ಅಲ್ಲ; ಅದು ಆ ನಾಡಿನ ಅನಂತರಕಾಲದ ಅಭಿವೃದ್ಧಿಯ ಹಾಗೂ ಅಸ್ತಿತ್ವದ ಸಂಕೇತ. ಕನ್ನಡ ಭಾಷೆಯನ್ನು ಒಂದು ಅಖಂಡ ಸಂಸ್ಕೃತಿ ಧಾರೆ ಎಂದು ಗುರುತಿಸಲಾಗದ ಕನ್ನಡ ಹೋರಾಟಗಾರರು, ಕನ್ನಡವೆಂದರೆ ಕೆಲವರ ಭಾಷೆ ಎಂದು ಅದರ ಅಖಂಡತೆಯನ್ನು ಗುರುತಿಸಲು ಅಶಕ್ತರಾದರೆ, ನಾಡಿನೊಳಗಣ ಇತರ ಭಾಷಿಕರು ಕರ್ನಾಟಕದ ಅಭಿವೃದ್ಧಿಗೆ ಒಂದು ಬಗೆಯಲ್ಲಿ ಅಡೆತಡೆಯಾದರು. ಆ ಕಾಲದ ಕನ್ನಡ ಹೋರಾಟಗಾರರ ಚಿಂತನೆಯಲ್ಲಿ ಮಿತಿ ಇತ್ತು. ಆದರೆ ಆವನ ಉದ್ದೇಶ ಎಂದೂ ಕೆಟ್ಟದಾಗಿರಲಿಲ್ಲ. ಆರಂಭಿಕ ಹೋರಾಟದ ಪರಿಸ್ಥಿತಿಯ ಹಾಗೆ, ಅದು ಹೆಚ್ಚು ಭಾವುಕವಾಗಿರುತ್ತದೆ. ಈ ಭಾವುಕತೆ ಅಪರಾಧ ಕೂಡ ಅಲ್ಲ ಅದು ಮನಸ್ಸನ್ನು ಮನುಷ್ಯರನ್ನು ಬೆಳೆಸುವ ಪ್ರಕ್ರಿಯೆ.
ಕನ್ನಡ ನಾಡೇನೋ ಉದಯವಾಯಿತು. ಆದರೆ ಅದರೊಳಗಿನ ಜನರನ್ನು ಕನ್ನಡಿಗರನ್ನು ಮಾಡುವುದು ಹೇಗೆ ಎಂದು ಆರಂಭಿಕ ಕನ್ನಡ ಹೋರಾಟಗಾರರಿಗೆ, ಕರ್ನಾಟಕದ ಸರ್ಕಾರಕ್ಕೆ ಗೊತ್ತಾಗಲಿಲ್ಲ. ಕರ್ನಾಟಕದವರೇ ಆಗಿ ಕನ್ನಡ ಮಾತೃಭಾಷೆ ಅಲ್ಲದವರು ಕನ್ನಡ ಬಹುಸಂಖ್ಯಾತರ ಭಾಷೆ, ಅದರ ಪರವಾದ ಹೋರಾಟ ಬಹು ಸಂಖ್ಯಾತರ ಅಭಿವೃದ್ಧಿಯ ಸಂಗತಿ ಎಂದು ತಿಳಿದರು. ಇದರ ಪರಿಣಾಮವೆಂದರೆ ಕನ್ನಡದ ಅಭಿವೃದ್ಧಿಯೆ ಬೇರೆ ಕರ್ನಾಟಕದ ಅಭಿವೃದ್ಧಿಯೆ ಬೇರೆ ಎಂಬ ಮನೋಭಾವ ಹುಟ್ಟಿಕೊಂಡದ್ದು. ಕರ್ನಾಟಕದ ಅಭಿವೃದ್ಧಿಯೆಂದರೆ ಇಂಡಸ್ಟ್ರಿಯಲ್ ಎಸ್ಟೇಟ್ ಸ್ಥಾಪಿಸುವುದು, ಕನ್ನಡದ ಅಭಿವೃದ್ಧಿಯೆಂದರೆ ಕನ್ನಡ ಭಾಷೆಯ ಬಗ್ಗೆ ಭಾಷಣ ಮಾಡುವುದು ಎಂದಾಯಿತು. ಕನ್ನಡ ಭಾಷೆಯ ಜೊತೆಗೆ ಕರ್ನಾಟಕ, ಕರ್ನಾಟಕದ ಜೊತೆಗೆ ಜನರ ಅಭಿವೃದ್ಧಿ ಎಂಬ ಸಮಗ್ರ ಚಿಂತನೆಗೆ ಚ್ಯುತಿಯುಂಟಾಯಿತು. ಈಗಲಾದರೂ ನಿಮ್ಮ ಭಾಷೆಯ ಮೂಲಕ ನಿಮ್ಮ ಅಭಿವೃದ್ಧಿ ಕನ್ನಡ ಭಾಷೆಯ ಮೂಲಕ ಕರ್ನಾಟಕದ ಅಭಿವೃದ್ಧಿ ಎಂಬ ತಿಳಿವನ್ನು ಎಲ್ಲರಲ್ಲಿ ತರಬೇಕಾಗಿದೆ. ಕನ್ನಡ ಕರ್ನಾಟಕವಿಲ್ಲದೆ ನಿಮ್ಮ ಅಭಿವೃದ್ಧಿ ಹಾಗೂ ಅಸ್ತಿತ್ವ ಇರುವುದಿಲ್ಲ ಎಂಬುದನ್ನು ಸ್ಪಷ್ಟಪಡಿಸಬೇಕು. ಕರ್ನಾಟಕದ ಎಲ್ಲರೂ ಕನ್ನಡ ಅಂದರೆ ಕರ್ನಾಟಕದ ಐಡೆಂಟಿಟಿಯಲ್ಲಿ ಇದ್ದೇವೆ. ಎಂಬುದನ್ನು ಅರ್ಥಮಾಡಿಕೊಳ್ಳುವುದು ಶ್ರೇಯಸ್ಕರ. ಈ ನಿಟ್ಟಿನ ಕನ್ನಡ ಚಳುವಳಿ, ಕರ್ನಾಟಕದ ಪರ ಕಾರ್ಯಕ್ರಮ ಇನ್ನೂ ಆರಂಭವಾಗಿಯೆ ಇಲ್ಲ ಎನ್ನಬಹುದು.
ಕರ್ನಾಟಕ ರಾಜ್ಯದ ರಾಜಧಾನಿಯಲ್ಲಿ ಕನ್ನಡದ ಮೂಲಕ ಕರ್ನಾಟಕದ ಅಭಿವೃದ್ಧಿ ಎಂಬ ಚಿಂತನೆಗೆ ಅವಕಾಶವೆ ಇಲ್ಲ ಅಲ್ಲಿ ಅಭಿವೃದ್ಧಿ ವ್ಯಕ್ತಿಗಳ ಮತ್ತು ಉದ್ಯಮಿಗಳ ಮಧ್ಯದ ಸೆಣಸಾಟ; ರಾಜ್ಯವೆಂಬುದು ಗಣನೆಗೆ ಬರುತ್ತಿಲ್ಲ, ಬೆಂಗಳೂರಿನ ಅಭಿವೃದ್ಧಿ (ಪರಿಕಲ್ಪನೆ) ಎಷ್ಟು ತಾತ್ಕಾಲಿಕ ಎಂದರೆ ಅಲ್ಲೊಬ್ಬ ವ್ಯಕ್ತಿ ಇದ್ದಕ್ಕಿದ್ದ ಹಾಗೆ ಕೋಟ್ಯಾಧಿಪತಿ ಆಗಿರುತ್ತಾನೆ ಮತ್ತೊಬ್ಬ ದರಿದ್ರಾಧಿಪತಿಯಾಗಿರುತ್ತಾನೆ; ಈ ಮಧ್ಯೆ ಇಡೀ ಕರ್ನಾಟಕ ಜನ ಹತ್ತನೆ ಶತಮಾನದಲ್ಲೇ ಇರುತ್ತಾರೆ. ಈ ಅದ್ಭುತಗಳು ಅವತರಿಸುವುದು ವ್ಯಕ್ತಿ ಆಧಾರಿತ ಅಥವಾ ಉದ್ಯಮಪತಿ ಆಧಾರಿತ ಅಭಿವೃದ್ಧಿ ಅಥವಾ ಸಂಪತ್ತಿನ ಪರಿಕಲ್ಪನೆ ಇದ್ದಾಗ ಇಂಥ ಕಡೆ ಕರ್ನಾಟಕವೂ ನಗಣ್ಯ. ಜಗತ್ತಿನ ಸಂದರ್ಭದಲ್ಲಿ ಭಾರತವೂ ನಗಣ್ಯವಾಗುತ್ತದೆ.
ಈ ವ್ಯಕ್ತಿ ಆಧಾರಿತ ಅವಾಂತರಕಾರಿ ಅಭಿವೃದ್ಧಿಯನ್ನು ಹತ್ತಿಕ್ಕಲು ಸಂಸ್ಕೃತಿ ಆಧಾರಿತ ಅಭಿವೃದ್ಧಿಯ ಕಡೆಗೆ ನಾವು ನಡೆಯಬೇಕಾಗಿದೆ. ಈ ಸಂಸ್ಕೃತಿ ಎಂಬುದು ಒಂದು ಸಂಸ್ಕೃತಿಯೊಳಗಿನ ಒಟ್ಟು ಜನರ ಅಭಿವೃದ್ಧಿಯ ಬಗ್ಗೆ ಮಾತಾಡುತ್ತದೆ. ಆದ್ದರಿಂದ ಒಂದಲ್ಲ ಒಂದು ರೀತಿಯಿಂದ ಸ್ವತಂತ್ರ ಅಸ್ತಿತ್ವದ, ಚಾರಿತ್ರಿಕವಾಗಿ ಗಟ್ಟಿಯಾಗಿರುವ ಪ್ರತಿಯೊಂದು ಸಂಸ್ಕೃತಿಯೂ ಅದು ಭಾಷಾ ಸಂಸ್ಕೃತಿಯಾಗಲಿ, ಬುಡಕಟ್ಟು ಸಂಸ್ಕೃತಿಯಾಗಲಿ, ದೇಶ ಸಂಸ್ಕೃತಿಯಾಗಲಿ, ತನ್ನ ಅಖಂಡ ಅಭಿವೃದ್ಧಿ ಹೋರಾಟಕ್ಕಾಗಿ ಎದ್ದು ನಿಲ್ಲಬೇಕು. ಆಗ ಸಂಪತ್ತಿನ ಅಸಮಾನ ಹಂಚಿಕೆ ಆದಷ್ಟು ಕಡಿಮೆಯಾಗುತ್ತದೆ.
ಆದ್ದರಿಂದಲೆ ನಮಗೆ ಈಗ ಕನ್ನಡ ವಿಶ್ವವಿದ್ಯಾನಿಲಯ ಒಂದು ಸಾಂಸ್ಕೃತಿಕ ಆಸ್ತಿಯೂ ಅಸ್ತ್ರವೂ ಆಗಬೇಕಾಗಿದೆ. ಬೆಂಗಳೂರು ನಮ್ಮ ರಾಜಕೀಯದ ರಾಜಧಾನಿಯಾಗಿ ಇರಲಿ, ಕನ್ನಡ ವಿಶ್ವವಿದ್ಯಾಲಯ ಕರ್ನಾಟಕದ ಸಾಂಸ್ಕೃತಿಕ ರಾಜಧಾನಿ ಆಗಲಿ. ಪರಕೀಯರ ದಾಳಿಯನ್ನು ಎದುರಿಸಿ ಸ್ವತಂತ್ರ ಸಾಂಸ್ಕೃತಿಕ ನೆಲೆಯನ್ನು ನಿರ್ಮಿಸಿಕೊಳ್ಳುವ ಚಾರಿತ್ರಿಕ ಒತ್ತಡದಿಂದ ಹಂಪಿಯಲ್ಲಿ ವಿಜಯನಗರ ಹುಟ್ಟಿಕೊಂಡಿತು ಎಂಬುದು ಈಗ ಇತಿಹಾಸ. ಇಲ್ಲಿಯ ಇತಿಹಾಸದ ಪಾಠವೆ ಕರ್ನಾಟಕವನ್ನು ಪುನರ್ ನಿರ್ಮಿಸುವ ಚಾರಿತ್ರಿಕ ತುರ್ತು ಮತ್ತು ಹೊಣೆಗಾರಿಕೆಯನ್ನು ಹೊರಬೇಕಿದೆ. ಆದರೆ ಈಗ ನಮ್ಮ ಮುಂದೆ ಇರುವ ಚರಿತ್ರೆ ಬೇರೆಯದೇ ತೆರನದು. ವಸಾಹತು ಶಾಹಿಯಿಂದ ಸ್ವಾತಂತ್ರ್ಯವನ್ನು ಪಡೆದದ್ದು ಮುಗಿದೆ. ಈ ಐವತ್ತು ವರ್ಷಗಳಲ್ಲಿ ಸಮಾನತೆ, ಸರ್ವೋದಯ, ಪೂರ್ಣದೃಷ್ಟಿ ಸಾಮಾಜಿಕ ನ್ಯಾಯದಂಥ ಸೋದರತ್ವದ ಪರಿಕಲ್ಪನೆಗಳು ನಮ್ಮ ಸಮಾಜದ ಮೇಲೆ ಹಾದು ಹೋಗಿವೆ. ಈ ಐವತ್ತು ವರ್ಷಗಳಲ್ಲಿ ಸಮಾನತಾ ಹೋರಾಟದ ಸಾಧನೆ ಏನೂ ಅಲ್ಲ ಎನ್ನುವಂಥ ರೀತಿಯ ಆಂತರಿಕ ಹಾಗೂ ಬಾಹ್ಯ ವಸಾಹತೀಕರಣ ಬೇತಾಳದಂತೆ ನಮ್ಮ ಬೆನ್ನು ಹೇರಿದೆ.
ನಮ್ಮ ಹಿಂದಿನ ‘ಸಂಸ್ಕೃತಿ ಕರ್ನಾಟಕ’, ‘ಸಾಹಿತ್ಯ ಕರ್ನಾಟಕವನ್ನು’ ತಿಳಿದುಕೊಂಡರೆ ಅದು ಸಂಸ್ಕೃತ ಸಂಸ್ಕೃತಿಯ ಯಜಮಾನಿಕೆಯಲ್ಲಿತ್ತು ಹೊರಗಿನ ಶಕ್ತಿಗಳು ಒಳಗೆ ಬಂದು ಹೊಂದಾಣಿಕೆಯಾಗಿದ್ದವು. ಇವು ದೋಚಿದ್ದು ಮತ್ತು ಕೊಟ್ಟದ್ದರಲ್ಲಿ ಹೆಚ್ಚು ಕಡಿಮೆ ಹೊಂದಾಣಿಕೆಯಾಯಿತು. ಬ್ರಿಟಿಷ್ ವಸಾಹತುಶಾಹಿ ‘ಇದು ನಮ್ಮ ಮನೆ’ ಎಂದು ಬಂದಂತೆ ಕಾಣಲಿಲ್ಲ. ಮನೆ ತಂತ್ರಜ್ಞಾನವನ್ನು ಅದು ಹಾಳು ಮಾಡಿತು. ವಸಾಹತುಶಾಹಿ ಅಭಿವೃದ್ಧಿ ಪರಿಕಲ್ಪನೆ ಭಾರತವನ್ನು ಹೊಸದಾಗಿ ಕಟ್ಟಿಕೊಳ್ಳಲು ಸಹಕರಿಸಲಿಲ್ಲ ತನ್ನ ಹೊಸದನ್ನು ಪಡೆಯಲು ಮಾತ್ರ ಪ್ರೋತ್ಸಾಹಿಸಿತು. ಸೃಷ್ಟಿಯನ್ನು ಕೊಡದ, ವಸ್ತುಗಳನ್ನು ಮಾತ್ರ ಕೊಟ್ಟ ಈ ಮಾಂತ್ರಿಕ ಯಜಮಾನನನ್ನು ಭಾರತ ವಿರೋಧಿಸಿತು. ಸ್ವಂತದ ಸೃಜನಶೀಲತೆಗಾಗಿ ಹೋರಾಡಿತು. ಇದರ ಉಪ ಉತ್ಪನ್ನವೆ ನಮ್ಮ ನವೋದಯ ಸಾಹಿತ್ಯ.
ಕನ್ನಡ ಸಾಹಿತಿ ಮತ್ತು ಕನ್ನಡ ಭಾಷೆ ಹಾಗೂ ಜನಸಾಮಾನ್ಯರ ಮಧ್ಯೆ ಒಂದು ಅವ್ಯಕ್ತ ಗೋಡೆ ನಿರ್ಮಾಣವಾಗಿದೆ. ಇದಕ್ಕೆ ಜನರಷ್ಟೇ ಕಾರಣರಲ್ಲ. ಕನ್ನಡ ಸಾಹಿತಿಗಳು ಕೂಡ. ಇಲ್ಲಿಯವರೆಗಿನ ನಮ್ಮ ಸಾಹಿತ್ಯ ಆಲೋಚನೆ ಸಾಹಿತ್ಯವೇ ಬೇರೆ; ಅದು ಕನ್ನಡ ನಾಡು ಹಾಗೂ ಕನ್ನಡ ರಾಜಕೀಯಕ್ಕೆ ದೂರವಾದುದು ಎಂದೆ ತಿಳಿದುಕೊಂಡಿದ್ದರು. ಇವತ್ತೂ ಕೂಡ ನಮ್ಮ ಸಾಹಿತಿಗಳ ಕ್ಷೇತ್ರವೆಂದರೆ ತಾವು ವಾಸಮಾಡುವ ಮನೆ, ಸಾಹಿತ್ಯರಚನೆ ಎಂದರೆ ತಪಸ್ಸು. ಸಾಹಿತ್ಯದ ಕೊಡುಗೆ ಎಂದರೆ ದಪ್ಪ ದಪ್ಪ ಆದರ್ಶನಗಳ ಪ್ರತಿಪಾದನೆ. ನಮ್ಮ ಯಾವ ಸಾಹಿತ್ಯ ಪ್ರಸ್ಥಾನವೂ ಸರ್ವತಂತ್ರ ಸ್ವತಂತ್ರ ಸಾಹಿತ್ಯ ಉತ್ಪತ್ತಿಯಲ್ಲ. ಪ್ರತಿಯೊಂದು ಸಾಹಿತ್ಯ ಪ್ರಸ್ಥಾನದ ಹಿಂದೆ ಸ್ವತಂತ್ರವಾದ ಸಾಮಾಜಿಕ ಸ್ಥಿತ್ಯಂತರ ಇದೆ. ಆ ಸಾಮಾಜಿಕ ಚಳುವಳಿಯ ಉತ್ಪತ್ತಿಯಾಗಿಯೆ ಸಾಹಿತ್ಯ ಹುಟ್ಟಿ ಬಂದಿದೆ. ನಮ್ಮ ನವೋದಯ, ನವ್ಯ, ಪ್ರಗತಿಪರ ಹಾಗೂ ಬಂಡಾಯ ಸಾಹಿತ್ಯ ಪ್ರಸ್ಥಾನಗಳು ಇದಕ್ಕೆ ಹೊರತಲ್ಲ. ಇದರ ಅರ್ಥ ಸಾಹಿತ್ಯ ಸಮಾಜದ ಆಗು ಹೋಗುಗಳಿಗೆ ನೇರವಾಗಿ ಸಂಬಂಧಿಸಿದೆ. ಸಾಹಿತಿ ಸಮಾಜದ ಸ್ಥಿತ್ಯಂತರದ ಹೊರಗೆ ಇಲ್ಲ; ಒಳಗೇ ಇದ್ದಾನೆ. ಆದ್ದರಿಂದ ಕರ್ನಾಟಕ ಕನ್ನಡದ ಸ್ಥಿತಿ-ಗತಿಗಳ ಜೊತೆಗೆ ಆತನೇರವಾಗಿಯೆ ಗುರುತಿಸಿಕೊಳ್ಳಬೇಕಿದೆ. ಸಾಹಿತಿ ತನ್ನ ಶುಭ್ರತೆ ಪರಿಕಲ್ಪನೆಯ ಅವಾಂತರದಿಮದ ಹೊರಬರಬೇಕಿದೆ. ಸಂಶೋಧಕ ಹೂತು ಹೋದುದನ್ನು ಕೆದಕುತ್ತಾ ಕೂರುವುದಕ್ಕೆ ಸೀಮಿತ ಆಗಬಾರದು. ವೈಚಾರಿಕ ತನ್ನ ಬೀದಿ ಭಾಷಣಗಳಿಗೆ ಅಂಟಿಕೊಳ್ಳಲಾಗದು. ಬಂಡಾಯ ಸಾಹಿತ್ಯ ಒದರಿಕೊಂಡು ಎದ್ದು ಮುದುರಿಕೊಂಡು ಬಿದ್ದದ್ದು, ಒಂದು ಸಾಹಿತ್ಯಕ ನಿರ್ವಾತ ಸೃಷ್ಟಿಯಾದಂತೆ ಕಾಣುತ್ತಿದೆಯಲ್ಲವೆ? ಅದು ಬಂಡಾಯ ಮಿತಿಯಲ್ಲ; ಬಂಡಾಯದೊಳಗಣ ಮೌಲ್ಯಗಳ ಘೋಷಣೆಯಂತೆ ಕರ್ನಾಟಕ ಹೊರಳಲಾಗಿಲ್ಲ. ಅದು ನಿಜವಾಗಿ ಕರ್ನಾಟಕ ಕನ್ನಡ ಸಂಸ್ಕೃತಿಯ ಬೆಳವಣಿಗೆಯ ಮಿತಿಯೆ ಆಗಿದೆ. ಈಗ ನಮ್ಮ ಎಲ್ಲ ಪ್ರಗತಿಯ ಕಣ್ಣ ಮೇಲೆ ಮಣ್ಣು ತೂರಿಕೊಂಡು ಹೋಗುತ್ತಿರುವ ಬಿರುಗಾಳಿ ಬೀಸುತ್ತಿದೆ. ಅದು ಜಾಗತೀಕರಣವೆಂಬ ನವ ವಸಾಹತೀಕರಣ. ಅದರ ಆಕ್ರಮಣ ಶೀಲತೆಯಲ್ಲಿ ಕರ್ನಾಟಕವೂ ಸೇರಿಕೊಂಡಿದೆ.
ಕರ್ನಾಟಕ – ಕನ್ನಡ ವಿಶ್ವವಿದ್ಯಾಲಯ (೨)
ಕನ್ನಡ : ಒಳ-ಹೊರಗೆ :
ನಮ್ಮ ಹಾಗೆಯೇ ತಮಿಳುನಾಡು, ಕೇರಳ ಮತ್ತು ಆಂಧ್ರ ಪ್ರದೇಶಗಳಲ್ಲಿ ತಮ್ಮ ತಮ್ಮ ಭಾಷಾ ಸಂಸ್ಕೃತಿಯ ಬಗ್ಗೆ ಆತಂಕ ಇದೆಯೆ ಎಂಬುದನ್ನು ಪರಿಶೀಲಿಸಸೋಣ. ಜೊತೆಯಲ್ಲಿಯೆ ಈ ಭಯ ಆಂತರಿಕವಾದುದೊ ಅಥವಾ ಹೊರಗಿನದೊ ಎಂಬುದನ್ನೂ ತಿಳಿಯುವುದು ಒಳಿತು. ಕರ್ನಾಟಕಕ್ಕೆ ಇರುವ ಗಡಿ ಸಮಸ್ಯೆ ಇತರ ದಕ್ಷಿಣ ಭಾರತದ ರಾಜ್ಯಗಳಿಗೆ ಇಲ್ಲ ಎಂಬುದು ಸ್ಪಷ್ಟ. ಅನ್ಯ ಭಾಷಿಯರ ಆಕ್ರಮಣದ ಬಗ್ಗೆ ಕೇರಳ, ತಮಿಳುನಾಡು ಮತ್ತು ಆಂಧ್ರಗಳಲ್ಲಿ ಗಲಾಟೆಗಳು ಮತ್ತು ಚಳುವಳಿಗಳು ಇದ್ದಂತಿಲ್ಲ. ಬೆಂಗಳೂರು ಮತ್ತು ಬಾಂಬೆಯಲ್ಲಿ ಆಯಾ ಸಂಸ್ಥಾನದ ಭಾಷಾಸಂಸ್ಕೃತಿಗೆ ಆಪತ್ತು ಇದೆ ಎಂಬ ಮಾತು ಆಗಾಗ ಕೇಳಿಬರುತ್ತದೆ. ಈ ಅಭಿಪ್ರಾಯವನ್ನು ಸಮರ್ಥಿಸುಂತೆ ಬೆಂಗಳೂರು ಮತ್ತು ಬಾಂಬೆಯನ್ನು ಕೇಂದ್ರಾಡಳಿತ ಪ್ರದೇಶವೆಂದು ಘೋಷಿಸಬೇಕೆಂಬ ಹೇಳಿಕೆಗಳು ಕೇಳಿಬರುತ್ತಿವೆ.
ತಮಿಳುನಾಡು, ಆಂಧ್ರಪ್ರದೇಶ ಮತ್ತು ಕೇರಳ ಇವುಗಳ ಭಾಷಾ ಸಂಸ್ಕೃತಿಗೆ ಹೊರಗಿನ ಬೆದರಿಕೆ ಇಲ್ಲವೆಂದಾದರೆ ಇವರು ಆಂತರಿಕವಾಗಿ ಸುಸಂಘಟಿತರಾಗಿದ್ದಾರೆ ಎಂದೆ ತಿಳಿಯಬೇಕು: ಇಲ್ಲವೆ ಭಾರತದ ಹಿಂದಿ ಸಾಮ್ರಾಜ್ಯಶಾಹಿಯಿಂದ ಕರ್ನಾಟಕ ಹೆಚ್ಚು ಹೆದರಿದೆ ಎಂದು ಭಾವಿಸಬೇಕು. ದೆಹಲಿ ಈಗ ನಮಗೆ ಭಯ ಅಲ್ಲ: ಈಗ ದೆಹಲಿಯೆ ಹೆದರಿದೆ. ಜಾಗತೀಕರಣ ಎಂಬ ಖಾಸಗೀ ಒಡೆಯರ ವ್ಯಾಪಾರೀಕರಣ ಬಡವರ ಭಾಷೆ, ಸಂಸ್ಕೃತಿ ಮತ್ತು ಆಸ್ಥಿತ್ವವನ್ನು ಕೆಣಕಿದೆ. ಅಮೆರಿಕ ಮತ್ತು ದೆಹಲಿಯನ್ನು ಕೇಂದ್ರ ಎಂದು ಒಪ್ಪಿಕೊಂಡಾಕ್ಷಣದಿಂದ ಆ ಪ್ರಭುತ್ವದ ಹೊರೆಯನ್ನು ಹೊರಲು ಅಧೀನ ಸಂಸ್ಕೃತಿಗಳು ಅನ್ಯಮಾರ್ಗವಿಲ್ಲದೆ ತಯಾರಾಗಲೇಬೇಕು. ಆದರೆ ಈ ಬಗೆಯ ಹೊರೆ ಸಹ್ಯವೇನೂ ಆಗಬೇಕಿಲ್ಲ. ಸುಸಂಘಟಿತವಾದ ಯಾವುದೇ ಸಂಸ್ಕೃತಿ ಈ ಬಗೆಯ ಹೇರಿಕೆಯನ್ನು ಸಮರ್ಥವಾಗಿ ಎದುರಿಸಬೇಕು. ಈ ಕೆಲಸವನ್ನು ತಮಿಳುನಾಡು, ಕೇರಳ ಮತ್ತು ಆಂಧ್ರ ಪ್ರದೇಶಗಳು ಮಾಡಿದ್ದರೆ ಅಲ್ಲಿಯ ಜನ ಮತ್ತು ನಾಯಕತ್ವ ಸುಸಂಘಟಿತ ಮತ್ತು ಸಾಂಸ್ಕೃತಿಕ ನೆಲೆಯ ಗಟ್ಟಿತನಕ್ಕೆ ಬದ್ಧರಾಗಿದ್ದಾರೆ ಎಂದು ತಿಳಿಯಬಹುದು. ದೆಹಲಿ ದುರ್ಬಲವಾಗಿ ಅಮೆರಿಕ ಎಲ್ಲವೂ ಆಗಿರುವುದರಿಂದ ಈಗ ಅವುಗಳದೂ ನಮ್ಮದೆ ಕಥೆ ಆಗಿದೆ.
ಇಂಥ ಮಾತು ಬಂದಾಗ ಸ್ವಸಂಸ್ಕೃತಿಯ ಸಂಘಟನಾತ್ಮಕ ಅಭಿವೃದ್ಧಿಯ ಬಗ್ಗೆ ತಿಳುವಳಿಕೆ ಇಲ್ಲದವರು ಇದು ಪ್ರತ್ಯೇಕತಾವಾದ ಎಂದು ಹೇಳುತ್ತಾರೆ. ಚಿಂತನೆ ಇಲ್ಲದ ಪ್ರಜೆ ಮತ್ತು ಬುರುಗು ನಾಯಕತ್ವ ಇರುವ ಕಡೆ ಈ ಬಗೆಯ ಪ್ರತಿಕ್ರಿಯೆಗಳು ಸಾಮಾನ್ಯ. ಹಾಗೆಯೆ ಸ್ವಸಂಸ್ಕೃತಿಯ ಸಂಘಟನೆಯನ್ನು ಸ್ವಹಿತಕ್ಕೆ ಬಳಸಿಕೊಳ್ಳುವ ಅವಿವೇಕಿಗಳೂ ಇದ್ದಾರೆ. ಸ್ವಂತ ಬಂಡವಾಳ ಅಭಿವೃದ್ಧಿಗಾಗಿ ವಿಚಾರವನ್ನು ಬಳಸಿಕೊಳ್ಳುವ ಮಂದಿ ಭಾರತದಲ್ಲಿ ಮೊದಲಿನಿಂದಲೂ ವಾಸ್ತವ್ಯ ಹೂಡಿರುವುದು ನಿಜ. ಅಂದ ಮಾತ್ರಕ್ಕೆ ಉಳಿದವರು ದಾರಿತಪ್ಪಬೇಕಿಲ್ಲ.
ಕನ್ನಡ ಜನ : ಕನ್ನಡ ಸಂಸ್ಕೃತಿ :
ಒಂದು ಭಾಷಿಕ ಸಂಸ್ಕೃತಿಯ ಸ್ವಸಂಘಟನೆ ಎಂದರೆ ಆ ಜನರ ಸುಸಂಘಟನೆ. ಅವರ ಜೀವನದ ಬಗ್ಗೆ ಮತ್ತು ಮುಂದಿನ ಭವಿಷ್ಯದ ಬಗ್ಗೆ ಅರಿವು ಮೂಡಿಸುವ ಕೆಲಸ. ಕರ್ನಾಟಕದ ನೆಲ, ಜಲ,ಕಾಡು, ಖನಿಜ ಎಲ್ಲ ಜನರ ಒಟ್ಟು ಆಸ್ತಿಹೇಗೋ ಹಾಗೆ, ಈ ಜನರ ಚರಿತ್ರೆ ಸಂಸ್ಕೃತಿ ಅಭಿವೃದ್ಧಿ ಹೊಂದಿದ ಸಂಪತ್ತು, ವಿದ್ಯೆ, ಉದ್ಯೋಗ ಇವುಗಳು ಕೂಡ. ಇದನ್ನು ಜನ ಸರ್ಕಾರದ ಆಸ್ತಿ ಎಂದು ತಿಳಿದಿದ್ದಾರೆ. ಪ್ರಜಾಪ್ರಭುತ್ವದಲ್ಲಿ ಸರ್ಕಾರದ್ದೆಂಬ ಆಸ್ತಿ ಇರುವುದಿಲ್ಲ; ಅದು ಪ್ರಜೆಗಳದ್ ಮಾತ್ರ. ತಪ್ಪು ತಿಳುವಳಿಕೆಯಿಂದಾಗಿ ನಮ್ಮ ಜನ ಎಲ್ಲ ಸಂಪತ್ತಿನ ವಹಿವಾಟನ್ನು ಸರ್ಕಾರಕ್ಕೆ ಇಲ್ಲವೆ ಖಾಸಗಿ ಒಡೆಯನಿಗೆ ಬಿಟ್ಟುಕೊಟ್ಟು ಸುಮ್ಮನಿರುತ್ತಾರೆ. ಸಹಜವಾಗಿಯೆ ಸ್ವಹಿತಕರು ತಮ್ಮ ಹಿತಕ್ಕಾಗಿ ಕನ್ನಡದ ಆಸ್ತಿ, ನೆಲ, ಜಲ ಮತ್ತು ಉದ್ಯೋಗಗಳನ್ನು ಅನ್ಯರಿಗೆ ಮಾರಿಕೊಳ್ಳುತ್ತಾರೆ. ಸಂಪತ್ತಿನ ಬಹುಮಂದಿ ಯಜಮಾನರುಗಳು ಯಾವಾಗಲೂ ಯಾವುದೇ ಸಂಸ್ಕೃತಿಯ ವಕ್ತಾರರಲ್ಲ, ಹಿತಚಿಂತಕರೂ ಅಲ್ಲ ಎಂಬುದನ್ನು ಜನರು ಅರ್ಥ ಮಾಡಿಕೊಳ್ಳಬೇಕು.
ಜನವೆ ಸರ್ಕಾರ, ಸಂಪತ್ತು, ಸಂಸ್ಕೃತಿ  ಮತ್ತು ಭಾಷೆಯ ವಾರಸುದಾರರಾದಾಗ ಆಯಾ ಜನರ ಭಾಷಾ ಸಂಸ್ಕೃತಿ ಸಮೃದ್ಧವಾಗಿಯೂ, ಸಮಕಾಲೀನವಾಗಿಯೂ ಬೆಳೆಯುತ್ತದೆ.ಒಂದು ಕಡೆಯಿಂದ ಇದಕ್ಕೆ ಸರ್ಕಾರದ ಬೆಂಬಲಬೇಕು. ಆದರೆ ಮೂಲ ಪ್ರಚೋದನಾ ಕೇಂದ್ರ ಸರ್ಕಾರದ ಹೊರಗೆ, ಜನರಲ್ಲಿ ಇರಬೇಕು. ತಾವು ತುಳಿತಕ್ಕೆ ಒಳಗಾಗಿ ಸಂಪತ್ತು, ಸಂಸ್ಕೃತಿ ಮತ್ತು ಭಾಷೆಗಳು ಬೇರೆಯವರಲ್ಲಿ ಸಂಗ್ರಹವಾಗಿರುವುದನ್ನು ಕಂಡಿರುವ ಜನ ಸರ್ಕಾರದ ಹೊರಗಿನ ಪ್ರೇರಣಾಕೇಂದ್ರವನ್ನು ಒಪ್ಪುವುದಿಲ್ಲ. ಯಾಕೆಂದರೆ ಪ್ರಾತಿನಿಧಿಕವಲ್ಲದ ಎಲ್ಲ  ಸಂಸ್ತೆಗಳ ಬಗೆಗೂ ಅವರು ನಂಬಿಕೆಯನ್ನು ಕಳಕೊಂಡಿದ್ದಾರೆ. ಉದಾಹರಣೆಗೆ  ನಮ್ಮ ಆಕಾಶವಾಣಿ ಮತ್ತು ದೂರದರ್ಶನಗಳು. ಇವು ಜನಗಳಿಗೆ ಕರ್ಷಕವಾಗಿ ಕಾಣುವುದೇನೊ ನಿಜ, ಆದರೆ ಅವು ನಮ್ಮವು ಎಂದು ಬಹುತೇಕ ಜನ ತಿಳಿದಿಲ್ಲ. ಅವುಗಳ ಭಾಷೆ, ಸಂಸ್ಕೃತಿ ಮತ್ತು ವಿಚಾರ ಇಂದಿಗೂ ಜನಪರವಾಗಿಲ್ಲ, ಹಿಂದೂ ಸಂಸ್ಕೃತಿಯ ಅಧಿಕೃತತೆಯಲ್ಲಿಯೆ ಅವು ನರಳುತ್ತಿವೆ. ಈ ಕಾರಣದಿಂದ  ಕನ್ನಡ ಭಾಷೆ ಮತ್ತು ಸಂಸ್ಕೃತಿಯನ್ನು ಕಟ್ಟುವ ಯಾವುದೇ ಸರ್ಕಾರದ ಹೊರಗಿನ ಸಂಸ್ಥೆ  ಕರ್ನಾಟಕದ ಎಲ್ಲ ಜನರ ಭಾವ ಭಾಷೆಗಳಿಗೆ ಸ್ಪಂದಿಸುವಂತಿರಬೇಕು ಇದು ಕನ್ನಡ ವಿಶ್ವವಿದ್ಯಾನಿಲಯಕ್ಕೆ ಸಾಧ್ಯವಾದರೆ ಅದೊಂದು ಮಹತ್ವದ ಸಾಧನೆಯಾದೀತು.
ಈಗ ಭಾಷಾ ಸಂಸ್ಕೃತಿ ಎಂಬುದು ಆಯಾ ಭಾಷೆಯನ್ನು ಬಲ್ಲವರ ಉದ್ಯೋಗ ಎಂದು ತಿಳಿಯಲಾಗಿದೆ. ನೌಗರವರ್ಗಧಲ್ಲಿ ಇದು ಇಂಗ್ಲಿಷ್, ಹಿಂದಿ ಮತ್ತು ವಿಜ್ಞಾನ ವಿರೋಧಿ ಎಂಬ ತಪ್ಪು ತಿಳುವಳಿಕೆ ಇದೆ.ಇದು ಸಾಮಾನ್ಯರು ಬಂದು ಹಂಚಿಕೊಳ್ಳಬಹುದು ಎಂಬ ಭಯ ಇರುವ ವರ್ಗದ ಅಭಿಪ್ರಾಯ ಎಂಬುದು ನಿಜ. ನಿಜವಾದ ಭಾಷಾಸಂಸ್ಕೃತಿ ಬಡವರ ಸ್ವತ್ತು. ಯಾಕೆಂದರೆ ಅಭಿವೃದ್ಧಿ ಆರಂಭವಾಗಬೇಕಾದುದು ಅಲ್ಲಿಂದ ತಾನೆ? ಬಡವರ ಆಕಾಶಕ್ಕೆ ಹಾರಿ ಹೋಗಲಾರ ಅಮೆರಿಕವನ್ನು ತನ್ನ ಮನೆಗೆ ತಂದು ಇಟ್ಟುಕೊಳ್ಳಲಾರ, ಅವನು ಅವನ ಭಾಷಾ ಸಂಸ್ಕೃತಿಯಿಂದ ವಿದ್ಯೆ, ಉದ್ಯೋಗ ಮತ್ತು ಸಂಪತ್ತನ್ನು ಪಡೆಯಬೇಕಿದೆ. ಅದೊಂದೆ ಅವನಿಗಿರುವ ಬದುಕುವ ಮಾರ್ಗ. ಶ್ರೀಮಂತನಂತೆ ಆತ ಏಕಪಕ್ಷೀಯವಾಗಿ ಅಂತರರಾಷ್ಟ್ರೀಯ ಆಗಲಾರ. ಹಾಗೆಂದರೆ ಬಡವ ಕೂಪ ಮಂಡೂಕದ ಹಾಗೆ ಇರುವಲ್ಲಿಯೆ ಇದ್ದು ಬಿಡಬೇಕು ಎಂದು ಇದರ ಅರ್ಥವಲ್ಲ. ಆತ ತಾನಿದ್ದಲ್ಲಿಂದ ಜಗತ್ತನ್ನು ಎಟುಕಿಸಿಕೊಳ್ಳಲು ಹೊರಡಬೇಕು. ತಾನೆ ಭದ್ರವಿಲ್ಲದವನು ಬೇರೆಯವರನ್ನು ಎಟುಕಿಸಿಕೊಳ್ಳುವುದು ಹೇಗೆ? ಬೇರುಗಳು ಭದ್ರವಾಗಿದ್ದರೆ ತಾನೆ ಮರ ಅ ಕಡೆ, ಈಕಡೆಗೆ ಕೈಚೆಲ್ಲಿ ಬೆಳೆಯುವುದು, ಮೊದಲು ಕನ್ನಡಿಗನಾಗಬೇಕಾದುದು ಹೀಗೆ. ಇದು ನಿರ್ಧಾರಾತ್ಮಕ ಗುಣವನ್ನು ಪಡೆಯುವ ರೀತಿ. ಈ ಗುಣ ಇಲ್ಲದವನು ಏನನ್ನೂ ಕಟ್ಟಲಾರ, ಯಾವುದನ್ನೂ ಮುಟ್ಟಲಾರ, ಯಾವುದನ್ನೂ ಮುಟ್ಟಲಾರ; ಈಗಿನ ನಮ್ಮ ಕನ್ನಡಿಗನ ಸ್ಥಿತಿಯ ಹಾಗೆ.
ಕನ್ನಡ ಸಂಸ್ಕೃತಿ : ಕನ್ನಡ ಚಳುವಳಿಗಳು:
ಗೋಕಾಕ್ ವರದಿ ಜಾರಿಗಾಗಿ ನಡೆದ ಹೋರಾಟ ಮತ್ತು ಸ್ವಾತಂತ್ರ್ಯ ಪೂರ್ವ ಹಾಗೂ ನಂತರದ ಒಂದು ಕಾಲ ಘಟ್ಟದ ನಾಡ ಪ್ರಜ್ಞೆಯನ್ನು ಬಿಟ್ಟರೆ ಉಳಿದ ಕನ್ನಡ ಚಳುವಳಿಗಳಿಗೆ ಆಳದ ನೆಲೆ ಇದ್ದಂತದಿಲ್ಲ. ನಗರದ ಕೆಲವರ್ಗದ ಜನರನ್ನು ಬಿಟ್ಟರೆ ಉಳಿದವರಿಗೆ ಈಗಲೂ ಈ ಚಳುವಳಿಗಳ ಬಿಸಿ ಮುಟ್ಟುವುದಿಲ್ಲ, ಕಾವೇರಿ ಜಲ ವಿವಾದದ ಬಪಗ್ಗೆ ದಕ್ಷಿಣ ಕರ್ನಾಟಕದ ವಿವಿಧ ಜನವರ್ಗಗಳು ಸ್ಪಂದಿಸಿದ ರೀತಿಯನ್ನು ನೋಡಿದರೆ ಆಶ್ಚರ್ಯವಾಗುತ್ತದೆ. ಇದೇ ಬಗೆಯ ಚಲನೆ ಕನ್ನಡ ಸಂಸ್ಕೃತಿಗೆ ಸಂಬಂಧ ಪಟ್ಟ ವಿಷಯದಲ್ಲಿ ಆಗುತ್ತಿಲ್ಲ. ಇದರ ಅರ್ಥ ಏನು? ಕನ್ನಡ ಚಳುವಳಿಗಳಲ್ಲಿ ಕನ್ನಡತನವಿಲ್ಲವೊ ಅಥವಾ ಕನ್ನಡಿಗರಲ್ಲಿಯೇ ಕನನಡತನವಿಲ್ಲವೊ? ಕನ್ನಡಿಗರ ಮೇಲೆ ತಪ್ಪು ಹೊರಿಸುವುದು ಸುಲಭ. ಆ ತಪ್ಪುಗಳನ್ನು ಕನ್ನಡ ಪರ ಚಿಂತಕರು ತಮ್ಮ ಕಡೆಗೆ ತೆಗೆದುಕೊಳ್ಳುವುದು ಆರೋಗ್ಯಕರ. ಲಕ್ಷೋಪಲಕ್ಷ ಜನ ಇದ್ದಲ್ಲಿಯೆ ಇದ್ದರೂ, ಕನ್ನಡಪರ ಚಳುವಳಿಗಳನ್ನು ಕಣ್ಣುಮುಂದೆ ಕಾಣುತ್ತಿದ್ದರೂ ಅವರು ಏನೂ ನಡೆಯುತ್ತಿಲ್ಲವೆಂಬಂತೆ ಇರುತ್ತಾರೆ. ಇದು ನಮ್ಮ ಚಿಂತನೆ ಹಾಗೂ ಕನ್ನಡ ಚಳುವಳಿಗಳ ಮನೋವಿಕಾರಕ್ಕೆ ಹಿಡಿದ ಕನ್ನಡಿಯಲ್ಲವೆ?
ನಾನು ಎರಡು ವರ್ಷ ಕೇರಳದಲ್ಲಿದ್ದೆ. ಒಮ್ಮೆಯೂ ಮಲಯಾಳಂ ಉಳಿಸಿ ಎಂಬ ಚಳುವಳಿಯನ್ನು ನೋಡಲಿಲ್ಲ. ಬಹಳ ನೋಡಿದ್ದು ದುಡಿಯುವ ಜನರ ಚಳುವಳಿಗಳನ್ನು, ಮಲಯಾಳಿಗಳು ತಮ್ಮ ರಾಜ್ಯದಲ್ಲಿ ಮಲಯಾಳಂ ಭಾಷೆಯನ್ನು ಉಳಿಸುವ ಅಗತ್ಯವಿಲ್ಲ ಅವರು ತಮ್ಮ ಭಾಷೆ ಮತ್ತು ಸಂಸ್ಕೃತಿಯನ್ನು ಭಾರತ ಹಾಗೂ ಪ್ರಪಂಚದ ಉದ್ದಗಲಕ್ಕೂ ಹರಡಿದ್ದಾರೆ. ತಮ್ಮ ನಾಡಿಗೆ ಪ್ರಪಂಚದ ಎಲ್ಲ ಕಡೆಯಿಂದ ಸಂಪತ್ತನ್ನು ತಂದು ಹಾಕುತ್ತಾರೆ. ಕರ್ನಾಟಕದವರ ಹಾಗೆ ನಮ್ಮದು ಹೋಯಿತು ಎಂದು ಬಡಕೊಳ್ಳುವ ಸ್ಥಿತಿ ಅವರಿಗೆ ಬಂದಿಲ್ಲ.  ಇನ್ನು ಕೆಲವು ದಿನಗಳಲ್ಲಿ ಕೊಡಗನ್ನು ಕೇರಳದ ಭಾಗ ಎಂದು ಘೋಷಿಸಿ ಎಂದು ಅವರು ಕೇಳಬಹುದು. ತಮಿಳರು ಕೂಡ ಕೇವಲ ತಮ್ಮ ನಾಡಿನ ಅಗಲಕ್ಕೆ ಮಾತ್ರ ಗುರುತಿಸಿಕೊಂಡಿಲ್ಲ. ಅವರು ಒಂದು ನಿರ್ದಿಷ್ಟ ಹಾಗೂ ಬಲಿಷ್ಠವಾದ ದ್ರಾವಿಡ ಸಂಸ್ಕೃತಿಯೊಂದಿಗೆ ಗುರುತಿಸಿಕೊಂಡಿದ್ದಾರೆ. ಆದ್ದರಿಂದಲೇ ದೆಹಲಿಯ ಕೇಂದ್ರ ಆಡಳಿತ, ಉತ್ತರ ಭಾರತದ ಜನ ದಕ್ಷಿಣ ಭಾರತದವರೆಂದರೆ ಮದ್ರಾಸಿಗಳು ಎಂದೆ ನಿರ್ಧರಿಸಿದ್ದಾರೆ ಇದೆಲ್ಲ ಸಾಧ್ಯವಾಗುವುದು ತಮ್ಮದೇ ಆದ ಭಾಷಾ ಸಂಸ್ಕೃತಿಯಜೊತೆಗೆ ನಿಷ್ಠೆಯಿಂದ ಬದುಕುವುದರಿಂದ. ಇದು ಧಾರ್ಮಿಕ ನಿಷ್ಠೆಯಂತೆ ರಿಜಿಡ್ ಅಲ್ಲ, ಪೂರ್ಣವಾಗಿಯೂ ಇದು ಜನ ನಾಡು ನುಡಿಯ ನಿಷ್ಠೆ. ಇದರ ತೀವ್ರ ಕೊರತೆ ಇರುವುದರಿಂದಲೇ, ನಮ್ಮಲ್ಲಿನಾಡನ್ನು ಕುರಿತು ಬೇಕು-ಬೇಡವಾದಷ್ಟು ಸಾಹಿತ್ಯ ಹುಟ್ಟಿರುವುದು.
ಕನ್ನಡ ನಿಷ್ಠೆ
ಜನ ಸಾಮಾನ್ಯನಿಂದ ಹಿಡಿದು ನಮ್ಮ ರಾಜಕಾರಣಿಗಳವರೆಗೆ ಕನ್ನಡ ನಿಷ್ಠೆ ಕಡಿಮೆ. ಅನೇಕರಿಗೆ ಕನ್ನಡ ಎಂದರೇನು ಎಂಬುದೆ ತಿಳಿಯದು. ಜನಸಾಮಾನ್ಯರಿಗೆ ತಾವು ಸದಾ ಸವೆಸುತ್ತಿರುವ ಜಾಡು ಎಂಬ ನಿರ್ಲಿಪ್ತ ಮನೋಭಾವ. ನೌಕರ ವರ್ಗದವರಿಗೆ ಕನ್ನಡ ಎಂದರೆ ಏನನ್ನೂ ಕೊಡದ ಗೊಡ್ಡು ಹಸು. ಉಳಿದವರಿಗೆ ಅದೊಂದು ಉದ್ರೇಕ. ರಾಜಕಾರಣಿಗಳಿಗೆ ಜನರನ್ನು ಸಮ್ಮೋಹನಗೊಳಿಸುವ ಸುಲಭ ಮಂತ್ರ ವಿದ್ಯೆ. ಆದ್ದರಿಂದ ಈ ಯಾರೂ ಕನ್ನಡವೊಂದು ನಿರುತ್ಪಾದಕ ಸಂಗತಿ ಎಂದೇ ತಿಳಿದಿದ್ದಾರೆ. ಯಾಕೆಂದರೆ ಭಾರತದಲ್ಲಿ ಮೊದಲಿನಿಂದಲೂ ಜಾತಿಯೆ ಉತ್ಪಾದನೆ ಮತ್ತು ಅನುಭೋಗದ ಕೇಂದ್ರ. ಅದಕ್ಕೇ ಎಲ್ಲರ ಪ್ರಥಮ ನಿಷ್ಠೆ ಮತ್ತು ಪೂಜೆ. ಆಗ ಜಾತಿಶ್ರೇಷ್ಠರು ಮತ್ತು ಬಹು ಸಂಖ್ಯಾತರು ದೇಶ, ಭಾಷಾಸಂಸ್ಕೃತಿಯನ್ನು ತಮ್ಮ ಅಳತೆಗೆ ಬೇಕಾದಂತೆ ಕತ್ತರಿಸಿ ಇಟ್ಟುಕೊಳ್ಳುತ್ತಿದ್ದರು. ತಮ್ಮ ನಿರ್ದೇಶನದಂತೆ ಇತರ ಜಾತಿಗಳವರು ಬದುಕಬೇಕೆಂದು ನೀತಿ ನಿರ್ಣಯಗಳನ್ನು ಮಾಡಿದ್ದರು. ಕೆಳಗಿನ ಜಾತಿಗಳವರು ಎಂದೂ ತಮ್ಮ ಹಕ್ಕುದಾರಿಕೆಯನ್ನು ಪ್ರತಿಪಾದಿಸುವಂತಿರಲಿಲ್ಲ. ಆದ್ದರಿಂದಲೇ ಭಾಷೆ, ಸಂಸ್ಕೃತಿಗಳು ಮೇಲಿನವರ ಆಸ್ತಿ ಮತ್ತು ಅವರ ಆಡಳಿತದ ಕಾನೂನುಗಳಾಗಿದ್ದವು.
ಈಗ ಆ ಪರಿಸ್ಥಿತಿ ಇಲ್ಲ. ಮಠ ಮಂದಿರಗಳಿಗೆ ಕಲ್ಲು, ಇಟ್ಟಿಗೆ ಹೊರುವ ಕೂಲಿ ನಿಷ್ಠೆಯಿಂದ ಜನ ಬಿಡುಗಡೆ ಪಡೆಯುತ್ತಿದ್ದಾರೆ. ಇವರಿಗೆ ಕನ್ನಡ-ಸಂಸ್ಕೃತಿಯ ನಿಷ್ಠೆಯ ಅಗತ್ಯವಿದೆ. ಎಂದರೆ ಕನ್ನಡ ನೆಲ-ಜಲ-ಉತ್ಪತ್ತಿಗೆ ಪಾಲುದಾರರು, ಕನ್ನಡ ಸಂಸ್ಕೃತಿಯ ನಿರ್ವಹಣೆಯ ಹಕ್ಕುದಾರರಾಗುವುದು. ಈ ಕನ್ನಡ ನಿಷ್ಠೆಯಿಂದ ಏನು ಬರುತ್ತದೆ, ಏನೇನು ಸಿಗುತ್ತದೆ ಎಂದು ಕೇಳಬಹುದು. ರೇಷನ್ ಕಾರ್ಡ್ ಸಿಗುವುದಿಲ್ಲ ಎಂದು ಖಂಡಿತ ಹೇಳಬಹುದು. ಕನ್ನಡ ನಿಷ್ಠೆಯಿಂದ ವ್ಯಕ್ತಿಯ ಹಕ್ಕು, ನೆಲದ ಹಕ್ಕು, ಜಲದಹಕ್ಕು, ವಿದ್ಯಾಭ್ಯಾಸದ ಹಕ್ಕು, ಉದ್ಯೋಗದ ಹಕ್ಕು, ಉತ್ಪತ್ತಿಯ ಹಕ್ಕು ಮತ್ತು ಬದುಕುವ ಹಕ್ಕುಗಳು ಖಂಡಿತ ಸಿಗುತ್ತವೆ. ಇದೇನು ಭಾರತ ಸಂವಿದಾನವನ್ನು ಮತ್ತೆ ಹೇಳುತ್ತಿದ್ದೀರಿ ಎಂದು ನಿರಾಸೆಗೊಳ್ಳಬಹುದು. ಕನ್ನಡ ನಿಷ್ಠೆ ಎಂಬುದು ಕನ್ನಡ ನೆಲದಲ್ಲಿ ಪಡೆಯುವ ಹಕ್ಕುದಾರಿಕೆ ಎಂದರೆ, ಈಗ ಈ ಸಂಬಂಧವಾದ ಯಾವ ಸೌಲಭ್ಯಗಳೂ ಇಲ್ಲದವರು. ತ್ರಿಶಂಕು ಸ್ಥಿತಿಯಲ್ಲಿ ಇರುವವರು ಎಲ್ಲರಂತೆ ಎಲ್ಲವನ್ನೂ ಪಡೆಯುವುದು. ಇಂಗ್ಲಿಷ್ ನಿಷ್ಠೆ, ಜಾತಿನಿಷ್ಠೆ, ಸಂಪತ್ತಿನ ನಿಷ್ಠೆ ಇರುವವರು ಎಲ್ಲಿಬೇಕಾದರೂ ಬದುಕುವ ಅನುಕೂಲವನ್ನು ಪಡೆಯುತ್ತಾರೆ. ಕರ್ನಾಟಕದ ನೆಲ ಮತ್ತು ಭಾಷೆಯೊಂದಿಗೆ ಇರುವವನಿಗೆ ಕನ್ನಡ ನಿಷ್ಠೆ ಮತ್ತು ಕನ್ನಡ ಸಂಸ್ಕೃತಿಯನ್ನು ಪಟ್ಟಾಗಿ, ಗಕಟ್ಟಿಯಾಗಿ ಬೆಳೆಸಿ ಉಳಿಸಿಕೊಳ್ಳುವುದೊಂದೆ ಸದ್ಯಕ್ಕೆ ಇರುವ ಬದುಕುವ ಮಾರ್ಗ.
ಈ ಕನ್ನಡ ನಿಷ್ಠೆಯನ್ನು ಪಡೆಯುವುದು ಹೇಗೆ? ಕನ್ನಡ ಸಂಸ್ಕೃತಿಯ ಪ್ರತಿಪಾದನೆ ನಮ್ಮ ಜೀವನ ನಡೆ ಆಗಬೇಕು. ಕನ್ನಡ ಸಂಸ್ಕೃತಿ ಮೂರು ಹಂತದಲ್ಲಿ ತನ್ನ ಸ್ವಂತಿಕೆ ಮತ್ತು ಅನನ್ಯತೆಯನ್ನು ಮರೆಯುತ್ತದೆ.
೧. ಕನ್ನಡ ಜನ ಮತ್ತು ಕನ್ನಡ ಭಾಷೆಯೊಂದಿಗೆ ತನ್ನದೆ ಆದ ಪ್ರದೇಶವನ್ನು ಪ್ರತಿಪಾದಿಸುವುದರೊಂದಿಗೆ.
೨. ಕನ್ನಡ ಸಂಸ್ಕೃತಿ ಭಾರತದಲ್ಲಿ ಒಂದು ವಿಶಿಷ್ಟ ಅನನ್ಯತೆಯಾಗಿ ಎದ್ದು ಕಾಣುವುದರೊಂದಿಗೆ.
೩. ಕನ್ನಡ ಸಂಸ್ಕೃತಿ ಬೆಳೆಯಲು ತನ್ನ ದೇಶಿಯ ಅಭಿವೃದ್ಧಿಯೊಂದಿಗೆ ಪ್ರಾಪಂಚಿಕ ಪ್ರಗತಿಯ ಜೊತೆಗೆ ರಚನಾತ್ಮಕವಾಗಿ ಸೇರಿಕೊಂಡು ಮುನ್ನಡೆಯುವುದರೊಂದಿಗೆ.
ಕನ್ನಡ : ಕನ್ನಡೀಕರಣ :
ಕರ್ನಾಟಕದಲ್ಲಿ ಕನ್ನಡವನ್ನು ಕೆಲವು ಜನರ ಭಾಷೆ ಎಂಬಂತೆ ನೋಡುವವರಿದ್ದಾರೆ. ಧರ್ಮ ಮತ್ತು ಭಾಷೆಯ ಜೊತೆಗೆ ಸಂಕುಚಿತ ಸಂಬಂಧ ಹೊಂದಿರುವ ಜನರ ಅಭಿಪ್ರಾಯವಿದು. ಕನ್ನಡ ಎಂದೂ ಒಂದು ಜಾತಿ, ವರ್ಗ ಅಥವಾ ಧರ್ಮದ ಭಾಷೆಯಾಗಿಲ್ಲ. ಅದೊಂದು ಚಾರಿತ್ರಿಕವಾದ ಸಂಸ್ಕೃತಿಯ ಅಭಿವ್ಯಕ್ತಿ. ಧರ್ಮ ಮತ್ತು ಜಾತಿಗಳನ್ನು ಈಗಲೂ ನಗದು ಮಾಡಿಕೊಳ್ಳುವ ಅವಕಾಶವಿರುವುದರಿಂದ ಸೆಕೂಲ್ಯರ್ ಆದ ಭಾಷೆ ಮತ್ತು ಸಂಸ್ಥಾನ ಸಂಸ್ಕೃತಿಗಳನ್ನು ಒಪ್ಪಿಕೊಳ್ಳಲು ಇಷ್ಟಪಡದ ಜನ ಇರುವುದು ನಮ್ಮ ಸ್ವಾತಂತ್ರ್ಯದ ಅಣಕ ಮತ್ತು ವಿರೋಧ ಎಂದೆ ಹೇಳಬೇಕಾಗಿದೆ. ಈಗ ಆಗಬೇಕಾಗಿರುವ ಪ್ರಗತಿ ಕನ್ನಡ ಭಾಷೆ ಮತ್ತು ಸಂಸ್ಕೃತಿಯ ಜೊತೆಗೆ ಮಾತ್ರ. ಯಾಕೆಂದರೆ ಧರ್ಮಾತೀತ ಒಂದು ಸಮಗ್ರ ಅಸ್ತಿತ್ವದ ಮೊದಲ ಘಟಕ ಭಾಷೆ. ಇದರ ಕೆಳಗೆ ಇರುವ ಪ್ರಾಕೃತ ಘಟಕಗಳಿಗೆ ಪ್ರಗತಿಯ ಆಯುಧವನ್ನು ಕೊಡುವುದು ತರವಲ್ಲ. ಹಾಗೆ ಕೊಟ್ಟರೆ ಅದೊಂದು ಮುಸ್ಲಿಂ ರಾಜ್ಯವೊ, ಕ್ರಿಶ್ಚಿಯನ್ ರಾಜ್ಯವೊ ಇನ್ನೇನೊ ಆಗಬಹುದು.ಆದ ಕಾರಣ ಜಾತ್ಯಾತೀತ ಪ್ರಗತಿಗಾಗಿ ಕರ್ನಾಟಕದಲ್ಲಿಯ ಯಾರೇ ಆಗಲಿ ಮೊದಲು ಕನ್ನಡೀಕರಣಕ್ಕೆ ಒಳಗಾಗಲೇ ಬೇಕು. ಇದು ಬೇರೆ ಭಾಷಾ ರಾಜ್ಯದಲ್ಲಿರುವ ಕನ್ನಡಿಗರಿಗೂ ಅನ್ವಯಿಸುವ ಮಾತು.
ಬೆಂಗಳೂರಿನ ‘ತಿರುವಳ್ಳವರ್ ಪ್ರತಿಮೆಯ ಸ್ಥಾಪನೆಯ’ ಸಮಸ್ಯೆಯನ್ನೇ ಉದಾಹರಣೆಯಾಗಿ ತೆಗೆದುಕೊಳ್ಳೋಣ. ಒಬ್ಬ ಚಿಂತಕ, ದಾರ್ಶನಿಕನಾಗಿ ತಿರುವಳ್ಳವರ್ ಜಗತ್ತಿಗೇ ಬೇಕಾದ ವ್ಯಕ್ತಿ. ಅವನ ವ್ಯಕ್ತಿತ್ವ ಮತ್ತು ಚಿಂತನೆಗಳು ಕನ್ನಡ ಸಂಸ್ಕೃತಿಗೆ ಅಗತ್ಯಬೇಕು. ಆ ಚಿಂತನೆಗಳು ಕನ್ನಡೀಕರಣಗೊಂಡು, ಅಂದರೆ ಸ್ವೀಕಾರಗೊಂಡು ಬರಬೇಕು. ಇದನ್ನು ಚಾರಿತ್ರಿಕ ಅನಿವಾರ್ಯತೆ ಎಂದು ನಾವು ಕರೆಯುತ್ತೇವೆ. ದಕ್ಷಿಣ ಆಫ್ರಿಕಾದ ಮಂಡೇಲ ಕನ್ನಡ ಕಾವ್ಯದಲ್ಲಿ ಅವತರಿಸಿರುವುದು ಹಾಗೆ. ಹೃದಯವಂತನಾದ ಯಾರೇ ಆದರೂ ಈ ಮಂಡೇಲ ನಮ್ಮವನಲ್ಲ ಎನ್ನಲು ಸಾಧ್ಯವಾದೀತೆ? ಅವನ ಬಿಡುಗಡೆಯನ್ನು ಭಾರತ ತನ್ನ ಬಿಡುಗಡೆ ಎಂಬಂತೆ ತವಕಿಸಲಿಲ್ಲವೇ? ತಿರುವಳ್ಳುವರ್ ಕೂಡ ನಮಗೆ ಇದೇ ಮಾರ್ಗದಲ್ಲಿ ಬರಬೇಕು. ಒಬ್ಬ ತಮಿಳ ಎನಿಸಿದೆ ಎಲ್ಲದೇಶ, ಕಾಲ ಮತ್ತು ಜನಾಂಗಗಳ ಚಿಂತನೆಯ ಸಂಪನ್ಮೂಲಗಳಲ್ಲಿ ಒಂದು ಎಂಬಂತೆಬರಬೇಕು. ಇದರಿಂದ ಮಾನವ ಸಂಸ್ಕೃತಿ ವಿಸ್ತಾರಗೊಳ್ಳುತ್ತದೆ. ಅದು ಬಿಟ್ಟು ತಮಿಳುನಾಡಿನ ತಮಿಳರ ಕೇರಿಯಿಂದ ಬೆಂಗಳೂರಿನ ತಮಿಳರ ಕೇರಿಗೆ ಬಂದರೆ ಹೇಗೆ! ಇದು ಅಸಹ್ಯ ಮತ್ತು ಅಪರಾಧ. ವಸಾಹತುಶಾಹಿಯ ಒತ್ತಡ ಹೇರುವ ಮನೋ ಧರ್ಮ ಇದು. ಸ್ವಾತಂತ್ರ್ಯಾ ನಂತರ ಬ್ರಿಟಿಷ್ ಅಧಿಕಾರಿಗಳ ಪ್ರತಿಮೆಗಳು ಏನಾಗಿವೆ ಈಗ? ಅವುಗಳ ಹಿಂದೆ ಜೀವನ ಚಿಂತನೆ ಇದೆಯೆ? ಅದು ನಮ್ಮ ಬದುಕನ್ನು ಪ್ರಚೋದಿಸುತ್ತಿದೆಯೆ?  ಚಿಲ್ಲರೆ ರಾಜಕೀಯ ಮತ್ತು ಜನಾಂಗವಾದದ ಮೂಲಕ ತಿರುವಳ್ಳುವರ್ ಕನ್ನಡಕ್ಕೆ ಬಾರದಿದ್ದರೆ ಅದು ಆತನ ಪುಣ್ಯ.
ಕನ್ನಡ : ಆದ್ಯತೆ
ಜನರಲ್ಲಿ (ಜಾತಿ, ಅಲ್ಲ) ಸಂಘಟಿತಾತ್ಮಕತೆ ಬರಲು ನಾಡಭಾಷೆ ಮತ್ತು ಸಂಸ್ಕೃತಿಯಾಧಾರಿತ ಜೀವನ ವಿಧಾನ ಬೆಳೆಯಬೇಕು. ಅದಕ್ಕಾಗಿ ಕರ್ನಾಟಕದಲ್ಲಿ ಕನ್ನಡ ಭಾಷೆ ಮತ್ತು ಸಂಸ್ಕೃತಿ ಬಲಗೊಳ್ಳಬೇಕು. ಅವನವನಿಗೆ ಅವನನ್ನು ಬಿಡದೆ, ಎಲ್ಲರೂ ಎಲ್ಲರಿಗಾಗಿ ಎಂಬ ಮನೋಧರ್ಮವನ್ನು ಬೆಲಸುವುದೇ ನಾಡ ಭಾಷೆ ಮತ್ತು ಸಂಸ್ಕೃತಿಯ ಕೆಲಸ, ಅದನ್ನು ಕನ್ನಡ ವಿಶ್ವವಿದ್ಯಾಲಯ ಮಾಡಬೇಕು.
ಕನ್ನಡ ಭಾಷೆ ಮತ್ತು ಕನ್ನಡ ಸಂಸ್ಕೃತಿಯ ಪರಿಕಲ್ಪನೆ ಮಾತೃಕಾ (Archytyapal) ಪ್ರಧಾನ ಚಿಂತನೆಯಲ್ಲ. ಅದು ನಿರಂತರ ಬೆಳೆಯುವ ಚಿಂತನೆ.ಆದ್ದರಿಂದಲೇ ಬೆಳೆಯುತ್ತಿರುವ ವಿಜ್ಞಾನ, ಸಮಾಜ ಹಾಗೂ ಆರ್ಥಿಖ ಪರಿಸ್ಥಿತಿಗೆ ಅನುಗುಣವಾಗಿ ಕನ್ನಡ  ಸಂಸ್ಕೃತಿಯನ್ನು ಬೆಳೆಯಲು ಬಿಡಬೇಕು, ಕನ್ನಡಿಗನಾಗಿರುತ್ತ, ಕನ್ನಡ ಸಂಸ್ಕೃತಿಯ ವಿಶೇಷವಾಗಿರುತ್ತ ಕನ್ನಡಿಗ ವಿಶ್ವ ಮಟ್ಟದಲ್ಲಿ ಬೆಳೆದು ನಿಲ್ಲಬೇಕು. ಇದರ ಅರ್ಥ ಒಳಗಿನಿಂದ ಹೊರಕ್ಕೆ ಬೆಳೆ, ಹೊರಗಿನಿಂದ ಒಳಕ್ಕೆ ಬೆಳೆಯುವ ಅನಾರೋಗ್ಯಕರ ಲಕ್ಷಣಗಳನ್ನು ತೋರಬೇಡ ಎಂಬುದೇ ಆಗಿದೆ.
ಕರ್ನಾಟಕದ ಒಳಗೆ ಸೇವಕ, ಜೊತೆಗಾರ ಕೂಲಿ, ಕೆಳಗಿನವ, ಅಶುದ್ಧ, ಅಸ್ಪೃಶ್ಯ, ದೂರ ಇಟ್ಟವ ಎಂಬ ನಾಮ ನಿರ್ದೇಶನದೊಡನೆ ಯಾವ ವ್ಯಕ್ತಿಯೂ ಬೆಳೆಯಬಾರದು. ಕನ್ನಡ ಸಂಸ್ಕೃತಿ ಸಮಕಾಲೀನವಾಗಿ ಮಾಡಬೇಕಾದ ಕೆಲಸ ಇದು. ನಾವೆಲ್ಲ ಒಂದು ಭಾಷಿಕ ಸಂಸ್ಕೃತಿಯ ಜನ ಎಂಬ ಮನೋಭಾವದ ಮೂಲ ನೆಲೆ ಇದು. ಈ ಕೆಲಸ ಕನ್ನಡ ವಿಶ್ವವಿದ್ಯಾಲಯದಿಂದ ಸಾಧ್ಯವಾದರೆ!  ಮಕ್ಕಳಿಂದ ಮುದುಕರವರೆಗೆ ಕನ್ನಡ ವಿಶ್ವವಿದ್ಯಾಲಯವೆಂದರೆ ನಮ್ಮ ಜೀವನ ಚಿಂತನೆಯ ರಾಜಧಾನಿ ಎದಾಗುತ್ತದೆ. ಬೇರೆ ಸಂಸ್ಥಾನಗಳಲ್ಲಿ ಇರುವ ಭಾಷಾ ವಿಶ್ವವಿದ್ಯಾನಿಲಯಗಳು ಈ ಬಗೆಯ ಕೆಲಸ ಮಾಡುತ್ತಿಲ್ಲ ಎಂಬುದು ನಿಜ. ಹಾಗೆ ಮಾಡದಿದ್ದರೆ ಯಾವುದೇ ಭಾಷಾ ವಿಶ್ವವಿದ್ಯಾಲಯ ಓಲೆಗರಿ ಕಟ್ಟಿನೊಳಗೆ ಸೇರಿಹೊಗುತ್ತದೆ ಎಂಬುದು ನನ್ನ ಅಭಿಪ್ರಾಯ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ಸಂಶೋಧಕರಿಂದ ಹಿಡಿದು ಜನಪರ ಜೀವನ ಚಿಂತನೆ ಇರುವ ಮಹತ್ವದ ವಿದ್ವಾಂಸರು ಇರುವುದರಿಂದ ಅದರದೆ ಒಂದು ದಾರಿ ಸೃಷ್ಟಿಯಾಗಲಿ ಎಂದು ನಾನು ಬಯಸುತ್ತೇನೆ.
ಕನ್ನಡ ವಿ.ವಿ.ಗೆ ಕೆಲವು ಕಾರ್ಯಕ್ರಮಗಳು
ಹುಟ್ಟಿದ ಆರಂಭದಿಂದಲೂ ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಜ್ಞಾನದ ಅಭಿವೃದ್ಧಿಯಲ್ಲಿತೊಡಗಿದೆ. ಕರ್ನಾಟಕವನ್ನು ಭಾಷಿಕವಾಗಿ, ಸಾಮಾಜಿಕವಾಗಿ ಸಾಂಸ್ಕೃತಿಕವಾಗಿ, ರಾಜಕೀಯವಾಗಿ, ಹಾಗೂ ವೈಜ್ಞಾನಿಕವಾಗಿ ಪರಿಕಲ್ಪಿಸಿಕೊಳ್ಳಬೇಕಾದ ನೆಲೆಯನ್ನು ಸೃಷ್ಟಿಸುತ್ತಿದೆ. ಆಸಂಬಂಧದ ಜ್ಞಾನವನ್ನು ಎಲ್ಲ ಕಡೆಯಿಂದ ತರುತ್ತಿದೆ. ಕನ್ನಡ ಸಂಸ್ಕೃತಿಗೆ ಅದನ್ನು ಹೇಗೆ ಅನ್ವಯಿಸಿಕೊಳ್ಳಬೇಕು ಎಂಬುದನ್ನು ಹೇಳುತ್ತಿದೆ. ಇದು ಹೊಸ ಜ್ಞಾನ ಭಂಡಾರದ ಸೃಷ್ಟಿಯ ಕೆಲಸವಾಯಿತು. ಈ ಹೊಸ ಜ್ಞಾನ ಭಂಡಾರವನ್ನು ಚಲಿಸುವಂತೆ ಮಾಡುವುದು ಮುಂದಿನ ಹೆಜ್ಜೆ.
ಕಿರಿಯರಿಗೆ ಕಮ್ಮಟ
ಸೆಮಿನಾರುಗಳು ವಿದ್ವಾಂಸರ ಮಟ್ಟಕೆ ಸಾಕು. ಸೆಮಿನಾರುಗಳಿಂದ ಕೆಳಗಿನದು ನಾವು ಜನಗಳನ್ನು ತಲುಪುತ್ತಿಲ್ಲ. ಸೆಮಿನಾರುಗಳಿಗೆ ಜನ ಬರುತ್ತಿಲ್ಲಎಂದು ನೊಂದುಕೊಳ್ಳುತ್ತೇವೆ. ನಾವು ವಿದ್ವಾಂಸರು ಕರ್ನಾಟಕದ ಬಗ್ಗೆಯೆ ಸರಿಯಾಗಿ ಗೊತ್ತಿಲ್ಲದೆ ಜಗತ್ತಿನ ಬಗ್ಗೆ ಎಲ್ಲ ಮಾತಾಡುತ್ತೇವೆ. ಅದು ಸಾಕು. ‘ಅದಕ್ಕೆ ತಾಳ ಇಲ್ಲ, ತಳಮಟ್ಟದ ವಿದ್ಯೆಯನ್ನು ಕನ್ನಡ ವಿಶ್ವವಿದ್ಯಾಲಯಕೊಡಬೇಕು, ಅದು ನಮ್ಮ ಶಾಲೆ ಶಿಕ್ಷಣ ಹಾಗೂ ಜೀವನ ಶಿಕ್ಷಣದ ಮಧ್ಯೆ ಇರಬೇಕು. ಪ್ರೌಢ ಶಿಕ್ಷಣ ಮುಗಿಸಿದ ಅಥವಾ ಕಿರಿಯ ಕಾಲೇಜು ಮುಗಿಸಿದ ಹಳ್ಳಿಯ ಕಡೆಯಲ್ಲಿ ಕೆಲಸದ ಮೇಲೆ ಉಳಿದಿರುವವರನ್ನು ಗಮನಿಸಬೇಕು. ಪ್ರತಿಯೊಂದು ಪಂಗಡ, ಜಾತಿ ವರ್ಗ ಹಾಗೂ ಪ್ರದೇಶವನ್ನು ಗಮನದಲ್ಲಿಟ್ಟುಕೊಂಡು ಇಪ್ಪತ್ತೈದರ ಲೆಕ್ಕದ ತಂಡಗಳಲ್ಲಿ ವಿಶ್ವವಿದ್ಯಾಲಯಕ್ಕೆ ಕರೆಸಿ ಹತ್ತು ಹದಿನೈದು ದಿನಗಳ ಕಮ್ಮಟ ನಡೆಸಬೇಕು. ಈ ಸಂದರ್ಭದಲ್ಲಿ ಅವರನ್ನು ಕರ್ನಾಟಕ ಸಂಸ್ಕೃತಿಯ ಪ್ರಜೆ ಪ್ರತಿನಿಧಿಗಳನ್ನಾಗಿ ರೂಪಿಸಬೇಕು. ಅದಕ್ಕೆ ವಿಶೇಷ ಪಠ್ಯ ವಿನ್ಯಾಸ ಮಾಡಬೇಕು.ಆಗ ಕನ್ನಡ ಪರವಾಗಿ ಕೂಗಲು ಲಾರಿಯಲ್ಲಿ ಕನ್ನಡಿಗರನ್ನು ಹೇರಿಕೊಂಡು ಬರಬೇಕಾಗುವುದಿಲ್ಲ ಕನ್ನಡದ ಕೆಲಸವನ್ನು ಕನ್ನಡಿಗರೆ ಮಾಡಿಕೊಳ್ಳುತ್ತಾರೆ.
ಎಷ್ಟರ ಮಟ್ಟಿಗೆ ಇವರನ್ನು ರೂಪಿಸಬಹುದೆಂದರೆ, ಸ್ಕೂಲುಗಳ ಓದು ಉದ್ಯೋಗಕ್ಕೆ, ಕನ್ನಡ ಓದು ಬದುಕುವುದಕ್ಕೆ ಎನ್ನುವ ವಾತಾವರಣ ಉಂಟುಮಾಡುವಷ್ಟರವರೆಗೆ. ಹಾಗಾದರೆ ನಾಯಿ ಕೊಡೆಗಳಂತೆ ಹುಟ್ಟಿದ ಕನ್ನಡ ಹೋರಾಟಗಾರರು ಕಡಿಮೆಯಾಗುತ್ತಾರೆ. ಕನ್ನಡದ ಕೆಲಸ ಕೇವಲ ಕನ್ನಡ ಭಾಷೆಯ ಕೆಲಸ ಅಲ್ಲ, ಅದೊಂದು ಶಿಸ್ತು ಮತ್ತು ಒಂದು ವಿಶಿಷ್ಟ ಜೀವನ ಕ್ರಮ ಎಂದಾಗುತ್ತದೆ.
ಕನ್ನಡ ಚಳುವಳಿಗಳ ಬೆನ್ನೆಲುಬು
ಕನ್ನಡ ಚಳುವಳಿ ಎಂದರೆ ಕನ್ನಡ ಭಾಷೆಯ ಬಗ್ಗೆ ಕೂಗಾಡುವುದು ಎಂದು ತಿಳಿದವರೆ ಹೆಚ್ಚು ಮಂದಿ. ಕೆಲಮಟ್ಟಿನ ವಿರೋಧ ಹುಟ್ಟಿರುವುದೂ ಇದೇ ಕಾರಣಕ್ಕೆ ಕನ್ನಡ ಚಳುವಳಿ ಎಂದರೆ ಕರ್ನಾಟಕದ ಅಭಿವೃದ್ಧಿಗಾಗಿ ಚಳುವಳಿ ಆಗಬೇಕು. ಆಗ ಟೊಳ್ಳು ಹೋರಾಟಗಾರರು ಹಾಗೂ ಅಂಧ ವಿರೋಧಿಗಳು ತಮಗೆ ತಾವೆ ಹಿಂದೆ ಸರಿಯುತ್ತಾರೆ. ಬಸವ ಚಳವಳಿ ಹೇಗೆ ಕರ್ನಾಟಕದ ಚಳುವಳಿಯೊ, ಕನ್ನಡ ಚಳುವಳಿಗಳೂ ಕರ್ನಾಟಕದ ಅಭಿವೃದ್ಧಿ ಚಳುವಳಿಗಳು.ಈ ಚಳುವಳಿಗಳನ್ನು ಇತರ ಜನರ ಜೊತೆಗೆ ಅಭಿಮುಖ ಮಾಡುವ ಚರ್ಚೆ, ಕಮ್ಮಟ ಹಾಗೂ ಸಂವಾದ ಶಿಬಿರಗಳನ್ನು ಕನ್ನಡ ವಿಶ್ವವಿದ್ಯಾನಿಲಯ ಹಮ್ಮಿಕೊಳ್ಳಬೇಕು. ಇವರನ್ನು ಬಲಪಡಿಸಿದರೆ ಇವರು ಕನ್ನಡ ವಿಶ್ವವಿದ್ಯಾಲಯವನ್ನು, ಕರ್ನಾಟಕವನ್ನು ಬಲಪಡಿಸುತ್ತಾರೆ.
ಹಿತಕರ ರಾಜಕೀಯ ವಾತಾವರಣ
ಕೆಳಹಂತದಲ್ಲಿ ರಾಜಕೀಯ ಮಾಡುತ್ತಿರುವ ಯುವ ಜನರನ್ನು ಕನ್ನಡ ವಿಶ್ವವಿದ್ಯಾಲಯ ಆಕರ್ಷಿಸಬೇಕು. ಸೃಜನಾತ್ಮಕ ರಾಜಕೀಯ ಪಾಠ, ಸಂವಾದ, ಚರ್ಚೆಗಳನ್ನು ಏರ್ಪಡಿಸಬೇಕು. ಹೇಗೆಂದರೆ ಮುಂದೊಂದು ದಿನ ಹಿಂದಿನ ರಾಜಕಾರಣಿಗಳು ನಾನು ಕೇಂಬ್ರಿಡ್ಜ ವಿಶ್ವವಿದ್ಯಾನಿಲಯದ ಪ್ರಾಡೆಕ್ಟ್ ಎಂದು ಕೊಳ್ಳುತ್ತಿದ್ದಂತೆ ಈ ಹೊಸ, ಯುವ ರಾಜಕಾರಣಿಗಳು ನಾವು ಕನ್ನಡ ವಿಶ್ವವಿದ್ಯಾಲಯದ ಉತ್ಪನ್ನಗಳು ಎಂದು ಬೀಗುವಂತಿರಬೇಕು. ತತ್ವರಹಿತವಾಗಿ ಹೋಗಿರುವ ಕರ್ನಾಟಕದ ರಾಜಕೀಯಕ್ಕೆ ಹೊಸ ನೆಲೆಯನ್ನು ತರಲು ಇದರಿಂದ ಸಾಧ್ಯವಾಗುತ್ತದೆ.
ಸಾವನ್ನು ನಿರಾಕರಿಸಬೇಕಾದ ಕನ್ನಡ ವಿಶ್ವವಿದ್ಯಾಲಯ
ಕನ್ನಡ ವಿಶ್ವವಿದ್ಯಾಲಯ ಸಾವನ್ನು ನಿರಾಕರಿಸಬೇಕು. ಇತರ ವಿಶ್ವವಿದ್ಯಾಲಯಗಳು ಪಾಶ್ಚಾತ್ಯ ಆರ್ಥಿಕ ಸಾಮಾಜಿಕ ಎಂದರೆ, ಯಂತ್ರೋದ್ಯಮ ಸಂಸ್ಕೃತಿಯ ಮೇಲೆ ನೆಲೆನಿಂತಿವೆ. ಈ ಉದ್ಯಮ ಜಾಗತಿಕ ಆಗಿರುವವರೆಗೆ ಅವು ಸಹಜಸ್ಥಿತಿಯಲ್ಲಿ ಇರುತ್ತವೆ. ಜಾಗತಿಕವೆಂಬ ಅರ್ಥ ಚಿಂತನೆ ಕುಸಿಯತೊಡಗಿದಂತೆ ಅವು ಸಾವಿನ ಕಡೆಗೆ ಜಾರುತ್ತವೆ. ಈಗಾಗಲೆ ಪದವಿ ಕಾಲೇಜುಗಳಿಗೆ ವಿದ್ಯಾರ್ಥಿಗಳ ಸಂಖ್ಯೆ ಕಡಿಮೆಯಾಗುತ್ತಿದೆ. ಸಾಮಾಜಿಕ ವಿಷಯಗಳ ಬಗ್ಗೆ ವಿದ್ಯಾರ್ಥಿಗಳು ತೀರಾ ಅಸಡ್ಡೆತೋರುತ್ತಿದ್ದಾರೆ. ತಮ್ಮ ಜೀವನಕ್ಕೆ ಹತ್ತಿರವಿರುವ ಅಥವಾ ಅತೀ ಲಾಭದಾಯಕ ಎನ್ನುವ ಹುದ್ದೆಗಳನ್ನು ಕೊಡುವ ಕೋರ್ಸ್‌ಗಳ ಕಡೆಗೆ ಹೋಗುತ್ತಿದ್ದಾರೆ. ಸರ್ಕಾರದ ಕಡೆಯಿಂದಾಗಲೀ, ವಿಶ್ವವಿದ್ಯಾಲಯ ಅನುದಾನ ಆಯೋಗದಿಂದಾಗಲೀ, ಕೊನೆಗೆ ಹೊರದೇಶಗಳಿಂದಾಗಲಿ ಕಲೆ, ಸಂಸ್ಕೃತಿ ವಿಷಯಗಳಿಗೆ ಧನ ಸಹಾಯ ಸಿಗುತ್ತಿಲ್ಲ. ನಿಮ್ಮದು ಅರ್ಧ ಖರ್ಚು ನಮ್ಮದು ಅರ್ಧಖರ್ಚು ಎಂದು ಯು.ಜಿ.ಸಿ. ಥರದ ಸಂಸ್ಥೆಗಳು ಹೇಳುತ್ತಿವೆ. ನಮ್ಮ ಅರ್ಧಕ್ಕೆ ನಾವು ಉದ್ಯಮಪತಿಗಳ ಹತ್ತಿರವೆ ಹೋಗಬೇಕು. ಅಂಥ ಸಂದರ್ಭದಲ್ಲಿ ನಮ್ಮ ವಿದ್ಯಾಭ್ಯಾಸ ಪದ್ಧತಿ ಉದ್ಯಮಪತಿಗಳ ಉಸಾಬರಿಯಲ್ಲಿ ಇರಬೇಕಾಗುತ್ತದೆ.
ಕನ್ನಡ ವಿಶ್ವವಿದ್ಯಾಲಯಕ್ಕೆ ಉದ್ಯಮಪತಿಗಳು ನೆರವು ನೀಡುವುದಿಲ್ಲ. ಕನ್ನಡ ವಿಶ್ವವಿದ್ಯಾಲಯ ಕನ್ನಡಿಗರು ಹಾಗೂ ಕರ್ನಾಟಕ ಸರ್ಕಾರವನ್ನೇ ಅವಲಂಬಿಸಬೇಕು. ಮುಂದಿನ ದಿನಗಳಲ್ಲಿ ಕರ್ನಾಟಕ ಸರ್ಕಾರವಿರಲಿ ದೆಹಲಿಯ ಕೇಂದ್ರ ಸರ್ಕಾರ ಕೂಡ ಉದ್ಯಮಪತಿಗಳ ನಿರ್ದೇಶನದಂತೆ ನಡೆಯಬೇಕಾದ ಪರಿಸ್ಥಿತಿ ಬರುತ್ತದೆ. ಅಂಥ ಸರ್ಕಾರ ವ್ಯವಸ್ಥೆಯನ್ನು ಅಮೆರಿಕ ಬೇರೆಲ್ಲ ದೇಶಗಳಿಗೆ ಪ್ರಚೋದಿಸುತ್ತಿದೆ. ಆದ್ದರಿಂದ ಕನ್ನಡ ವಿಶ್ವವಿದ್ಯಾಲಯಕ್ಕೆ ಕನ್ನಡಿಗರೆ ಗತಿ. ಅಂಥ ಕನ್ನಡ ಮಕ್ಕಳನ್ನು, ಕನ್ನಡ ಚಿಂತಕ, ಕನ್ನಡ ರಾಜಕಾರಣಿ, ಕನ್ನಡ ಉದ್ಯಮಿ, ಕನ್ನಡ ವಿಜ್ಞಾನಿ, ಕನ್ನಡ ಅರ್ಥಶಾಸ್ತ್ರಜ್ಞ…. ಕನ್ನಡ ಶ್ರೀ ಸಾಮಾನ್ಯನನ್ನು ಕನ್ನಡ ವಿಶ್ವವಿದ್ಯಾನಿಲಯ ಹುಟ್ಟುಹಾಕಿ ಬೆಳೆಸಬೇಕು. ಅದು ಎಲ್ಲಿಯವರೆಗೆ ಎಂದರೆ ಕನ್ನಡಿಗರಿಗೆ ಕನ್ನಡ ವಿಶ್ವವಿದ್ಯಾಲಯವೇ ಗತಿ ಎನ್ನುವಂತೆ.
ಕನ್ನಡ ಸಾರ‍್ವಭೌಮತ್ವ
ಕನ್ನಡ ವಿಶ್ವವಿದ್ಯಾಲಯಕ್ಕೆ ಕನ್ನಡಿರೆ ಗತಿ : ಕನ್ನಡಿಗರಿಗೆ ಕನ್ನಡ ವಿಶ್ವವಿದ್ಯಾಲಯವೆ ಗತಿ ಎಂಬ ತತ್ವವೆ ಕರ್ನಾಟಕದ ಸಾರ‍್ವಭೌಮತ್ವದ ನೆಲೆ. ಆ ನೆಲೆ ಕರ್ನಾಟಕವನ್ನು ಒಂದು ಇಸ್ರೇಲ್ ಅಥವಾ ಉತ್ತರ ಕೊರಿಯವನ್ನಾಗಿ ಮಾಡಬಹುದು ಇಲ್ಲವೆ ಒಂದು ಹೊಸ ಅಭಿವೃದ್ಧಿ ಚಿಂತನೆಯ ನೆಲೆಯನ್ನಾಗಿ ಮಾಡಬಹುದು. ಮುಂದುವರಿದ ರಾಷ್ಟ್ರಗಳು ಅಭಿವೃದ್ದಿಶೀಲ ರಾಷ್ಟ್ರಗಳ ಸ್ವತಂತ್ರ ಬೆಳವಣಿಗೆಗೆ ಅಡ್ಡಗಾಲು ಹಾಕುತ್ತಿವೆ. ಉದ್ಯಮಶೀಲತೆಗೆ ಹೊರತಾಗಿ ಅಭಿವೃದ್ಧಿ ಪರಿಕಲ್ಪನೆ ಬೆಳೆಯಲು ಬಿಡುತ್ತಿಲ್ಲ. ಇಂಥ ಒತ್ತಡ, ಹಿಂಸೆಯಿಂದ ಪಾರಾಗುವ ದಾರಿಯನ್ನು ಎಲ್ಲಿಂದಲಾದರೂ ಎತ್ತ ಕಡೆಯಿಂದಾದರೂ ಹುಡುಕುವುದು ಸೃಜನಶೀಲ ಸಮಾಜದ ಹೊಣೆ. ಅಂಥ ಹೊಣೆಯನ್ನು ಕರ್ನಾಟಕವೆ ಹೊರಲಿ. ಅದಕ್ಕೆ ಬೇಕಾದ ಒಳ ಸಂರಚನೆ ಕನ್ನಡ ವಿಶ್ವವಿದ್ಯಾಲಯದ ಕಡೆಯಿಂದ ದೊರಕಲಿ.
ಕರ್ನಾಟಕ – ಕನ್ನಡ ವಿಶ್ವವಿದ್ಯಾಲಯ (೨)
ನಮ್ಮ ಇವತ್ತಿನ ಪರಿಸ್ಥಿತಿ ಬೇಕು-ಬೇಡಗಳ ಸ್ಥಿತಿಯಲ್ಲಿ ಇಲ್ಲ. ಭಾರತ ಬೇಡ ಎನ್ನಬಹುದು, ಅಮೇರಿಕ ಬೇಡ ಎನ್ನುವಂತಿಲ್ಲ. ಅದು ಇವತ್ತಿನ ಸೂಪರ್ ಪವರ್ ಹಿಂದಿ ಬೇಡ ಎನ್ನಬಹುದು. ಇಂಗ್ಲಿಷ್ ಬೇಡ ಎನ್ನುವಂತಿಲ್ಲ ಅದು ಜಗತ್ತಿಗೆ ಇರುವ ಕಿಟಕಿ. ಆದರೆ ನಾವು ಯಾವತ್ತೂ ಕರ್ನಾಟಕ ಬೇಡ ಎಂದು ಹೇಳುವಂತೆಯೇ ಇಲ್ಲ ನಮ್ಮ ಜಗತ್ತು ಕರ್ನಾಟಕ. ಅದರ ಮೂಲಕ ಹೊರ ಜಗತ್ತನ್ನು ನೋಡಬೇಕು. ಜಾಗತೀಕರಣವನ್ನು ನಾವು ತಿರಸ್ಕರಿಸುವಂತಿಲ್ಲ ಅದು ನಮ್ಮ ತಿರಸ್ಕಾರವನ್ನು ಲೆಕ್ಕಕ್ಕೆ ತೆಗೆದುಕೊಳ್ಳುವುದಿಲ್ಲ. ನಮ್ಮ ಜೀವನ ವಿಧಾನವನ್ನು ಅದು ಪ್ರವೇಶಿಸಿ ಬಿಟ್ಟಿದೆ. ನಮಗಿರುವ ಮಾರ್ಗ ಈ ನವ ಅಥವಾ ಆಪ್ರತ್ಯಕ್ಷ ವಸಾಹತುಶಾಹಿಯನ್ನು ಎದುರಿಸುವ ಮಾರ್ಗೋಪಾಯಗಳನ್ನು ಕಂಡುಕೊಳ್ಳುವುದು. ನಮ್ಮ ಅನೇಕ ಸಂಸ್ಕೃತಿ ಷಂಡರು ಇದಕ್ಕೇನೂ ಮಾರ್ಗೋಪಾಯ ಇಲ್ಲ ಬಂದವನನ್ನು ಆಹ್ವಾನಿಸುವುದಷ್ಟೆ ನಮ್ಮ ಕೆಲಸ ಎಂದು ಕೈ ಎತ್ತಿದ್ದಾರೆ. ನಾಡು ನುಡಿ, ನಮನ ಏನೂ ಗೊತ್ತಿಲ್ಲದ ಇವರನ್ನು ಒಂದು ಕಡೆ ಸರಿಸಿ ಬಿಡೋಣ. ಸಂಸ್ಕೃತಿ ಸಂಪನ್ನನಿಗೆ ತನ್ನ ಸಂಸ್ಕೃತಿಯೊಳಗಿಂದ ಚಾರಿತ್ರಿಕ ತುರ್ತನ್ನು ಅನುಸರಿಸಿ ಮತ್ತೆ ಮತ್ತೆ ಹುಟ್ಟಿ ಬರುವುದಕ್ಕೆ ಅವಕಾಶವಿದೆ. ಭಗವದ್ಗೀತೆಯ ಕೃಷ್ಣ ಧರ್ಮ ಹಾಗೂ ವರ್ಣಗಳನ್ನು ಉಳಿಸಿಕೊಳ್ಳುವ ಕಾರಣಕ್ಕೆ ಮತ್ತೆ ಮತ್ತೆ ಹುಟ್ಟಿ ಬರುತ್ತೇನೆ ಎಂದು ಹೇಳಿದುದು ನಮಗೆ ನೆನಪಿದೆ. ನಮ್ಮೊಳಗೆ ಸಂಸ್ಕೃತಿ ಪುನರ್ ಚಿಂತಕ ಹುಟ್ಟುವುದು ಅಸಾಧ್ಯವೇನಲ್ಲ, ಸಂಸ್ಕೃತಿ ನಮ್ಮ ನಡೆ, ನುಡಿ, ವಿಚಾರ, ಆಚಾರಗಳ ಮೊತ್ತದ ಪ್ರಕ್ರಿಯೆ. ಇಲ್ಲಿಯ ವಿಚಾರವೆಂದರೆ ನಮ್ಮದೇ ಆದ ಆರ್ಥಿಕ ಸಾಮಾಜಿಕ ಸಿದ್ಧಾಂತಗಳು. ಸಂಸ್ಕೃತಿ ಎಂಬುದು ಕೇವಲ ನಡವಳಿಕೆಗಳ ಮೊತ್ತವಲ್ಲ ನಮ್ಮ ಆರ್ಥಿಕ ಸಾಮಾಜಿಕ ನಡಾವಳಿಗಳ ಮಾರ್ಗದರ್ಶಿ ಕೂಡ. ಇದು ಅಮೆರಿಕ ಅಥವಾ ಇನ್ಯಾವುದೇ ಸಂಸ್ಕೃತಿಗೆ ಸಮ. ಅಮೆರಿಕ ತನ್ನ ಸಂಸ್ಕೃತಿಯನ್ನು ಇಪ್ಪತ್ತೊಂದನೆಯ ಶತಮಾನಕ್ಕೂ ಬೆಳೆಸಿಕೊಂಡಿದೆ. ನಾವು ಹದಿನೆಂಟನೆಯ ಶತಮಾನದ ಸಂಸ್ಕೃತಿಯೊಳಗೇ ಬದುಕುತ್ತಿದ್ದೇವೆ. ಯಾಕೆಂದರೆ ಇಂಗ್ಲೆಂಡಿನ ಹತ್ತೊಂಬತ್ತನೆ ಶತಮಾನದ ಕೈಗಾರಿಕಾ ಸಂಸ್ಕೃತಿ ಕೂಡ ನಮ್ಮಲ್ಲಿ ಇಲ್ಲ. ನಮ್ಮ ಸಂಸ್ಕೃತಿಯನ್ನು ನಾವು ಈ ಶತಮಾನಕ್ಕೆ ಬೇಕಾದಂತೆ ಬೆಳೆಸಿಕೊಳ್ಳುವುದೆ ನಾವು ಏಕಕಾಲದಲ್ಲಿ ಭಾರತ ಹಾಗೂ ಅಮೆರಿಕವನ್ನು ಎಟುಕಿಸಿಕೊಳ್ಳುವ ಮಾರ್ಗ. ಅಂದರೆ ಅಮೆರಿಕ, ಇಂಗ್ಲೆಂಡನಲ್ಲಿರುವ ಕೈಗಾರಿಕಾ ಸಾಮಗ್ರಿಗಳನ್ನು ಆಮದು ಮಾಡಿಕೊಂಡು ಗುಡ್ಡೆಹಾಕಿಕೊಳ್ಳುವುದು ಎಂದು ಅದರರ್ಥವಲ್ಲ. ನಮ್ಮ ಸಂಸ್ಕೃತಿಯನ್ನು ಇನ್ನಾವುದೆ ಅಭಿವೃದ್ಧಿಶೀಲ ಸಂಸ್ಕೃತಿಗೆ ಸಮಾನವಾಗಿ ಬೆಳೆಸಿ ನಿಲ್ಲಿಸುವುದು. ಅಂಥ ಸಂಸ್ಕೃತಿಗೆ ಪರ‍್ಯಾಯ ಚಿಂತನೆಯೆ ಕರ್ನಾಟಕಕ್ಕೆ ಬೇಕಾದ ನೆಲೆ.
ಈ ಪರ್ಯಾಯ ಅಥವಾ ಸಮ ಸಂಸ್ಕೃತಿಯನ್ನು ಕಟ್ಟುವುದು ಹೇಗೆ ಮತ್ತು ಯಾರು? ನಮ್ಮ ರಾಜಕೀಯ ಧೀಮಂತರು ಈ ಕೆಲಸ ಮಾಡಬೇಕು. ಆದರೆ ಈಗ ಅವರು ಹೇಟಿಗಳಾಗಿದ್ದಾರೆ. ಉಂಡರೆ ಉಬ್ಬಸ, ಎದ್ದರೆ ಸಂಕಟ ಎನ್ನುವ ಸ್ಥಿತಿಯಲ್ಲಿದ್ದಾರೆ. ಕುಂತರೆ ಏಳಿಸಬೇಕು, ಎದ್ದರೆ ಕೂರಿಸಬೇಕು – ಹಾಗಿರುವವರನ್ನು ಕಟ್ಟಿಕೊಂಡು ಏನು ಮಾಡುವುದು? ಕನ್ನಡ ವಿಶ್ವವಿದ್ಯಾನಿಲಯವನ್ನು ಕರ್ನಾಟಕ ಸಂಸ್ಕೃತಿಯನ್ನು ಕಟ್ಟಿ ಬೆಳಸುವ ಶಕ್ತಿ ಕೇಂದ್ರವಾಗಿ ರೂಪಿಸುವುದೆ ನಮಗಿರುವ ಮಾರ್ಗ. ಅದು ಸರ್ಕಾರದ ನೆರವಿನಿಂದ ನಡೆಯುತ್ತಿದೆ. ಆದರೆ ಅದರ ಕಾರ್ಯಕ್ರಮಗಳು ಕೂಡ ಸರ್ಕಾರದ ಕಾರ್ಯಕ್ರಮಗಳಾಗಬೇಕಿಲ್ಲ ಕನ್ನಡ ವಿಶ್ವವಿದ್ಯಾಲಯಕ್ಕೆ ಕರ್ನಾಟಕದ ಜನ ಕೇಳಿದಷ್ಟು ನೆರವನ್ನು ನೀಡುವುದು ಮಾತ್ರ ಸರ್ಕಾರದ ಕೆಲಸವಾಗಬೇಕು. ಖಾಸಗಿಯಾಗಿ ಈಗಿನ ನಮ್ಮ ಜಾತಿಯ ಮಠಗಳ ರೀತಿಯಲ್ಲಿ ದೊಡ್ಡ ದೊಡ್ಡ ಸಂಸ್ಥೆ ಹಾಗೂ ಸಂಪನ್ಮೂಲಗಳಿಂದ ಹಣ ಪಡೆಯಬೇಕು. ಆ ಕಾರಣಕ್ಕೆ ಹಣ ನೀಡಿದ ಸಂಸ್ಥೆಗಳಿಗೆ ದಾಸರಾಗಿರಬೇಕಿಲ್ಲ. ಯಾರೇ ಕನ್ನಡ ವಿಶ್ವವಿದ್ಯಾಲಯಕ್ಕೆ ಕಾಣಿಕೆ ನೀಡಿದರೂ ಅದು ಅವರು ಕರ್ನಾಟಕ ಮಾತೆಗೆ ನೀಡಿದ ಗೌರವ ಮಾತ್ರವಾಗಿರತಕ್ಕದ್ದು.
ಇನ್ನು ಕರ್ನಾಟಕ ಸಂಸ್ಕೃತಿಯನ್ನು ಪುನರ್ ಸೃಷ್ಟಿಸುವುದು ಯಾವ ಕಡೆಯಿಂದ ಮಾರ್ಗದರ್ಶನವನ್ನು ಅಮೆರಿಕ ಕಡೆಯಿಂದಲೇ ಪಡೆಯೋಣ. ಶತ್ರು ಪಕ್ಷದೊಳಗೆ ನಮ್ಮ ಮಿತ್ರ ಪಕ್ಷವನ್ನು ಸೃಷ್ಟಿಸುವುದು ನಮ್ಮ ಹಠ. ಒಂದು ಅತ್ಯುನ್ನತ ಸಂಸ್ಕೃತಿಯ ದೌರ್ಬಲ್ಯದೊಳಗೆ ಮತ್ತೊಂದು ಜೀವಂತ ಸಂಸ್ಕೃತಿ ಸೃಷ್ಟಿಯ ಮಾರ್ಗ ಸೂಚಿಗಳು ಇರುತ್ತವೆ ಎಂಬುದನ್ನು ಮರೆಯಬಾರದು. ರೋಮ್‌ನಂಥ  ಮಹಾ ಸಾಮ್ರಾಜ್ಯ ಪತನವಾದುದು ಕೂಡ ಅದು ಪೂರೈಸಲಾಗದ, ಬೇರೊಂದು ಕಡೆ ಪೂರೈಸಬೇಕಾಗಿದ್ದ ಅಪೇಕ್ಷೆಗಾಗಿಯೆ. ಆ ಸ್ಥಿತಿಯಲ್ಲಿ ಈಗ ಅಮೆರಿಕದ ಸಂಸ್ಕೃತಿ ಇದೆ.
ಅಮೆರಿಕ ಆಧುನಿಕತೆಯನ್ನು ಉನ್ಮಾದವಾಗಿಸಿದೆ ನಿಜ, ಅಂಥದೊಂದು ಭೌತಿಕ ಜಗತ್ತು ರೋಮಾಂಚನವೂ ಹೌದು. ವಾಸ್ತವವೂ ಹೌದು; ಅದು ಅನೇಕ ಶತಮಾನಗಳ ಧಾರ್ಮಿಕ ಜಗತ್ತನ್ನು ಮಕಾಡೆ ಕೆಡವಿಕೊಂಡು ಮೇಲೆ ಕೂತಿರುವುದು ನಮ್ಮಲ್ಲಿ ಆಶ್ಚರ್ಯವನ್ನು ಉಂಟುಮಾಡುತ್ತಿಲ್ಲವೆ? ಈ ಸಂಗತಿ ಅಸಂಘಟಿತರು, ಅವಕಾಶ ವಂಚಿತರು ಮತ್ತು ದೂರ ಇರಿಸಿದವರಿಗೆ ಏನು ಸಂದೇಶವನ್ನು ಕೊಟ್ಟಿದೆ ಎಂಬುದನ್ನು ತಿಳಿಯದಿದ್ದರೆ ನಮ್ಮ ಚಿಂತನೆ ಸಮಗ್ರವಾಗುವುದಿಲ್ಲ. ಒಮ್ಮೆ ಇಂಗ್ಲಿಷ್ ಪ್ರೊಫೆಸರ್ ಒಬ್ಬರು ಹೇಳಿದರು; ದಲಿತರು ಉದ್ಧಾರವಾಗಬೇಕಾದರೆ ಇಂಗ್ಲಿಷ್ ಕಲಿಯಬೇಕು ಅಂತ. ಈ ಮನುಷ್ಯನಿಗೆ ಹುಚ್ಚು ಹಿಡಿದಿರಬೇಕು ಎಂದು ಕೆಲವು ಚಿಂತಕರು ಅಂದದ್ದುಂಟು. ಅದು ಹುಚ್ಚೇ ಹೌದು. ಆದರೆ ಅಪರಾಧವಾಗಿರಲಿಲ್ಲ. ಭಾರತದ ಸಂದರ್ಭಕ್ಕೆ ಹೋಲಿಸಿದರೆ ಜಾತ್ಯಾತೀತ. ಜಗತ್ತಿನ ಒಟ್ಟು ಸಂದರ್ಭಕ್ಕೆ ಹೋಲಿಸಿದರೆ ಒಂದು ಸದೃಢ, ಸುಸಂಘಟಿತ ಧರ್ಮ ನಿರಪೇಕ್ಷ ರಾಜ್ಯ ಯಾವತ್ತೂ ಇರಲು ಸಾಧ್ಯ ಎಂಬುದನ್ನು ಅಮೆರಿಕದ ಆಡಳಿತ ಸೂಚಿಸುತ್ತದೆಯಲ್ಲವೆ? ಈ ಚಲನೆಯನ್ನು ಯು.ಎಸ್.ಎಸ್.ಆರ್. ತನ್ನ ಕಡೆಯದನ್ನಾಗಿಸಿಕೊಂಡದ್ದು ಸಾಂದರ್ಭಿಕವಾಗಿ ನಿಜ. ಅಮೆರಿಕ ಈಗ ಅಂಥ ಸಂಯುಕ್ತ ರಷ್ಯದ ಕಾರ್ಯಕ್ರಮವನ್ನು ತನ್ನೊಳಗೆ ಸೇರಿಸಿಕೊಂಡು ಬಿಟ್ಟಿದೆ. ಈಗ ಒಂದು ಕಡೆಯಿಂದ ಸ್ವರ್ಗಾಪೇಕ್ಷಿಯಾದ ಜನರಿಗೂ, ಮತ್ತೊಂದು ಕಡೆಯಿಂದ ಸಾಮಗ್ರಿ ಅಪೇಕ್ಷಿಸಿ ಚಲಿಸ ಹೊರಟ ಜನರಿಗೂ ಅಮೆರಿಕ ಹೊಸ ಜೀವನ ಮಾದರಿಯಾಗಿ ಮಾರ್ಪಟ್ಟಿರುವುದರಲ್ಲಿ ಆಶ್ಚರ್ಯವೇನೂ ಇಲ್ಲ.
ಪ್ರಪಂಚದ ಅತಿ ವಿಶಿಷ್ಟ ಉತ್ಪತ್ತಿ ಮಾದರಿಗಳು. ಹಂಚಿಕೆಯ ವಿಧಾನಗಳು ಮತ್ತು ಅನುಭೋಗದ ವೈವಿಧ್ಯಗಳೆಂಬುವು ಅಮೆರಿಕೆಯಲ್ಲಿವೆ. ಒಂದು ಸೂಪರ್ ಕಲ್ಚರ್ ಹೊಂದಬಹುದಾದ ಎಲ್ಲ ಸೌಲಭ್ಯಗಳನ್ನು ಅದು ಹೊಂದಿದೆ. ಆ ಸೂಪರ್ ಕಲ್ಚರ್ ಶುದ್ಧವಾಗಿ ಶ್ರೇಷ್ಠತೆಯಾಗಿ ಅಮೆರಿಕದ ಸಂಸ್ಕೃತಿಯೆ. ಅಲ್ಲಿಗೆ ಯಾವ ದೇಶ, ಭಾಷೆ, ಸಂಸ್ಕೃತಿಯವನೆ ಹೋಗಲಿ ತನ್ನ ಪ್ರವೇಶದಿಂದ ಆರಂಭಗೊಂಡು ನೆಲೆ ನಿಲ್ಲುವವರೆಗೆ ಅವನು ಅಮೇರಿಕನ್ನನಾಗಿರಬೇಕು. ಅವನು ಅಲ್ಲಿ ತನ್ನದೇ ದ್ವೀಪ ಮಾಡಿಕೊಂಡು ಪರಕೀಯನಾಗಿ ಬದುಕಲು ಸಾಧ್ಯವಿಲ್ಲ. ಅಮೆರಿಕ ಸರ್ಕಾರ ಅದನ್ನು ಒತ್ತಾಯಿಸಬೇಕಿಲ್ಲ. ಒಟ್ಟು ಅಮೆರಿಕದ ಪರಿಸರವೆ ಅದನ್ನು ನಿರ್ಣಯಿಸುತ್ತದೆ. ರೋಮ್‌ನಲ್ಲಿ ಇರುವಾಗ ರೋಮನ್ನನಾಗಿರು ಎಂಬ ಹಳೆ ಜಗತ್ತಿನ ವ್ಯಾಖ್ಯೆಯೊಂದಿತ್ತು ಈಗ ಅಮೆರಿಕದಲ್ಲಿರುವಾಗ ಅಮೆರಿಕದವನಾಗಿರು ಎಂಬ ಹೊಸ ಜಗತ್ತಿನ ವ್ಯಾಖ್ಯೆ ರೂಢಿಗೆ ಬಂದಿದೆ. ಇದರಿಂದ ಜಗತ್ತಿನ ನಿಯಾಮಕ ಹಾಗೂ ನಿರ್ದೇಶಕ ಸ್ಥಾನವನ್ನು ಅಮೆರಿಕ ವಹಿಸಿಕೊಂಡಿದೆ. ನಾವು ಕರ್ನಾಟಕದವರು ನಮ್ಮದೆ ಸ್ಥಾನವನ್ನು ವಹಿಸಿಕೊಳ್ಳದಿದ್ದರೆ ಹೇಗೆ?
ಮೂರನೆ ಜಗತ್ತಿನಲ್ಲಿ ಹುಟ್ಟುವ ಮಕ್ಕಳೆಲ್ಲ ಅಮೆರಿಕದ ಕಡೆಗೆ ಮುಖಮಾಡಿ ನಮ್ಮ ಕಡೆಗೆ ಇನ್ನೊಂದು ನೀಡಿ ಹುಟ್ಟುತ್ತಿವೆ. ‘ಅಮೆರಿಕದ ಮಾಸ್ಟರ್ ವಾಯ್ಸ್’ ನಮ್ಮ ಮಹಿಳೆಯರ ಗರ್ಭದೊಳಗೆ ನುಸುಳಿ ಬಿಟ್ಟಿದೆ. ಯಾವುದೇ ವ್ಯಕ್ತಿ ಮಾಸ್ಟರ್ ವಾಯ್ಸ್ ಕಡೆಗೆ ಚಲಿಸುವುದು ಅಪರಾಧವಲ್ಲ; ಅದು ಪ್ರಗತಿಯ ಮಾರ್ಗದರ್ಶನವಾಗಿದ್ದಾಗ. ಅಮೆರಿಕ ಪ್ರಿಯನೂ, ವಿರೋಧಿಯೂ ಮಾರ್ಗದರ್ಶನ ಪಡೆಯುತ್ತಿರುವುದು ಅಮೆರಿಕದ ಮಾಸ್ಟರ್ ವಾಯ್ಸ್ ಮೂಲಕವೆ. ಪ್ರಪಂಚ ಒಂದು ನಿರ್ದಿಷ್ಟ ಕೇಂದ್ರದಿಂದ ಗುರುತಿಸಿಕೊಂಡ ಎಲ್ಲ ಸಂದರ್ಭಗಳ ಸ್ಥಿತಿಯೂ ಇದಕ್ಕೆ ಭಿನ್ನವಲ್ಲ. ಆದ್ದರಿಂದಲೆ ಹೊಸತಲೆಮಾರಿನ ಜನ ಅಮೆರಿಕ ಆಗಲು ಬಯಸಿದೆ. ಅಮೆರಿಕದಲ್ಲಿ ಹೊಸ ಜೀವನ ಮಾದರಿಗಳಿವೆ. ಶತಮಾನಗಳು ಹೊರಳಿದಂತೆಲ್ಲ ಹೊಸ ಜೀವನ ಮಾದರಿಗಳನ್ನು ಕೊಡುವುದು ಯಾವುದೇ ಸಮಾಜದ ತುರ್ತು ಜವಾಬ್ದಾರಿ ಬಂದಿಸಿಟ್ಟ ಮಾದರಿಗಳಿಂದ ಜನರನ್ನು ಎಲ್ಲ ಶತಮಾನಗಳಿಗೂ ಕರೆದುಕೊಂಡು ಹೋಗಲು ಸಾಧ್ಯವಿಲ್ಲ. ಚಾರಿತ್ರಿಕ ಜ್ಞಾನ ಇರುವ ಯಾರೂ ಜೀವನ ವಿಕಾಸದ ಮಾದರಿಗಳಿಗೆ ವಿರೋಧಿಯಾಗಿ ಜನರನ್ನು ನಡೆಸಿಕೊಂಡು ಹೋಗಲಾರ. ಅಂಥ ಸಂಘಟನೆಯ ಪ್ರಯತ್ನ ಮಾಡುವ ಯಾರೇ ಆದರೂ ಆತ ಹುಂಬ ಇಲ್ಲವೆ ಸಮಾಜ ಘಾತುಕ.
ಕರ್ನಾಟಕವೂ ಅಮೆರಿಕ ಆಗಬಹುದು. ಆಗಬೇಕೆಂಬ ಹಠ ಇರಬೇಕು. ನಾವು ಅಮೆರಿಕ ಆಗುವುದೆಂದರೆ ಅಮೆರಿಕದ ಮೇಲೆ ಮಗುಚಿಕೊಳ್ಳುವುದಲ್ಲ. ಹಂದಿ ಗೂಡುಗಳ ಥರದ ಆಂಗ್ಲ ಮಾಧ್ಯಮ ಶಾಲೆಗಳನ್ನು ತೆರೆದು ಅದರೊಳಗಿಂದ ಅಮೆರಿಕದ ಪ್ರಜೆಗಳನ್ನು ಬಿಡುಗಡೆ ಮಾಡುತ್ತಿರುವ ಮುಟ್ಕಾಳರು ಯೋಚಿಸುತ್ತಿರುವುದು ಹೀಗೆ ಬದುಕಿನಲ್ಲಿ ಮಾತ್ರ ನಾವು ಅಮೆರಿಕದವರಾಗಲು ಸಾಧ್ಯ; ಭೌತಿಕವಾಗಿ ಅಲ್ಲ, ನಾವು ಅಮೆರಿಕದವರಾಗುವುದು ಎರಡು ರೀತಿಯಿಂದ ಸಾಧ್ಯ, ಒಂದು, ಅಮೆರಿಕಕ್ಕೆ ತೊಲಗಿ ಬಿಡುವುದು, ಎರಡು ಅಮೆರಿಕದ ಚೈತನ್ಯ, ಅನನ್ಯತೆಯ ನೆಲೆಯಲ್ಲಿ ಕರ್ನಾಟಕವನ್ನು ಪುನರ್ ಸೃಷ್ಟಿಸುವುದು, ಕರ್ನಾಟಕದಲ್ಲಿ ಒಂದು ವಿಜಯನಗರ ಇತ್ತೆಂಬುದು ನಿಜವಾದರೆ ಸಮಕಾಲೀನ ಸಂದರ್ಭಕ್ಕೆ ಸೂಕ್ತವಾದ ಕರ್ನಾಟಕ ನಗರವನ್ನು ಏಕೆ ಸೃಷ್ಟಿಮಾಡಲಾಗುವುದಿಲ್ಲ. ಕನಿಷ್ಠಪಕ್ಷ ಅಂಥ ಪ್ರಯತ್ನವಾದರೂ ಏಕೆ ಆಗಬಾರದು? ಇದು ಹಿರೋಯಿಕ್ ದೃಷ್ಟಿಕೋನ ಅಲ್ಲ, ನಮ್ಮ ಅಕೆಡೆಮಿಕ್ ಚಿಂತನೆ ಜನರ ಮಧ್ಯೆ ಕ್ರಿಯಾ ಶೀಲವಾದರೆ ಎಲ್ಲ ಸಾಧ್ಯ ಎಂಬುದು ನನ್ನ ನಂಬುಗೆ. ಹಾಗಾದರೆ ಅಲ್ಲಿದೆ ನಮ್ಮನೆ ಇಲ್ಲಿ ಹುಟ್ಟಿದೆ ಸುಮ್ಮನೆ ಎಂಬ ನಿಷ್ಪ್ರಯೋಜಕ ಸಂತತಿ ಆದಷ್ಟು ಕಡಿಮೆಯಾಗುತ್ತದೆ. ಅಷ್ಟಾದರೆ ಒಳ್ಳೆಯ ಆರ್ಥಿಕ ಅಭಿವೃದ್ಧಿಗೆ ದಾರಿ ಆದಂತೆಯೆ.
ನಾವು ಕರ್ನಾಟಕದವರು ಭಾರತೀಯರಾಗಿರುವ ವಿಷಯದಲ್ಲಿ ಸಣ್ಣ ತಕರಾರೂ ಇರಕೂಡದು. ಜಯಹೇ ಕರ್ನಾಟಕ ಮಾತೆ. ಭಾರತ ಜನನಿಯ ತನುಜಾತೆ’ ಎಂಬ ಭಾವನಾತ್ಮಕ ಪ್ರೀತಿಯ ಕಾರಣಕ್ಕೆ ಅಲ್ಲ, ರಕ್ಷಣೆ ಮತ್ತು ಜಾಗತಿಕ ವ್ಯವಹಾರಗಳ ದೃಷ್ಟಿಯಿಂದ ನಾವು ಭಾರತೀಯರಾಗಿರುವುದೇ ಅನುಕೂಲ. ನಾವು ಭಾರತೀಯರಾಗಿಯೆ ಇರುವುದಕ್ಕೆ ಮತ್ತು ಅನೇಕ ಚಾರಿತ್ರಿಕ ಕಾರಣಗಳೂ ಇವೆ. ಅವು ಮತ್ತೆ ಮತ್ತೆ ನಮ್ಮನ್ನು ಭಾರತೀಯರನ್ನಾಗಿ ಮಾಡಿವೆ. ಅದಕ್ಕೆ ನಾವು ಸಂತೋಷಪಡೋಣ. ಸಂಸ್ಕೃತ ಸಂಸ್ಕೃತಿಯವರು ತಮ್ಮ ಸ್ವಂತಕ್ಕಾಗಿ ಭಾರತದ ಒಂದು ಏಕತೆಯನ್ನು ಮೂಡಿಸಿದರು. ಬ್ರಿಟಿಷರು ಮಾಡಿದ ಕೆಲಸವೂ ಇದೆ. ಆದರೆ ಅವರ ಸ್ವಾರ್ಥ ನಮ್ಮ ಅನುಖುಲವಾಗಿ ರೂಪಾಂತರಗೊಂಡಿದೆ. ಶತ್ರು ಕೂಡ ನಮಗೆ ಒಳ್ಳೆಯದು ಮಾಡಬಲ್ಲ ಎಂಬುದಕ್ಕೆ ಇದಕ್ಕಿಂತ ದೊಡ್ಡ  ಉದಾಹರಣೆ ನಮ್ಮಲ್ಲಿ ದೊರೆಯದು. ಈ ನಮ್ಮ ಮುಂದಿರುವ ಸವಾಲು ಸ್ವತಂತ್ರ ಭಾರತದಲ್ಲಿ ಸಮೃದ್ಧ ಕರ್ನಾಟಕವನ್ನು ಕಟ್ಟುವುದು ಹೇಗೆ ಎಂಬುದು. ಇದಕ್ಕಾಗಿ ಎರಡು ಕೇಂದ್ರ ನೆಲೆಗಳನ್ನು ನಾಮ ಗುರುತಿಸ ಬಯಸುತ್ತೇನೆ. ಒಂದು ಆ ಸಮೃದ್ಧ ಕರ್ನಾಟಕಕ್ಕೆ ಬೇಕಾದ ಪರ‍್ಯಾಯ ಚಿಂತನೆಯನ್ನು ಒದಗಿಸುವ ಅಧ್ಯಯನ ಕೇಂದ್ರ. ಮತ್ತೊಂದು ಈ ಜೀವನ ಮಾದರಿಯನ್ನು ಜಾರಿಗೆ ತರುವ ರಾಜಕೀಯ ಶಕ್ತಿ ಮೊದಲನೆಯದು ಚೆನ್ನಾಗಿ ಕೆಲಸ ಮಾಡಿದರೆ ಎರಡನೆಯದು ಹುಡುಕಿಕೊಂಡು ಬರುತ್ತದೆ. ಬಡವರ ಕನಸಿನ ಕಣ್ಣೊಳಗಿಂದಲೇ ನರಸಿಂಹ ಹುಟ್ಟಿ ಬರಬಹುದು. ಆ ಜ್ಞಾನಕೇಂದ್ರ ಮಾತ್ರ ಅಗತ್ಯ ಬೇಕು. ಅದು ಕನ್ನಡ ವಿಶ್ವವಿದ್ಯಾಲಯವಾಗುವುದು ನಮ್ಮ ಇಂದಿನ ಅನಿವಾರ್ಯತೆಯಾಗಿದೆ.
ಈಗ ಜಗತ್ತಿನ ಪರಿಕಲ್ಪನೆ ಬಹುರಾಷ್ಟ್ರೀಯತೆಯಲ್ಲಿ ಏಕರಾಷ್ಟ್ರೀಯತೆ ಎಂಬುದಾಗಿದೆ. ಒಂದು ಕಡೆಯಿಂದ ಜಾಗತೀಕರಣವೆಂಬ ಪ್ರಕ್ರಿಯೆ ಜಗತ್ತನ್ನೆ ಮಾರುಕಟ್ಟೆ ಮಾಡ ಹೊರಟಿದೆ. ಮಾರುಕಟ್ಟೆಯ ಮೂಲಕ ಜನರನ್ನು ಗ್ರಹಿಸುತ್ತಿವೆ. ಇದು ಬೃಹತ್ ಕೈಗಾರಿಕಾ ರಾಷ್ಟ್ರಗಳ ಹುನ್ನಾರು. ತಮ್ಮ ಉತ್ಪಾದಿತ ವಸ್ತುಗಳಿಗೆ ಲಾಭದಾಯಕ ಮಾರುಕಟ್ಟೆಯನ್ನು ಹುಡುಕುವುದು ಅವುಗಳ ಗುರಿ. ಈ ಚಿಂತನೆ ಪರ‍್ಯಾಯವೆಂಬಂತೆ ಏಕೀಕೃತ ರಾಷ್ಟ್ರದಲ್ಲಿ ಬಹುಸಂಸ್ಕೃತಿಗಳ ರಾಷ್ಟ್ರೀಯತೆ ಎಂಬ ಧೋರಣೆ ಮತ್ತೊಂದು ಕಡೆಯಿಂದ ಪ್ರಬಲವಾಗುತ್ತಿದೆ. ಒಂದು ದೇಶವನ್ನು ಆಡಳಿತಾತ್ಮಕ ಕೇಂದ್ರದಿಂದ ಗ್ರಹಿಸಿಕೊಳ್ಳುವುದು ಅಷ್ಟು ಸಮಂಜಸವಲ್ಲ. ಆ ಕೇಂದ್ರದೊಳಗೆ ಇರುವ ಭಿನ್ನ ಸಂಸ್ಕೃತಿಗಳ ಆಸ್ತಿತ್ವವನ್ನು ಗೌರವಿಸುವ ಹಾಗೂ ಬೆಳೆಸುವ ಮೂಲಕ ರಾಷ್ಟ್ರೀಯತೆಯನ್ನು ಕಲ್ಪಿಸಿಕೊಳ್ಳಬೇಕು. ಆಗ ಮಾತ್ರ ನಿಜವಾದ ಅಭಿವೃದ್ಧಿಯನ್ನು ಕಾಣಲು ಸಾಧ್ಯ. ಇಲ್ಲವಾದರೆ ಆಡಳಿತ ಕೇಂದ್ರಕ್ಕೆ ಹತ್ತಿರವಿರುವ ಪ್ರದೇಶಗಳು ಮಾತ್ರ ಅಭಿವೃದ್ಧಿ ಹೊಂದಿ ದೂರವಿರುವ ಪ್ರದೇಶಗಳು ಅವಗಣನೆಗೆ ಒಳಗಾಗುತ್ತವೆ. ಯುಜಿಸಿಯಿಂದ ಉತ್ತರ ಭಾರತದ ವಿಶ್ವವಿದ್ಯಾನಿಲಯಗಳು ಪಡೆಯುತ್ತಿರುವ ಅನುದಾನ ಹಾಗೂ ದಕ್ಷಿಣ ಭಾರತದ ವಿಶ್ವವಿದ್ಯಾನಿಲಯಗಳು ಪಡೆಯುತ್ತಿರುವ ಅನುದಾನವನ್ನು ಗಮನಿಸಿದರೆ ಈ ಅಂಶ ಸ್ಪಷ್ಟವಾಗುತ್ತದೆ.
ಕರ್ನಾಟಕ ರಾಷ್ಟ್ರೀಯತೆಯನ್ನು ಕಟ್ಟಿಕೊಳ್ಳುವುದು ಇಂದಿನ ಅಗತ್ಯವಾಗಿದೆ. ಇದರೊಳಗೆ ಕನ್ನಡ ಭಾಷೆ ಎಲ್ಲರ ಭಾಷೆ ಆಗುತ್ತದೆ. ಕನ್ನಡದ ಗುರುತು ಇಲ್ಲದ ಕರ್ನಾಟಕದ ಮನುಷ್ಯನ ಅಸ್ತಿತ್ವ ಇಲ್ಲ ಎಂಬ ವಾತಾವರಣ ನಿರ್ಮಾಣವಾಗುತ್ತದೆ. ಕರ್ನಾಟಕದ ರಾಷ್ಟ್ರೀಯತೆ ಎಂದರೆ ಕನ್ನಡ ರಾಷ್ಟ್ರೀಯತೆಯೆ. ಈ ಸಂದರ್ಭದಲ್ಲಿ ಉಳಿದ ಭಾಷಿಕರು ತಮ್ಮ ತಮ್ಮ ಭಾಷೆಗಳನ್ನು ತಮ್ಮ ಸಂಸ್ಕೃತಿ ಭಾಷೆಯಾಗಿ ಉಳಿಸಿಕೊಳ್ಳುತ್ತಾರೆ. ರಾಷ್ಟ್ರೀಯತೆಯಾಗುವ ಮಟ್ಟಕ್ಕೆ ಆ ಭಾಷೆಗಳು ಬೆಳೆದಿಲ್ಲದಿರುವುದರಿಂದ ಅವುಗಳನ್ನು ಸಂಸ್ಕೃತಿ ಭಾಷೆಗಳೆಂದು ಗೌರವಿಸಲಾಗಿದೆಯೆ ಹೊರತು ಬೇರೆ ಅಲ್ಲ; ಈ ಪ್ರತ್ಯೇಕತೆಯನ್ನು ನಾವು ಮಾಡಿದ್ದಲ್ಲ ಈ ದೇಶದ ಚರಿತ್ರೆಯ ಸಾಮಾಜಿಕ ಸ್ಥಿತ್ಯಂತರಗಳು ಆ ನೆಲೆಯನ್ನು ಕಲ್ಪಿಸಿದೆ. ಚರಿತ್ರೆಯ ಸಾಮಾಜಿಕ ನೈಸರ್ಗಿಕ ನಿಯಮವನ್ನು ನಾವು ಬದಲಾಯಿಸಲಾರೆವು. ಸಾಮಾಜಿಕ ನೈಸರ್ಗಿಕ ನಿಯಮದ ಕಾರಣವಾಗಿ ಈ ಮಾತು ಹೇಳಬೇಕಾಗಿದೆಯೆ ಹೊರತು ತಾರತಮ್ಯ ಕಾರಣಕ್ಕೆ ಅಲ್ಲ ಎಂಬುದನ್ನು ಮನಗಾಣಬೇಕು.
ಕರ್ನಾಟಕ ರಾಷ್ಟ್ರೀಯತೆ ಎಂದರೇನು? ಕರ್ನಾಟಕ ಏಕೀಕರಣದ ರೀತಿಯ ಒಂದು ಸಮಾರ್ಗ ಆರ್ಥಿಕ ಸಾಮಾಜಿಕ ಅಭಿವೃದ್ಧಿ ಮೀಮಾಂಸೆಯನ್ನು ಹೊಂದುವುದು. ಆ ಮೂಲಕ ಕರ್ನಾಟಕ  ಸಂಸ್ಕೃತಿಯ ಶೋಧನೆ ಮಾಡುವುದು ಮತ್ತು ಸಮಕಾಲೀನವಾಗಿ ನಮಗೆಲ್ಲ ಅಗತ್ಯವಾಗುವಂತೆ ಕಟ್ಟಿಕೊಳ್ಳುವುದು. ಮಾರ್ಗದರ್ಶನಕ್ಕಾಗಿ ನಾವು ದೂರ ಹೋಗಬೇಕಿಲ್ಲ. ಕರ್ನಾಟಕದ ಬಸವ ಚಳುವಳಿ, ನಂತರ ಮುಂದುವರಿದ ಭಕ್ತಿಪಂಥಗಳು ನಮಗೆ ಆದರ್ಶವಾಗಿವೆ. ಅವು ಆ ಕಾಲದ ಆರ್ಥಿಕ ಸಾಮಾಜಿಕ ಯಜಮಾನ್ಯವನ್ನು ಮುರಿದು ಕನ್ನಡ ಜನರ ರಾಜ್ಯವೊಂದನ್ನು ಕಟ್ಟಲು ದಿಕ್ಸೂಚಿಯಾಗಿವೆ. ನಮ್ಮೊಳಗೆ ಇರುವ ಕೇಂದ್ರ ರಾಷ್ಟ್ರೀಯತೆ ಹಾಗೂ ಜಾಗತೀ ಕರಣದ ಆಕ್ರಮಣವನ್ನು ತಡೆಯಲು ವಚನ ಚಳುವಳಿಯ ‘ದುಡಿಮೆ ಗೌರವ’ ಮತ್ತು ‘ಸ್ವಂತದ ಗುರುತು’ ಗಳು ಪ್ರಗತಿಯ ಮಾನದಂಡಗಳು ನೆರವಾಗಿವೆ. ಅವರ ಎಲ್ಲರಿಗೂ ಎಲ್ಲದರಲ್ಲೂ ಪಾಲು ಮತ್ತು ಸಮಾನ ಸಮಾಜ ಜೀವನ ಚಿಂತನೆ ನಮ್ಮ ಮುಂದಿದೆ. ವೀರಶೈವ ಚಳುವಳಿಯಲ್ಲಿ ಭಾಗವಹಿಸಿದ ಬಹುಸಂಖ್ಯಾತರು ನಮ್ಮ ನಾಡಿನ ಕುಶಲ ಕರ್ಮಿಗಳು ಎಂಬುದನ್ನು ಗಮನಿಸಿ; ಅವರ ಕಾರ್ಯ ಸಿದ್ಧಾಂತ ಹಾಗೂ ಸಮಾನ ಗೌರವ ಮುಂದುವರಿದಿದ್ದರೆ ಎಂಥ ದೊಡ್ಡ ತಂತ್ರಜ್ಞಾನವನ್ನು ನಾವು ಕಟ್ಟಿಕೊಳ್ಳಬಹುದಿತ್ತು! ಬ್ರಿಟಿಷ್ ಎನ್ನುವ ಶೋಷಕ ಶಕ್ತಿಗಳ ಕಾರಣದಿಂದ ನಮ್ಮ ಸಾವಯವ ತಂತ್ರಜ್ಞಾನ ಪದ್ಧತಿಯ ಕುಸಿದು ಬಿತ್ತು ಮತ್ತೆ ಅದನ್ನು ಚೇತರಿಸುವ ಕೆಲಸ ಆಗಲೆ ಇಲ್ಲ. ಸ್ವತಂತ್ರ ಭಾರತದಲ್ಲಿ ಸ್ವಾವಲಂಬಿ ಕರ್ನಾಟಕವನ್ನು ಕಟ್ಟುವ ಪ್ರಯತ್ನ ಮತ್ತೆ ನಮ್ಮ ತಂತ್ರಜ್ಞಾನವನ್ನು ಆಧುನಿಕಗೊಳಿಸುವ, ಉತ್ಪಾದನೆಯ ಬಹು ಸಂಪತ್ತನ್ನು ನಮ್ಮಲ್ಲಿಯೆ ಉಳಿಸಿಕೊಳ್ಳುವ ಪ್ರಯತ್ನವೆ ಆಗಿದೆ. ಈ ಪ್ರಯತ್ನ ನಮ್ಮ ಪಕ್ಕದ ಭಾಷಾ ರಾಷ್ಟ್ರೀಯತೆಗಳ ಬೆಳವಣಿಗೆಗೆ ಮಾರ್ಗದರ್ಶನಾವಾಗುತ್ತದೆ. ಒಟ್ಟಾಗಿ ಪ್ರಬಲ ಭಾರತವನ್ನು ಕಾಣುವ ನಮ್ಮ ಕನಸು ನನಸಾಗುತ್ತದೆ.
ಈ ಕಾರಣಕ್ಕಾಗಿ ಕನ್ನಡ ವಿಶ್ವವಿದ್ಯಾಲಯ ಕರ್ನಾಟಕ ಕನ್ನಡ ಜ್ಞಾನದ ಶೋಧನೆ ಮತ್ತು ಪ್ರಸರಣ ಕೇಂದ್ರವಾಗಬೇಕಾಗಿದೆ. ಈಗಾಗಲೆ ಕನ್ನಡ ವಿಶ್ವವಿದ್ಯಾಲಯ ‘ಕನ್ನಡ ಸಂಸ್ಕೃತಿಯ ಶೋಧ, ದೇಶೀ ಸತ್ಯಗಳ ಶೋಧ ಹಾಗೂ ಸ್ವದೇಶೀ ಚಳುವಳಿಗೆ ನೆಲೆಯನ್ನು ಒದಗಿಸಬೇಕೆಂದು ಉದ್ದೇಶಿಸಿದೆ. ಸ್ವತಂತ್ರ ಹಾಗೂ ಸ್ವಾವಲಂಬಿ ಕರ್ನಾಟಕವನ್ನು ರೂಪಿಸುವಲ್ಲಿ ಅದು ಸಮರ್ಥ ನೇತೃತ್ವ ವಹಿಸಬೇಕು. ಕರ್ನಾಟಕವನ್ನು ಒಂದು ಸಮಗ್ರ ಅಭಿವೃದ್ಧಿಶೀಲ ರಾಷ್ಟ್ರದ ಮಟ್ಟಕ್ಕೆ ತರಲು ಪ್ರಯತ್ನಿಸಬೇಕು. ಸರ್ಕಾರಗಳು ಹಾಗೂ ಇತರ ಸಂಸ್ಥೆಗಳಿಂದ ಅದು ನೆರವನ್ನು ಪಡೆಯುತ್ತಿದೆ ಹೌದು. ಆ ನೆರವು ಅವಲಂಬನೆ ಹಾಗೂ ಗುಲಾಮತನವನ್ನು ರೂಢಿಸುವುದಕ್ಕೆ ಅಲ್ಲ; ಕನ್ನಡ ಸಂಸ್ಕೃತಿಯ ಪುನರ್ ಚಿಂತನೆಗೆ. ಕರ್ನಾಟಕದ ಜನ ತಿರುಪತಿಗೆ ಕಾಣಿಕೆ ಒಪ್ಪಿಸುವ ರೀತಿಯಲ್ಲಿ ಅದರ ಒಂದಂಶದಷ್ಟನ್ನಾದರೂ ಕನ್ನಡ ವಿಶ್ವವಿದ್ಯಾಲಯಕ್ಕೆ ಕೊಡಬೇಕು. ಅನ್ನಿಸುವಂತಿರಬೇಕು. ಇದಕ್ಕಾಗಿ ಕನ್ನಡ ವಿಶ್ವವಿದ್ಯಾಲಯ ತಯಾರಾಗಬೇಕು ಅದು ಹೇಗೆ?
ಕರ್ನಾಟಕದವರಿಗೆ ಕನ್ನಡದ ಗುರುತು : ಪ್ರಬಲ ರಾಷ್ಟ್ರಗಳಾದ ಅಮೆರಿಕ, ಫ್ರಾನ್ಸ್, ಜರ್ಮನಿ, ಇಂಗ್ಲೆಂಡ, ಸ್ವಿಜರ್‌ಲೆಂಡ್, ಜಪಾನ್ ಮುಂತಾದ ದೇಶಗಳ ಪ್ರಜೆಗಳಿಗೆ ಆ ರಾಷ್ಟ್ರದ ಗುರುತು ಇದೆ. ಆ ರಾಷ್ಟ್ರದ ಪ್ರಜೆ ಎನ್ನುವ ಮೂಲಕವೇ ಅವರು ತಮ್ಮನ್ನು ಗುರುತಿಸಿಕೊಳ್ಳುತ್ತಾರೆ ಹಾಗೂ ಪರಿಚಯಿಸಿಕೊಳ್ಳುತ್ತಾರೆ. ದೇಶ ಎಂದ ಹೊರಗೆ ಹೋದ ಭಾರತೀಯ ಅಥವ ಕನ್ನಡಿಗ ತನ್ನನ್ನು ತನ್ನ ದೇಶ ಸಂಸ್ಕೃತಿಯ ಮೂಲಕ ಗುರುತಿಸಿಕೊಳ್ಳುವುದಿಲ್ಲ. ಅನ್ಯ ಸಂಸ್ಕೃತಿಯಲ್ಲಿ ಕರಗಿ ಹೋಗುತ್ತಾನೆ. ಇಲ್ಲವೆ ತನ್ನದೆಂಬುದು ಹೇಳಿಕೊಳ್ಳಲು ಏನಿದೆ ಎಂದು ಅನುಮಾನಕ್ಕೆ ಒಳಗಾಗುತ್ತಾನೆ. ಒಂದು ರೀತಿಯಲ್ಲಿ ಇದು ನಿಜ. ಭದ್ರ ನೆಲೆಯಿಲ್ಲದ ದೇಶಕ್ಕೆ ಬೆಲೆ ಇರುವುದಿಲ್ಲ ಅಂಥವನ ಎಲ್ಲ ಐಡೆಂಟಿಟಿಗಳೂ ಅಪಮೌಲ್ಯಗಳಾಗುತ್ತವೆ. ತಾನೂ ಅಪಮೌಲ್ಯವಾಗದ ಕಾರಣಕ್ಕೆ ಆತ ಮೌಲ್ಯ ಮತ್ತು ಸಿದ್ಧಮಾಪನ ಇರುವ ಸಂಸ್ಕೃತಿಯೊಂದಿಗೆ ಸೇರಿ ಹೋಗುತ್ತಾನೆ.
ಕನ್ನಡಿಗರ ಸ್ಥಿತಿ ಇನ್ನೂ ಕಳಪೆ ಇದೆ. ‘ಕನ್ನಡ’ ಎಂದರೆ ಕರ್ನಾಟಕದವರೆ ‘ಎನ್ನಡ’ ಎಂದು ತಮಾಷೆ ಮಾಡುವುದುಂಟು. ತಮಿಳರಿಗೆ ಹಾಗೂ ತಮಿಳು ನಾಡಿಗೆ ಇರುವ ಐಡೆಂಟಿಟಿ ಕರ್ನಾಟಕಕ್ಕೆ. ಕನ್ನಡದವರಿಗೆ ಇಲ್ಲ ಐಡೆಂಟಿಟಿ ಇಲ್ಲದ ಜನ, ರಾಜ್ಯ ಇತರರಿಗೆ ಅಂಜುತ್ತದೆ. ಸೋಲುತ್ತದೆ ಹಾಗೂ ತಲೆಮರೆಸಿಕೊಂಡಂತೆ ಜೀವನಯಾಪನೆ ಮಾಡುತ್ತದೆ. ಬೆಂಗಳೂರಿನ ತಮಿಳರಿಗೆ ಕನ್ನಡದವರು ಹೆದರಿಕೊಂಡು ಬದುಕುತ್ತಿರುವುದು ಇದೇ ಕಾರಣಕ್ಕೆ. ತಮಿಳರಿಗೆ ತಮಿಳು ಭಾಷೆ ಇದೆ. ತಮಿಳು ಪಕ್ಷ ಇದೆ, ತಮಿಳು ರಾಜ್ಯ ಇದೆ. ತಮಿಳು ನಾಯಕರು ಇದ್ದಾರೆ. ಕರ್ನಾಟಕದ ಅನೇಕ ಕಡೆ ರಾಷ್ಟ್ರೀಯ ಚುನಾವಣೆಯ ಅಸೆಂಬ್ಲಿ ಸ್ಥಾನಗಳಿಗೆ ಡಿ.ಎಂ.ಕೆ. ಅಥವಾ ಎ.ಡಿ.ಎಂ.ಕೆ. ಸ್ಪರ್ಧಿಸುತ್ತದೆ. ಈ ದಮ್ಮು ಕನ್ನಡಿಗರಿಗೆ ಇದೆಯೆ? ತಮಿಳರೊಂದಿಗೆ ಕನ್ನಡಿಗರು ಹೊಡೆದಾಡಬೇಕಾದುದೇನೂ ಇಲ್ಲ ಹಾಗೆ ಮಾಡುವುದು ಪ್ರಾಕೃತ ಸ್ಥಿತಿ. ಅದರಿಂದ ಏನೂ ಪ್ರಯೋಜನವಿಲ್ಲ. ಕನ್ನಡ-ಕರ್ನಾಟಕ ರಾಷ್ಟ್ರೀಯತೆಯನ್ನು ಬೆಳೆಸಿಕೊಳ್ಳುವುದೇ ಇದಕ್ಕೆ ಇರುವ ಮದ್ದು.
ಕನ್ನಡಿಗರು ಕನ್ನಡದ ಗುರುತಿನಿಂದ ಹೆಮ್ಮೆ ಪಡಬಹುದಾದ ಸ್ಥಿತಿಯನ್ನು ಸೃಷ್ಟಿಸಬೇಕು. ಮೊದಲ ಕೆಲಸ ಕರ್ನಾಟಕದ ಜನರಿಗೆ ಕನ್ನಡ ಕಲಿಸುವುದು, ಅನಕ್ಷರಸ್ಥರಿಗೆ ‘ಕನ್ನಡ’ ಎಂಬ ಮೂರಕ್ಷರದ ಪದವಿ ಕೊಡುವುದು. ಈಗ ನಡೆಯುತ್ತಿರುವ ಸರ್ಕಾರಿ ಸಾಕ್ಷರಾಂದೋಲನದ ಜೊತೆಗೆ ಕನ್ನಡ ನಿರುದ್ಯೋಗಿಗಳು ಹಳ್ಳಿಹಳ್ಳಿಗಳಲ್ಲಿ ಕಾಯಕ ಸೇವೆ ಎಂಬಂತೆ ಅನಕ್ಷರಸ್ಥರಿಗೆ ಅಕ್ಷರ ಕಲಿಸುವಂತೆ ಪ್ರೇರಣೆ ಮಾಡಬೇಕು. ತಯಾರಿ ಕೊಡಬೇಕು, ಕನ್ನಡ ಪ್ರೇಮವನ್ನು ತುಂಬಬೇಕು. ಶ್ರೀ ದೇವರಾಜ ಅರಸು ಮುಖ್ಯಮಂತ್ರಿಯಾಗಿದ್ದಾಗ ಸೂರು ಇಲ್ಲದವನಿಗೆ ಒಂದು ಸೂರು ಒದಗಿಸಿಕೊಟ್ಟರು. ಕನ್ನಡದವನು ಕನ್ನಡಬಾರದವನಿಗೆ ಕನ್ನಡ ಕಲಿಸಿಕೊಟ್ಟರೆ ಅಂಥದೆ ಸೇವೆ ಆಗುತ್ತದೆ. ‘ಕನ್ನಡ’ ಬರೆಯಲು, ಕನ್ನಡದಲ್ಲಿ ತನ್ನ ಸಹಿ ಮಾಡಲು ಕಲಿತವನು ಶತಮಾನದ ಪುಳಕವನ್ನು ಅನುಭವಿಸುತ್ತಾನೆ. ಇಷ್ಟು ವರ್ಷಗಳ ನಂತರವಾದರೂ ನಾನು ಕನ್ನಡಿಗ ಅದೆನಲ್ಲ ಅಂತ.
ಕನ್ನಡ ಪ್ರಜ್ಞೆ : ಅಕ್ಷರ ಕಲಿತ ಮಾತ್ರಕ್ಕೆ ಕನ್ನಡ ಪ್ರಜ್ಞೆ ಬರುವುದಿಲ್ಲ. ಕನ್ನಡ ಅಕ್ಷರದ ಜೊತೆಗಿನ ಕನ್ನಡ ಸಂಸ್ಕೃತಿಯ ಅರಿವೂ ಅವನಿಗೆ ಬರಬೇಕು. ಮರಾಠಿ, ಉರ್ದು, ತೆಲುಗು ಭಾಷೆ ಕಲಿತವನಿಗೆ ಆತನ ಭಾಷಾಪ್ರಜ್ಞೆ ಬರಬಹುದು. ಕರ್ನಾಟಕದೊಳಗಿದ್ದು ಕನ್ನಡ ಪ್ರಜ್ಞೆ ಬರಬೇಕಾದರೆ ಕನ್ನಡ ಸಂಸ್ಕೃತಿಯ ಪರಿಚಯ ಇರಲೇಬೇಕು. ಕನ್ನಡ ಪ್ರಜ್ಞೆಯನ್ನು ತರುವ ಕೆಲಸ ಕನ್ನಡ ವಿಶ್ವವಿದ್ಯಾಲಯದ್ದು. ಕನ್ನಡ ಕಲಿತ ಪ್ರತಿಯೊಬ್ಬ ವ್ಯಕ್ತಿಯೂ ಕನ್ನಡ ವಿಶ್ವವಿದ್ಯಾಲಯದ ಅಜೀವ ಸದಸ್ಯನಾಗಬೇಕು ಎಂದರೆ ಚಂದಾಕೊಟ್ಟು ಅಲ್ಲ, ಮನಸ್ಸಿನೊಂದಿಗೆ. ಈ ಕನ್ನಡ ಮನಸ್ಸೆ ಕನ್ನಡ ವಿಶ್ವವಿದ್ಯಾಲಯದ ಆಸ್ತಿ ಹಾಗೂ ಕರ್ನಾಟಕದ ಭದ್ರತೆ, ‘ಜೈ ಕರ್ನಾಟಕ ಮಾತೆ’ ಎನ್ನದಿದ್ದರೆ ಪರವಾಯಿಲ್ಲ; ಆ ಮಾತು ಕೇಳಿದಾಗ ಹೆದರದಿದ್ದರೆ, ದೂರ ಸರಿದು ಮರೆಯಾಗದಿದ್ದರೆ ಸಾಕು. ಹೌ ಆರ್ ಯು ಎಂದಾಗ ಖುಷಿ ಪಡುವ ಮನಸ್ಸು ನನ್ನ ಕನ್ನಡಿಗನೆ ಎಂದಾಗ ಕೂಡ ಖುಷಿ ಪಡಬೇಕು. ಇಲ್ಲದಿದ್ದರೆ ಇಲ್ಲಿ ಯಾಕೆ ಹುಟ್ಟಬೇಕು, ನರಕದಲ್ಲಿ ಇರುತ್ತಿದ್ದರೆ ಲೇಸು.
ಕನ್ನಡ ಪ್ರಜ್ಞೆ ಕನ್ನಡ ಮನಸ್ಸಿನ ತರಂಗ. ಅದು ನಮ್ಮಲ್ಲಿ ಅಲೆಯಾಡುತ್ತಿರುತ್ತದೆ. ಅದು ಮುಂದೆ ಕನ್ನಡತನಕ್ಕೆ ನೆಲೆ ತೋರಿಸುತ್ತದೆ, ಕನ್ನಡದವರಿಗೆ ಅವರು ಅನೇಕ ಭಾಷೆ, ಸಂಸ್ಕೃತಿಗಳನ್ನು ಕಲಿತಾಗಲೂ ಇರುತ್ತದೆ. ಶ್ರೀಮಂತರು, ರಾಜಕಾರಣಿಗಳು, ಅರೆಪ್ರಜ್ಞೆಯ ನೌಕರವರ್ಗದವರು ಮತ್ತು ಹೊರದೇಶಗಳಲ್ಲಿ ಜೀವವಿಟ್ಟು ದೇಹ ಮಾತ್ರದಿಂದ ಇಲ್ಲಿ ಇರುವವರಿಂದ ಕನ್ನಡ ಮನಸ್ಸನ್ನು ನಿರೀಕ್ಷಿಸಲಾಗದು. ಇವರಿಗೆ ಸಂಗ್ರಹಿತ ಆಸ್ತಿಯ ಬಗ್ಗೆ ಪ್ರಜ್ಞೆ ಇರುತ್ತದೆ. ಜೊತೆಗಿರುವ ಕರ್ನಾಟಕದ ನೆಲ, ಜಲ, ಕಾಡು, ಹಕ್ಕಿ ಪಕ್ಷಿ ಜನಗಳ ಬಗ್ಗೆ ಪ್ರಜ್ಞೆ ಇರುವುದಿಲ್ಲ, ಯಾಕೆಂದರೆ ಅವರು ಮನುಷ್ಯರ ಬದುಕನ್ನು ಬದುಕುತ್ತಿರುವುದಿಲ್ಲ ಹಾಗೂ ಮನುಷ್ಯರ ಭಾಷೆಯನ್ನು ಆಡುತ್ತಿರುವುದಿಲ್ಲ. ಅವರ ಬದುಕು, ಭಾಷೆ, ನಡವಳಿಕೆ ಬೇರೆ; ಇವರೆಲ್ಲರನ್ನು ಕರ್ನಾಟಕದ ಆಸಲಿ ಜೀವನ ವಿಧಾನಕ್ಕೆ ಎಳೆತರಬೇಕು. ಅಂದರೆ, ಕರ್ನಾಟಕದ ನೆಲ-ಜಲ, ಭಾಷೆ, ಬದುಕು ಬಳಕೆಗೆ ಇರುವ ಕಚ್ಚಾವಸ್ತು ಅಲ್ಲ, ಅದರಲ್ಲಿ ಕನ್ನಡಿಗರ ಜೀವ ಇದೆ ಎಂಬುದನ್ನು ಅರಿವಿಗೆ ತರಬೇಕು. ಹೀಗೆ ಮಾಡಬೇಕೆಂದರೆ ಕನ್ನಡ ವಿಶ್ವವಿದ್ಯಾಲಯ ಕರ್ನಾಟಕದ ಕೇಂದ್ರ ಪ್ರಜ್ಞೆಗೆ ಬರಬೇಕು.
ಕನ್ನಡತನ : ಕನ್ನಡತನ ಎನ್ನುವುದು ಕನ್ನಡದ ವ್ಯಕ್ತಿತ್ವ. ಮತ್ತೊಂದು ಮಾತಿನಲ್ಲಿ ಹೇಳುವುದಾದರೆ ಕನ್ನಡ ಸಂಸ್ಕೃತಿಯ ವ್ಯಕ್ತಿತ್ವ. ವ್ಯಕ್ತಿತ್ವ  ಇಲ್ಲದವನು ಕೇವಲ ವ್ಯಕ್ತಿ. ಅಂಥವನು ಲೆಕ್ಕಕ್ಕೆ ಮಾತ್ರ ಬದುಕಿದ್ದಂತೆ. ನಮ್ಮ ರಾಜಕಾರಣಿಗಳು ತಮಗೆ ಓಟು ಹಾಕಲೆಂದೇ ಕೆಲವರನ್ನು ಇಟ್ಟುಕೊಂಡಿರುತ್ತಾರಲ್ಲ, ಹಾಗೆ. ನಾವು ಅನ್ಯಭಾಷಿಗರು ಕನ್ನಡ ಕಲಿಯುತ್ತಿಲ್ಲ. ಕರ್ನಾಟಕದಪ್ರಗತಿಗೆ ಕಂಟಕಪ್ರಾಯರಾಗಿದ್ದಾರೆ  ಎಂದು ಹೇಳುತ್ತೇವಲ್ಲ ಅವರೆಲ್ಲ ಈ ಗುಂಪಿಗೆ ಸೇರಿದವರು. ಬೆಂಗಳೂರು ರಾಜಧಾನಿಯಲ್ಲೇ ಇವರ ಸಂಖ್ಯೆ ಹೆಚ್ಚು, ಮೇಲು ನೋಟಕ್ಕೇ ಇವರು ನಮ್ಮ ಶತ್ರುಗಳಲ್ಲ ಎಂಬುದು ಗೊತ್ತಾಗುತ್ತದೆ. ನಿಜವಾದ ನಮ್ಮ ಶತ್ರು ಅವರನ್ನು ತಂದು ಇತರರ ಜೊತೆ ಬೆರೆಯದಂತೆ, ಕನ್ನಡ-ಕನ್ನಡತನ ಕಲಿಯದಂತೆ ಸೆರೆಯಲ್ಲಿಟ್ಟುಕೊಂಡಿರುತ್ತಾನಲ್ಲ ಅವನು ಕನ್ನಡ, ಕರ್ನಾಟಕದ ಶತ್ರು, ನಾವು ಇಂಥ ಶತ್ರುಗಳನ್ನು ಬಗಲಲ್ಲಿ ಇಟ್ಟುಕೊಂಡು ದುಷ್ಮನ್ ಎಲ್ಲಿ ಎಂದು ಹುಡುಕುತ್ತೇವೆ. ಇದು ನಮ್ಮ ಪ್ರಾರಬ್ಧ. ನಮ್ಮ ಅರಿವಿನ ಬರ.
ಇದೇ ರೀತಿಯ ಕನ್ನಡತನವಿಲ್ಲದ ಅನ್ಯಭಾಷಾ ಜನವರ್ಗ ರಾಜಧಾನಿ ಹಾಗೂ ಇತರ ಮುಖ್ಯಕೇಂದ್ರಗಳಲ್ಲಿ ಇರುತ್ತದೆ. ಇವರು ದೊಡ್ಡ ದೊಡ್ಡ ಉದ್ದಿಮೆಗಳಲ್ಲಿ ಕೆಲಸ ಮಾಡಲು ಬಂದವರು. ಕಡಿಮೆ ಕೂಲಿಗೆ ಮತ್ತು ಗಾಂಚಾಲಿ ಮಾಡದೆ ಹೆದರಿ ಮುದುರಿಕೊಂಡು ಕೆಲಸ ಮಾಡಲಿ ಎಂದು ಕನ್ನಡದ ಮಾಲೀಕರೂ ಸೇರಿಕೊಂಡಂತೆ ದೊಡ್ಡ ದೊಡ್ಡ ಬಂಡ್ವಾಳಿಗರು ಇವರನ್ನು ಕರೆತಂದಿರುತ್ತಾರೆ. ತಾಂತ್ರಿಕ ನೈಪುಣ್ಯತೆ ಇದೆ ಎನ್ನುವ ಕಾರಣಕ್ಕೆ ಕರೆತಂದವರ ಸಂಖ್ಯೆ ತೀರಾ ಕಡಿಮೆ. ಕಾರ್ಖಾನೆಗೆ ಒಂದು ನಿರ್ದಿಷ್ಟ ಭಾಷೆ ಮತ್ತು ಸಂಸ್ಕೃತಿ ನಮ್ಮ ದೇಶದಲ್ಲಿ ಇಲ್ಲ. ಯಾಕೆಂದರೆ ಆಯಂತ್ರಗಳೆಲ್ಲ ಅನ್ಯದೇಶೀಯ ಮನಸ್ಸುಗಲು ತಯಾರಿಸಿದವು. ಇನ್ನೂ ನಮ್ಮ ಸಂಸ್ಕೃತಿ, ಭಾಷೆ ಅವುಗಳಿಗೆ ಹೋಗದು. ಆಂತ್ರಗಳ ಪೂರಕ ಭಾಗಗಳಾದ ಯಾವುದೇ ಕೆಲಸಗಾರ ತನ್ನ ಮೂಲ ಸಂಸ್ಕೃತಿ, ಭಾಷೆಯನ್ನು ಮರೆತು ಹೊಟ್ಟೆ ತುಂಬಿಸಿಕೊಳ್ಳುತ್ತಿರುತ್ತಾನೆ. ಅವನ ಮೂಲ ಸಂಸ್ಕೃತಿಯನ್ನು ಮರೆತಿರುತ್ತಾನೆ. ಹೊಸ ನೆಲ, ಜಲ, ಭಾಷೆ ಸಂಸ್ಕೃತಿಯನ್ನು ಕಲಿಯದಷ್ಟು ಮೂರ್ಖನಾಗಿರುತ್ತಾನೆ. ಅನ್ಯ ದೇಶಗಳಲ್ಲಿ ಇಂಥ ಮೂರ್ಖರನ್ನು ತಯಾರಿಸುವುದೇ ವಸಾಹತು ರಾಷ್ಟ್ರಗಳದೇಶಗಳಲ್ಲಿ ಒಂದು. ನಾವು ಇಲ್ಲಿ ವಿರೋಧಿಸಬೇಕಾದುದು ನಮ್ಮದಲ್ಲದ ಯಾಂತ್ರೀಕರಣವನ್ನು ನಮ್ಮದೇ ಕೈಗಾರಿಕಾ ಜ್ಞಾನ ಬೆಳೆಯಬೇಕಾದರೆ ನಾವು ಮೊದಲು ಮಾಡಬೇಕಾದ ಕೆಲಸ ನಮ್ಮನ್ನು ಕೂಲಿಗಳನ್ನಾಗಿ ಮಾಡಿಕೊಂಡಿರುವ ಕೈಗಾರಿಕಾ ಸಂಸ್ಕೃತಿಯನ್ನು ಪ್ರಶ್ನಿಸುವುದು.
ಕನ್ನಡತನವನ್ನು ಕರ್ನಾಟಕದಲ್ಲಿ ವಾಸ ಮಾಡುವವರಿಂದ ಅಪೇಕ್ಷಿಸುವಾಗ ಕನ್ನಡಕ್ಕೆ ಬಂದ ಆಪತ್ತು ಬೇರೆ ಭಾಷಾ ಸಂಸ್ಥಾನಗಳಿಗೂ ಬಂದಿದೆಯೆ ಎಂದು ನೋಡಬೇಕು, ಇಲ್ಲದಿದ್ದಲ್ಲಿ ನಮ್ಮ ಆಲೋಚನೆ ಪೂರ್ವಾಗ್ರಹವಾಗುತ್ತದೆ. ನಮ್ಮ ಆಲೋಚನೆ ಪ್ರಗತಿಪರವಾಗಿದೆಯೆ ಅಥವಾ ವಿಗತಿಪರವೊ ಎಂಬುದನ್ನು ಈ ಸಂದರ್ಭದಲ್ಲಿ ಪರೀಕ್ಷಿಸಿಕೊಳ್ಳಬೇಕು. ಕನ್ನಡ ಭಾಷೆ, ಸಂಸ್ಕೃತಿಯ ಅಭಿಮಾನವನ್ನು ಗತಕಾಲದ ವೈಭವಕ್ಕೆ ತಳುಕುಹಾಕುತ್ತಿದ್ದೇವೆ ಎಂದಾದರೆ ನಮ್ಮನ್ನು ಯಾರೂ ಕ್ಷಮಿಸಲಾರರು. ನಮ್ಮ ಅನೇಕ ಕನ್ನಡ ಹೋರಾಟಗಾರರ ಪ್ರಜ್ಞೆ ಈ ಮೂಲದಿಂದ ಪ್ರೇರಿತವಾಗಿದೆ ಎಂಬುದು ನನ್ನ ಅನಿಸಿಕೆ. ಇದು ನಿಜವಾದರೆ ಕನ್ನಡಿಗರೆ ನಮ್ಮ ಕೈ ಬಿಡುತ್ತಾರೆ. ಕನ್ನಡ ಹೋರಾಟದ ಮೂಲ ನೆಲೆ ಇರುವುದು ಭೂತದ ಕನ್ನಡ ಸಂಸ್ಕೃತಿಯನ್ನು ಯಥಾವತ್ತು ಸಂರಕ್ಷಿಸಿಕೊಳ್ಳುವುದಲ್ಲ; ಭೂತಕಾಲದ ನಮ್ಮ ನಿಜ ವೈಭವವನ್ನು ವರ್ತಮಾನದ ಹೊಸ ಸಾಧ್ಯತೆಗಳೊಂದಿಗೆ ಜೋಡಿಸುವುದು.
ಕರ್ನಾಟಕದಲ್ಲಿದ್ದು ಕನ್ನಡತನಕ್ಕೆ ಹೋರಾಡುವುದು ಒಂದು ದುರಂತ ಪ್ರಹಸನ. ಅಮೆರಿಕೆಯಲ್ಲಿದ್ದು ಕನ್ನಡತನ ಉಳಿಸಿಕೊಳ್ಳಬೇಕು. ಅಂದರೆ ಅಲ್ಲಿ ಕನ್ನಡ ರಾಜ್ಯ ಸ್ಥಾಪಿಸುವುದಲ್ಲ. ಅಮೇರಿಕಾದ ಸಂಸ್ಕೃತಿಯಲ್ಲಿ ಶ್ರೇಷ್ಠವಾದುದನ್ನು ಕನ್ನಡ ಸಂಸ್ಕೃತಿಗೆ  ಕಸಿ ಮಾಡಬೇಕು. ಆದರಿಂದ ಸಿದ್ಧವಾದಹೊಸ ಮಾದರಿಯನ್ನು ಕರ್ನಾಟಕದ ಜನರ ಪ್ರಗತಿಗೆ ಒದಗಿಸಬೇಕು. ಅಮೆರಿಕಕ್ಕೆ ಹೋಗಿ ಪೂರಾ ಅಮೆರಿಕನ್ನನಾಗಿ ಕರ್ನಾಟಕಕ್ಕೆ ಬಂದರೆ ಆತ ಅಮೇರಿಕದ ಎಮ್ಮೆ ಹಾಕಿದ ಸಗಣಿಯಂತೆ, ಅಂಥ ಕೆಮಿಕಲ್ಸ್ ತಿಂದು ಹಾಕಿದ ಸಗಣಿ ನಮ್ಮ ಗೊಬ್ಬರಕ್ಕೂ ಬರದು, ಬೆನಕನ ಮಾಡಲು ಬರದು. ಅದು ತೀರ್ಥ ತರಲು ಹೋದವನು ಮೂತ್ರ ತಂದಂತಾಗುತ್ತದೆ. ನಮ್ಮ ಕನ್ನಡತನ ಇವತ್ತಿನ ಕರ್ನಾಟಕದ ಪ್ರಗತಿಗೆಪ್ರಸ್ತುತವಾಗುವಂತಿರಬೇಕು.

